
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Боловсрол, шинжлэх ухааны яамны зөвшөөрлөөр хэвлэв.

	 

	Анхны хэвлэл

МОНГОЛ УЛСЫН ҮНДСЭН ХУУЛИЙН ХОЁРДУГААР БҮЛЭГ 
ХҮНИЙ ЭРХ, ЭРХ ЧӨЛӨӨ

	 

	Арван дөрөвдүгээр зүйл.

	1. Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.

	2. Хүнийг үндэс, угсаа, хэл, арьсны өнгө, нас, хүйс, нийгмийн гарал, байдал, хөрөнгө чинээ, эрхэлсэн ажил, албан тушаал, шашин шүтлэг, үзэл бодол, боловсролоор нь ялгаварлан гадуурхаж үл болно. Хүн бүр эрх зүйн этгээд байна.

	 

	Арван долоодугаар зүйл.

	1. Монгол Улсын иргэн шударга, хүнлэг ёсыг эрхэмлэн дараах үндсэн үүргийг ёсчлон биелүүлнэ:

	1/ Үндсэн хууль, бусад хуулийг дээдлэн хүндэтгэж, сахин биелүүлэх;

	2/ хүний нэр төр, алдар хүнд, эрх, хууль ёсны ашиг сонирхлыг хүндэтгэх;

	3/ хуулиар ногдуулсан албан татвар төлөх;

	4/ эх орноо хамгаалах, хуулийн дагуу цэргийн алба хаах.

	2. Хөдөлмөрлөх, эрүүл мэндээ хамгаалах, үр хүүхдээ өсгөн хүмүүжүүлэх, байгаль орчноо хамгаалах нь иргэн бүрийн журамт үүрэг мөн.

	I БҮЛЭГ : ИРГЭНИЙ ХУВИЙН ТӨЛӨВШИЛ, УР ЧАДВАР

	1.1 МИНИЙ МӨРӨӨДӨЛ, ИРЭЭДҮЙН МЭРГЭЖИЛ

	 

	Монгол Улсын Үндсэн хуулийн 16.4-р заалтад ажил мэргэжлээ чөлөөтэй сонгох, хөдөлмөрийн аятай нөхцөлөөр хангуулах, цалин хөлс авах, амрах, хувийн аж ахуй эрхлэх эрхтэй гэжээ.

	 

	Түлхүүр үг:       мэргэжил, 

	мэргэжил сонголт, 

	эрэлт ихтэй мэргэжил

	1.1.1 дүгээр зураг. Мэргэжил бүхэн сайхан

	 

	1 дүгээр даалгавар:

	а. Хүн бүр өөрийн сонирхдог болон эзэмшихийг хүсэж буй мэргэжлээ нэрлэнэ үү.

	б. Яагаад сонирхдог, эзэмшихийг хүсэж байгаагаа тайлбарлаарай.

	в. Өөрсдийн хариултыг дараах хүснэгтэд нэгтгэнэ үү.

	 

	
		
				Танай ангийн сурагчдын сонирхож буй нийтлэг мэргэжил ...

				Сонирхож, эзэмшихийг хүсэж буй нийтлэг шалтгаан ...

		

		
				 

				 

		

		
				 

				 

		

		
				 

				 

		

	

	 

	2 дугаар даалгавар: 

	Тооцоо хийнэ үү.

	• Хүмүүс ихэнхдээ 23-25 наснаасаа ажил хөдөлмөрийн гараагаа эхэлж, 55-60 насандаа өндөр насны тэтгэвэрт гардаг. Хөдөлмөрийн хуулиар ажлын нэг өдөр 8 цаг үргэлжилдэг.

	Асуулт:

	• 24 наснаасаа ажил хийсэн хүн 55 нас хүртлээ хэдэн жил, хэдэн өдөр, хэдэн цаг ажиллах вэ?

	• Энэ тооцоог хийснээр та бүхэн мэргэжлийн талаар юу хэлмээр санагдаж байна вэ?

	 

	Ирээдүйн ажил хөдөлмөр, аз жаргал, хангалуун сайхан амьдралын талаарх бидний хүсэл мөрөөдөл нь өөрийн эрхгүй мэргэжлийн тухай ярианд хүргэдэг. Мэдээж хүн бүр өөрсдийн ажил мэргэжлийн тухай бодож төлөвлөж байдаг. "Мэргэжил бүхэн сайхан, ажил хүнийг голохоос хүн ажлыг голдоггүй" гэх сургаал, хэлцийг та бүхэн сайн мэднэ. Улам бүр өрсөлдөөнтэй болж, даяаршин хөгжиж буй эрин үед залуучууд мэргэжил сонгохдоо улам бүр нухацтай хандах болжээ. Зарим улс орны залуучууд ирээдүйн мэргэжлээ зөв сонгохын тулд ерөнхий боловсролын сургуулиа төгсмөгц дараагийн шатны сургуульд орох гэж яаралгүй тодорхой хугацаанд нийгмийн тустай ажил хөдөлмөр хийж өөрийгөө нээж, авьяас чадвараа тодорхойлж, хөгжүүлж байгаад сонгосон мэргэжлийнхээ дагуу суралцдаг байна. Мөн ямар ч сургууль төгсөөгүй боловч тодорхой ажлыг мэргэжлийн өндөр түвшинд хийж сурсныхаа дүнд элбэг хангалуун, аз жаргалтай амьдарч буй жишээ амьдрал дээр олон байдаг.

	Мэргэжил сонголт гэдэг нь бодлого, зорилгогүй шууд шийддэг асуудал биш юм. Зөв шийдвэр гаргахын тулд эхлээд "Би хэн бэ? Надад ямар авьяас, ур чадвар, сонирхол байгаа вэ?" гэдгийг судлах хэрэгтэй. Сонгож буй мэргэжил нь таны хүсэл сонирхол, чадамж боломж, зах зээлийн эрэлт хэрэгцээнд нийцсэн байхын хэрээр таны ирээдүйн амьдрал баталгаатай, та сэтгэл хангалуун, аз жаргалтай, баяр баясгалантай, хариуцлагатай амьдрах болно.

	 

	3 дугаар даалгавар:

	Өөрийн сонирхлоо тодорхойлъё. Анхааралтай уншаад өөрийн хамгийн их хийх дуртай ажлуудыг багана бүрд тэмдэглэнэ үү. Нэг багана дээр 8-10 тэмдэглэл байж болно.

	 

	
		
				 

				1 багана

				II багана

				 

				III багана

				IV багана

		

		
				□

				Түүхий эдийн чанар шалгах

				Л

				Цаг хугацааг
зохицуулах

				 

				Өөр улс орны соёлыг судлах

				0

				Гадуурхагдалтай тэмцэх, арилгах

		

		
				р>

				Үйлчлүүлэгчдэд зөвлөгөө өгөх

				 

				Хүмүүсийг чиглүүлж удирдах

				0

				Бусдад туслах

				л

				Эд зүйлийг шинэчлэн засварлах

		

		
				0

				Өндөр настныг асрах

				☆

				Туршилтын үр дүнг нэгтгэх

				□

				Түүхий эдийн халуун тэсвэрлэлтийг шалгах

				□

				Робот нэвтрүүлэхийг төлөвлөх

		

		
				о

				Хувцасны эсгүүр гаргах

				 

				Уран зохиолын орчуулга хийх

				0

				Залуучуудын байгууллагад ажиллах

				л

				Ачаа бараа тээвэрлэх

		

		
				о

				Загвар зохион бүтээх

				 

				Амьтан болон ургамлын өсөлтийг ажиглах

				№

				Ажил хэргийн харилцаа тогтоох

				0

				Олон нийтийн санаачилгыг дэмжих

		

		
				л

				Цалин бодох

				Л

				Хэмжилт хийж, үр дүнг харьцуулах

				о

				Каталог хөтлөх

				о

				Урлагийн бүтээл туурвих

		

		
				0

				Эмзэг бүлгийнхэнтэй ажиллах

				о

				Реклам сурталчилгаа зохиох

				о

				Плакат зурах

				р>

				Худалдааны гэрээ хэлэлцээр хийх

		

		
				 

				Үзэсгэлэн гаргах

				о

				Сэлбэг цуглуулах

				о

				Бүтээгдэхүүний чанар шалгах

				о

				Барааны үнэ тогтоох

		

		
				☆

				Үйлдвэрлэлийн түүхий эдийг судлах

				0

				Сэтгэлийн хямралд орсон хүнд зөвлөгөө өгөх

				 

				Өдрийн үйл явдлын тэмдэглэл хөтлөх

				л

				Урлагийн бүтээлийг хамгаалах

		

		
				л

				Өргөдөл хянаж хариу өгөх

				о

				Нарийн төлөвлөгөөний дагуу ажиллах

				р

				Илтгэл тавих

				☆

				Хэмжилтийн шинэ аргыг нэвтрүүлэх

		

		
				о

				Шинэ бүтээгдэхүүн
гаргах

				 

				Судалгаа явуулах

				л

				Барааны үнэ тогтоох

				 

				Ном худалдаалах

		

		
				Рз

				Гэрээ хэлэлцээр хийх

				Р:

				Баяр ёслол зохион байгуулах 

				□

				Үйлдвэрийн явцыг удирдах

				о

				Эд материалын эх загвар бүтээх

		

		
				☆

				Туршилт хийх

				 

				Аялан тоглолт зохион байгуулах

				о

				Ажлыг хөнгөвчлөх зүйл эрж хайх

				□

				Сэлбэг угсрах

		

		
				 

				Баримтат кино бүтээх

				□

				Электрон систем угсрах

				п

				Хорт бодисын хаягдлыг багасгах

				о

				Өрөө тасалгаа чимэглэх

		

		
				о

				Ажлын төлөвлөгөө боловсруулах

				о

				Захиалга хүлээн авах

				Р

				Асуудал шийдвэрлэх

				 

				Мэдрэхүйгээ ашиглах

		

		
				 

				Хөдөлгүүрийн дуу тохируулах

				№

				Хамт олныг зохион байгуулж хөгжөөх

				О

				Нөөц бүртгэх

				*

				Статистикийн мэдээллийг нарийн дүгнэх

		

		
				 

				Чухал бичиг баримт архивлах

				0

				Хүүхэд асран хүмүүжүүлэх

				IV

				Харьцуулсан судалгаа хийх

				□

				Техникийн системийг бүрэн ашиглах

		

		
				 

				Шинжлэх ухааны дүгнэлт хийх

				 

				Урлагийн бүтээл цуглуулах

				О

				Шог зураг зурах

				0

				Мансууруулах бодис
хэрэглэгчдэд зөвлөгөө өгөх

		

	

	 

	 

	Дүрс тус бүр дээр хэчнээн удаа тэмдэглэсэн байна вэ? Нийлбэрийг хүснэгтэд бичээрэй.

	 

	
		
				 

				0

				☆

				 

				О

				□

				|Ь

				о

				д

		

		
				1 багана

				 

				 

				 

				 

				 

				 

				 

				 

		

		
				II багана

				 

				 

				 

				 

				 

				 

				 

				 

		

		
				III багана

				 

				 

				 

				 

				 

				 

				 

				 

		

		
				IV багана

				 

				 

				 

				 

				 

				 

				 

				 

		

		
				Нийт оноо

				 

				 

				 

				 

				 

				 

				 

				 

		

	

	 

	Сонирхлын хүснэгт тус бүрд бичигдсэн нийлбэрээс хамгийн өндөр гарсан тоо бол таны сонгосон мэргэжилд тохирох сонирхол авьяасыг тодорхойлох болно. Өөрийнхөө сонирхол авьяасад тулгуурлан мэргэжил болон суралцах сургуулиа сонгоорой.

	 

	САНАМЖ

	Мэргэжил сонгохдоо гаргадаг түгээмэл 10 алдаа:

	1. Өөрийгөө дутуу үнэлэх

	2. Олох орлогын хэмжээнд үндэслэж сонголт хийх

	3. Эцэг, эхийн сонголтоор шийдвэр гаргах

	4. Өмнөх ажлын туршлагад суурилан шийдвэр гаргах

	5. Урт хугацааны төлөвлөгөөгүй байх

	6. Тодорхой зорилгогүй байх

	7. Нэг мэргэжлийн зөвхөн нэг талыг өрөөсгөлөөр харж шийдвэр гаргах

	8. Дуртай зүйлээ сайн хийдэг ажилтайгаа хутгах

	9. Ажил ба хувийн амьдралын тэнцвэрийг олохгүй байх

	10. Хариуцлагагүй байх

	11. Мэдээллээс хоцрох

	 

	 

	 

	ЭРЭЛТ ИХТЭЙ МЭРГЭЖИЛ

	 

	Монгол Улсад:

	1. Авто замын барилга

	2. Бага ангийн багш

	3. Сургуулийн өмнөх боловсролын багш

	4. Байгалийн ухааны чиглэлийн багш

	5. Геологи

	6. Гидрогеологи

	7. Гидромеханик инженер

	8. Усны нөөц экологи

	9. Уул уурхайн ашиглалтын технологи

	10. Уул уурхайн машин, тоног төхөөрөмж

	11. Малын эмч

	12. Мэдээллийн систем

	13. Газрын тосны хадгалалт, тээвэрлэлт

	14. Сантехник, инженерийн байгууламж

	15. Сэргээгдэх эрчим хүч

	16. Нано инженерчлэл

	17. Биотехнологи

	18. Цөмийн эрчим хүч

	19. Онош зүй

	20. Эмнэл зүйн шинжлэх ухаан судлал

	Эх сурвалж: Монгол Улсын Засгийн газрын 2012 оны 19 дүгээр тогтоолын 5 дугаар хавсралт

	 

	Америк Улсад

	1. Био-анагаахын инженер

	2. Сүлжээ, мэдээллийн систем

	3. Эрүүл мэндийн асаргаа

	4. Санхүүгийн хянан шалгалт

	5. Эрүүл мэндийн судалгаа

	6. Эмчийн туслах

	7. Арьсны эрүүл ахуй

	8. Биохими, биофизик

	9. Спортын дасгалжуулалт

	10. Физик эмчилгээ

	11. Шүдний эрүүл ахуй

	12. Малын эмчилгээ

	13. Шүдний эрүүл ахуйн туслагч

	14. Компьютерын программ

	15. Ганцаарчилсан сургалтын багш

	16. Хяналт шалгалт/нийцэл

	17. Байгаль орчны инженерчлэл

	18. Эмзүй

	19. Компьютер хангамж

	20. Судалгааны ажилт

	Эх сурвалж: www.campusexplorer.com/college-advice-tips/76DB6BDB/Top-25-ln-Demand-Jobs-and-Fastest- Growing-Occupations/

	 

	Асуулт:

	а. Монгол, Америк хоёр улсын адил болон ялгаатай эрэлттэй байгаа мэргэжлүүдийг тодорхойлно уу.

	б. Яагаад адилхан болон яагаад ялгаатай эрэлттэй байгаа талаар 2-3 үндэслэл гаргана уу.

	в. Таныг мэргэжлээ сонгоход тухайн мэргэжлийн эрэлттэй байгаа эсэх нь хэрхэн нөлөөлөх вэ?

	 

	Мэргэжил сонгоход хувь хүний мэдлэг чадвар, сонирхлоос гадна идэвх оролдлого, авхаалж самбаа, санаачилга, хариуцлагатай байдал, мэргэжлийн чиг баримжаа олгох тогтолцоо зэрэг олон хүчин зүйлс нөлөөлдөг. "Сайхан мэргэжил, Эрэлт хэрэгцээтэй" гэж зөвхөн нэг өнцгөөс харж, сэтгэлийн хөөрлөөр шийдвэр гарган, сонголт хийснээс болж жинхэнэ ажлын талбар дээр гараад эзэмшсэн мэргэжилдээ эргэлзэх, дургүй болох, авьяас чадвар дутагдах, ажил хөдөлмөрөөрөө бахархах бахархал буурах зэрэг таагүй үр дагаварт хүрнэ. Тиймээс мэргэжлээ зөв сонгохын тулд юуны өмнө "биеэ мэдэж, бэлчээрээ таних" хэрэгтэй болдог. Мөн сонирхож буй мэргэжлийнхээ талаар судлах, тухайн мэргэжилтэй хүний хийдэг ажлыг хийж, туршиж үзэх ч ач тустай.

	 

	5 дугаар даалгавар:

	1. Асуултад хариулна уу.

	а. Өмнөх даалгавруудыг гүйцэтгэснээр та мэргэжил болон мэргэжил сонгох талаар юуг эргэцүүлж үлдсэн бэ?

	б. Танд ямар мэргэжил таарч тохирох вэ? Яагаад? Үндэслэлээ тайлбарлана уу.

	 

	2. Дараах загварыг ашиглан ангийн найз нөхдөдөө зориулж "Мэргэжил сонгох 5 алхамт зөвлөгөө" бичихийг хүсье. (алхмын шатыг та өөрчлөх боломжтой)

	[image: Image]

	 

	 

	Гэртээ хийгээрэй:

	Ирээдүйн эзэмших мэргэжлийнхээ талаар та юу мэдэх вэ?

	 

	
		
				1.

				Мэргэжил ......

		

		
				2.

				Судалж байгаа мэргэжлийнхээ талаар товчхон тайлбарлан бичнэ.

		

		
				 

		

		
				3.

				Мэргэжилд чухал шаардлагатай чадавхыг тоочин бичээрэй.

		

		
				 

		

		
				4.

				Мэргэжил эзэмших арга зам, хөгжих боломж
1. Энэ мэргэжлийг эзэмшүүлдэг сургууль (Мэргэжлийн сургалт үйлдвэрлэлийн төв, их, дээд сургууль)-ийн тухай юу мэдэх вэ?

		

		
				2. Энэ мэргэжлийг сонгосноор ажлын байрны боломж хэр байгааг судлан танилцуулах.

		

		
				3. Ямар ажил эрхэлж болох талаар ээж, аавтайгаа зөвлөлдөөрэй.

		

	

	 

	 

	 

	 

	 

	 


1.2. ИРГЭНИЙ ХАРЬЯАЛАЛ

	 

	Монгол Улсын Үндсэн хуулийн 15-р зүйл заалтад Монгол Улсын иргэний харьяалал хийгээд харьяат болох, харьяатаас гарах үндэслэл, журмыг гагцхүү хуулиар тогтооно. Монгол Улсын иргэнийг харьяатаас хасах, эх орноосоо хөөх, өөр улсад шилжүүлэн өгөхийг хориглоно гэжээ.

	 

	Түлхүүр үг:       иргэний харьяалал, 

	гадаадын иргэн, 

	харьяалалгүй иргэн, 

	хоёрдмол харьяалал

	 

	1 дүгээр даалгавар:

	Зургуудыг ажиглаад асуултын дагуу хэлэлцээрэй.

	1. Төрсний гэрчилгээ, иргэний үнэмлэх, гадаад паспорт зэрэг иргэний баримт бичгийн талаар та нар юу мэдэх вэ? Эдгээр нь хэзээ, хэрхэн, юунд хэрэг болдог вэ?

	2. Эдгээр бичиг баримтыг авахгүй болон хэрэглэхгүй байж болох уу? Яагаад?

	 

	[image: Image]

	1.2.1 дүгээр зураг. Иргэний баримт бичиг

	 

	 

	2 дугаар даалгавар: 

	Тохиолдлыг шинжлээрэй.

	 

	Амараа Энэтхэг улсын Бангалор хотод англи хэлний дамжаанд суралцахаар 7 сард иржээ. Ирсэн даруйдаа сургууль руугаа явах замдаа таксинд гар цүнхээ мартчихжээ. Түүний гар цүнхэнд нутгаасаа авч гарсан бүх мөнгө, бичиг баримт нь байв. Таних мэдэхгүй газар, англи хэл муу мэддэг тэр бээр хаана, хэнд хандахаа мэдэхгүй сандарлаа.

	 

	Асуулт:

	а. Мөнгө бичиг баримтгүй (гадаад паспорт) түүнд гадаадын улс оронд ямар бэрхшээл тохиолдож болох вэ?

	б. Амараа хаашаа, хэнд, хэрхэн хандаж тусламж авч болох вэ?

	 

	Та мэдэх үү?

	1. Хүн бүр иргэний харьяалалтай байх эрхтэй.

	2. Аливаа хүний иргэний харьяалал болон харьяаллаа өөрчлөх эрхийг дур мэдэн цуцлах ёсгүй.

	Хүний эрхийн түгээмэл тунхаглал 15 дугаар зүйл

	 

	САНАМЖ

	Ашиглах цахим хаягууд:

	• Монголын консулын үйлчилгээний газрын цахим хаяг http://www.consuls.net

	• Хилийн чанадад амьдарч буй Монгол улсын иргэдийн эрх ашгийг хамгаалах, хамтран ажиллах зөвлөл http://www.cooperation.gov.mn

	 

	Хүн бүр аль нэг улсын иргэн байдаг. Хүй нэгдлийн үед зан заншил, соёл уламжлалаар нөхцөлдсөн ураг төрлийн холбоо байсан бол боолын нийгмийн үеэс иргэний харьяалал гэсэн ойлголт үүсжээ. Хүн хаана төрсөн, хаана амьдарч байгаа (тухайн улсын нутаг дэвсгэр дээр эсвэл түүний гадна)-аас үл хамаарч эрх эдэлж, хариуцлагаа хүлээдэг. Төр өөрийн иргэнээ өөр улсын нутаг дэвсгэрт оршин сууж байсан ч амь нас, эд хөрөнгийг нь хамгаалах үүрэгтэй юм. Аль нэг улсад байнга оршин суух, явах нь өөрийн улсдаа иргэний харьяалалгүй болсон гэсэн үг биш юм.

	 

	Тухайн улсын иргэн хаана, ямар улсад амьдарч байгаагаасаа үл хамааран өөрийн улс, төрийн ивээл хамгаалалтад байна

	 

	Иргэн:

	Эрхээ хамгаалуулах

	Төрийн хамгаалалтад байх

	Төрийн үйлчилгээ авах

	... ... ...

	 

	Төр:

	Иргэнээ хамгаалах

	Иргэдэд үйлчлэх

	... ... ...

	 

	 

	Хувь хүн, төр хоорондын холбоо харилцааны энэхүү ойлголтыг улс орнуудын хууль тогтоомжид янз бүрээр нэрлэдэг. Жишээлбэл, бүгд найрамдах засаглалтай улс оронд дээрх харилцааг "иргэний харьяалал" гэдэг бол, хаант засаглалтай улс оронд "харьяат" гэсэн нэр томьёог хэрэглэдэг. Иргэний харьяалал нь тухайн улсын үндэсний хууль тогтоомжоор зохицуулдаг дотоод асуудал юм.

	 

	Иргэний харьяалалтай болох дараах үндэслэл байна. Үүнд:

	 

	1.2.2 дугаар хүснэгт

	
		
				Иргэний харьяалалтай байх

				 

		

		
				Төрснөөр иргэний харьяалалтай болох

				Өөрийн хүсэлтээр иргэний харьяалалтай болох

				Аль нэг улсын иргэний харьяаллыг сонгох

				Иргэний харьяаллаа сэргээн тогтоолгох

		

	

	 

	3 дугаар даалгавар:

	Харьяаллын тухай танин мэдэхийн тулд багаараа хэлэлцэж хүснэгтийг нөхөөрэй. Энэ даалгаврыг гүйцэтгэхдээ тодорхойлолтуудыг анхаараарай.

	 

	Гадаадын иргэн: Тухайн улсын иргэний харьяалалгүй бөгөөд өөр улсын иргэний харьяалалтай хүн

	 

	Харьяалалгүй хүн: Аль ч улсын иргэний харьяалалгүй хүн

	 

	
		
				 

				Эдлэх эрх

				Хүлээх үүрэг хариуцлага

				Төрөөс үйлчилгээ авах

		

		
				Монгол улсын иргэн

				 

				 

				 

		

		
				Гадаадын иргэн

				 

				 

				 

		

		
				Харьяалалгүй хүн

				 

				 

				 

		

	

	 

	Иргэний харьяалал нь:

	1. Төрөөс өөрийн иргэний эрхийг хамгаалах арга хэрэгсэл болдог.

	2. Төрөөс нийгмийн эрх ашиг, сонирхлыг хамгаалах арга хэрэгсэл болдог байна.

	 

	Нөгөө талаар иргэний харьяалал нь улс орны тусгаар тогтнолтой шууд холбоотой. Энэ нь:

	Нэгдүгээрт: нийгмийн хэв журам, аюулгүй байдлыг хамгаалах,

	Хоёрдугаарт: тухайн иргэн төрийн эрх мэдлийг хэрэгжүүлэхэд оролцох, тусгаар тогтнолын баталгаа болдог. Тиймээс иргэний харьяалалтай байна гэдэг нь нэг талаар өөрийгөө, нөгөө талаар улс орныхоо тусгаар тогтнолын бүрэн эрхт байдлыг хамгаалж буй хэрэг юм.

	 

	4 дүгээр даалгавар: 

	Тохиолдлыг шинжлээрэй.

	Мишээл АНУ-д төрсөн, одоо 15 настай. Тэднийх АНУ-д олон жил суурьшиж байгаад Мишээлийг 14 настай байхад эх орондоо буцаж ирсэн байна. Тэр бээр удахгүй 16 нас хүрч иргэний үнэмлэх авна.

	 

	Асуулт:

	1. Мишээл иргэний үнэмлэхээ хэрхэн авах вэ?

	2. Мишээл хоёр улсын иргэн байж болох уу? Яагаад?

	 

	Дэлхийн улс орнууд хоёрдмол (хоёр болон түүнээс дээш) харьяаллын асуудалд өөр өөрийн байр суурьтай байдаг. Тэдний нэг хэсэг нь хоёрдмол харьяалал буюу хоёр болон түүнээс дээш улсын иргэн байхыг хүлээн зөвшөөрдөг. Монгол улсын "Харьяатын тухай" хуульд "Монгол улсын харьяат нэгэн зэрэг гадаад улсын харьяат байхыг хүлээн зөвшөөрөхгүй" гэсэн байдаг. Харин Англи, Ирланд, Испани, Франц, Канад, АНУ зэрэг улсад давхар харьяаллыг зөвшөөрдөг. Даяаршлын эрин үед хүн амын шилжих хөдөлгөөн улам эрчимжиж байгаа болон бусад нөхцөлийн (цагаач ажилчид, дүрвэгсдийн асуудал зэрэг) улмаас улсуудын хоёрдмол харьяалалд хандах хандлага өөрчлөгдөж байна.

	 

	Та мэдэх үү?

	Монгол улсын Харьяатын тухай хуулийн Нэгдүгээр бүлгийн 3 дугаар зүйл. Монгол Улсын харьяат байх

	1. Дор дурдсан хүн Монгол Улсын харьяат байна.

	1/ энэ хууль хүчин төгөлдөр болсон өдөр Монгол Улсын харьяат байгаа;

	2/1921 оны долоодугаар сарын 11-ний өдөр болон түүнээс хойш Монгол Улсын харьяат байсан бөгөөд Монгол Улсын харьяатаас гараагүй хүмүүс;

	3/ энэ хуулийн дагуу Монгол Улсын харьяат болсон.

	2. Монгол Улсын харьяат гадаад улсад оршин суух нь иргэний харьяаллаа алдах үндэслэл болохгүй.

	3. Гэрлэгсдийн аль нэг нь Монгол Улсын харьяат болох буюу харьяатаас гарах нь эхнэр буюу нөхрийн харьяатыг өөрчлөхөд хүргэхгүй.

	4. Монгол Улсын харьяат хаана оршин сууж байгаагаас үл хамааран төрийн ивээлд байж, зөрчигдсөн хууль ёсны эрх, ашиг сонирхлоо хуулийн дагуу хамгаалуулна.

	5. Монгол Улсын иргэнийг харьяатаас хасах, эх орноосоо хөөх, өөр улсад шилжүүлэн өгөхийг хориглоно.

	Эх сурвалж: Харьяатын тухай хуулиас

	 

	 

	5 дугаар даалгавар:

	1. Судалгааг ажиглаад Монгол улсад хоёрдмол харьяалалтай иргэдэд ямар асуудлууд тулгарах талаар ярилцаарай.

	2. Хоёрдмол харьяалалтай иргэн олноор бий болсон шалтгаан юу вэ? Үүнээс ямар үр дагавар гарах вэ?

	 

	
		
				Хоёрдмол харьяалал

		

		
				Шалтгаан

				Үр дагавар

		

		
				 

				 

		

	

	 

	Асуулт

	а. Улс орнуудад иргэний харьяалалтай болохоор хүсэлт гаргасан хүмүүст ямар шалгуур тавьдаг бол? Таамаглал дэвшүүлээрэй.

	б. Манай улсад иргэний харьяалалтай болохыг хүссэн хүмүүсийн асуудлыг хэрхэн шийддэг бол? Судлаарай.

	 

	6 дугаар даалгавар: 

	Хуулийн заалтыг уншаад хэлэлцүүлэг өрнүүлээрэй

	 

	"...Бэлчээр, нийтийн эдэлбэрийн ба улсын тусгай хэрэгцээнийхээс бусад газрыг зөвхөн Монгол Улсын иргэнд өмчлүүлж болно. Иргэд хувийн өмчийнхөө газрыг худалдах, арилжих, бэлэглэх, барьцаалах зэргээр гадаадын иргэн, харьяалалгүй хүний өмчлөлд шилжүүлэх, түүнчлэн төрийн эрх бүхий байгууллагын зөвшөөрөлгүйгээр бусдад эзэмшүүлэх, ашиглуулахыг хориглоно.

	МУ-ын Үндсэн Хууль, 6 дугаар зүйл

	 

	1. Монгол улсын иргэнд зөвшөөрөгдөөгүй ямар эрх байна вэ? Яагаад?

	2. Хуулийн энэхүү заалт нь гадаадын болон харьяалалгүй хүний эрхийг зөрчиж, ямар нэг байдлаар ялгаварлан гадуурхах байдлыг агуулж байна гэж үзэж болох уу? Яагаад?

	 

	Тохиолдлыг шинжээрэй.

	 

	
		
				№

				Тохиолдол

				Зөвлөгөө

				Үндэслэл

		

		
				1

				"Ж" Филиппин улсын иргэн бөгөөд түүнийг 12-р анги төгсөх үеэр визний нь хугацаа дуусах гэж байгаа юм. Тэр дунд сургуулиа Монголд төгсөх хүсэлтэй хэдий ч визээ сунгуулахын тулд багагүй хугацаа зарцуулах гээд байгаа.

				 

				 

		

		
				2

				"Д", "X" хоёр сумын төвөөс зайдуу өвөлждөг. Хүү "Э" төрөх үеэр цаг агаар хүйтэрч зутарсан тул сумын төв рүү явж хүүгээ иргэний бүртгэлд бүртгүүлж чадсангүй. Хавар болж "Э" хүү 2 сартай болсон ба тэр вакцин хийлгэх болсон.

				 

				 

		

		
				3

				Солонгост олон жил амьдарсан "А" Монгол улсын Их хурлын сонгуулийн үеэр сонгуульд саналаа өгөх хүсэлтэй байсан ч иргэний бүртгэлд нэр нь байхгүйгээс болж саналаа өгч чадсангүй. Тэр энэ асуудлаар гомдол гаргах хүсэлтэй байгаа.

				 

				 

		

		
				4

				"И" 15 настай, төгсөх ангийн сурагч. Тэр ЭЕШ-даа бүртгүүлэх гэтэл иргэний үнэмлэх хэрэгтэй болжээ.

				 

				 

		

		
				5

				13 настай "А" өсвөрийн дэлхийн аварга шалгаруулах шоо эвлүүлгийн тэмцээнд оролцохоор Япон улсыг зорихоор болжээ. Харин түүнийг асран хамгаалах хүнгүйгээр явуулах боломжгүй гэв. Түүний эцэг, эх нь дагаж явах боломжгүй байгаа.

				 

				 

		

	

	 

	 

	 


1.3 ХҮН ХУДАЛДААЛАХ ГЭМТ ХЭРЭГ, ТҮҮНЭЭС УРЬДЧИЛАН СЭРГИЙЛЭХ НЬ

	 

	Хүний эрхийн түгээмэл тунхаг. 4 дүгээр зүйл заалтад хэнийг ч боолчлох буюу бусдын эрхшээлд байлгах ёсгүй. Аливаа төрлийн боолчлол болон боолын худалдааг хориглоно гэжээ. 

	 

	Түлхүүр үг:       боолчлол, 

	хүн худалдаалах гэмт хэрэг, 

	албадлагын хөдөлмөр, 

	бэлгийн мөлжлөг

	 

	Хүн бүр аюулгүй орчин нөхцөлд амьдрах эрхтэй бөгөөд тэрхүү эрхийг хангах үүргийг нэг талаас хүн өөрөө, нөгөө талаас төр хүлээдэг. Бид иргэний боловсролын хичээлээрээ хүн өөрөө аюулгүй байдлаа хэрхэн хамгаалах талаар дараах асуудлын хүрээнд ярилцах болно. Үүнд:

	• Хүн худалдаалах гэмт хэрэг (ХХГХ) гэж юу болох, түүнээс хэрхэн сэргийлэх

	• Орчны болон хүнсний аюулгүй байдлаа хангахын тулд юуг анхаарах

	• Байгалийн гамшиг, халдварт өвчнөөс сэргийлэх зэрэг болно.

	 

	1 дүгээр даалгавар:

	1. Боолчлолын талаар та бүхэн юу мэдэх вэ?

	2. Өнөөгийн манай нийгэмд хүн хүнээ дарлан мөлжих, боолчлох үзэгдэл байдаг эсэх талаар та ямар бодолтой байна вэ?

	 

	[image: бичвэр, хөхтөн амьтан, зогсолт авах-г агуулсан зураг

Автоматаар үүсгэсэн тайлбар]

	1.3.1 дүгээр зураг. Боолчлогсод

	 

	Боолчлол хүн төрөлхтний түүхийн нэгэн хэсэг байсан билээ. Гэвч хүн төрөлхтөн эрх, эрх чөлөөний төлөө тэмцсээр ирсний үр дүнд боолчлох ёсыг халж, хүн бүрийн эрх тэгш, халдашгүй дархан байдлыг хуулиар баталгаажуулан хамгаалж ирсэн.

	 

	БАРИМТ

	Гэвч өнөөгийн байдлаар 20,7 сая хүн боолчлогдон, 2,4 сая хүн эд бараа мэт хил дамнан худалдагдаж байна. www.itemp.org/humantrafficking101/humantraffickingfacts 

	Олон улсын хөдөлмөрийн байгууллагын ерөнхий тайланд 2.44 сая хүн Хүн худалдаалах гэмт хэргийн (ХХГХ) золиос болсноос 43% нь бэлгийн мөлжлөгт, 23% нь хөдөлмөрийн мөлжлөгт, 25% нь бусад төрөлд нь өртсөн, мөн эдгээр хохирогчдын 1.2 сая нь хүүхэд байна.

	(General report, 18th International conference on labor statistics, 2008, p. 10)

	 

	Тоо баримтаас харвал боолчлох ёс бүрэн устаж арилаагүй бөгөөд өнөө цагт хэлбэр дүрсээ хувирган, зохион байгуулалттай гэмт хэрэг болон хувирчээ. Гэмт хэргийн бүлэглэлүүд нь хүмүүсийг эд бараа мэт үзэж албадан ажиллуулах, эрх чөлөөгүй байлгах, эд эрхтнийг нь авч худалдах, биеийг нь үнэлүүлэх зэрэг олон арга хэлбэрээр тухайн хүнийг мөлжиж, мөнгө олох хэрэгсэл болгодог. Ихэнх тохиолдолд хууль бусаар бэлгийн мөлжлөгт ашигладаг, эсхүл маш бага буюу огт хөлсгүйгээр, тэвчишгүй хүнд ажил хийлгэдэг тул орчин үеийн боолчлол хэмээн үздэг байна.

	Хүн худалдаалах гэмт хэрэгт (ХХГХ) ихэвчлэн хүүхэд, өсвөр үеийнхэн, залуучууд өртдөг. Учир нь тэд амархан хууртаж, хүч албадлагад нь автан, хяналтад байлгахад хялбар байдаг. Нөгөө талаас өөрсдийгөө хамгаалах, хууль эрх зүйн мэдлэг сул байдаг тул гэмт хэрэгтнүүд энэ сул талыг нь ашигладаг байна.

	 

	АСУУЛТ:

	а. Орчин үеийн боолчлол гэж юу вэ? Энэ боолчлол хүн төрөлхтний түүхийн өмнөх үеийн боолчлолоос ямар ялгаатай вэ?

	б. Орчин үеийн боолчлолд хэн илүү өртдөг вэ? Яагаад?

	в. Зургийг ажиглан орчин үеийн боолын хэлбэрт аль нь тохирохыг ярилцаарай.

	 

	[image: Image]

	 

	 

	2 дугаар даалгавар: 

	Тохиолдлыг шинжлээрэй.

	 

	Тохиолдол 1

	Би их сургуулийн 1-р дамжаанд сурч байсан. Хичээлээ тараад найз охинтойгоо хамт явж байтал огт танихгүй эгч ирээд "та нар загвар өмсдөг үү" гэж асуугаад... Би гадаадад тэмцээнд хүүхэд авч явах гэж байгаа юм. Хэрэв шалгарвал тэндээ сураад, хажуугаар нь загвар өмсөөд байх боломжтой..." гэж хэлсэн. Ээж, аавтай уулзаад баахан зураг үзүүлж, итгүүлсэн. Тэгээд Бээжин хотод ирээд цаашаа галт тэрэг, усан онгоцоор явсан. Хил давж үзээгүй, хэл мэдэхгүй болохоор усан онгоцноос буугаад л хаана ирснээ мэдсэн...

	 

	Тохиолдол 2

	Манай найз нэг тест бөглүүлээд Японд гадаад хэлний бэлтгэлд үнэгүй сурах шалгаруулалтад тэнцсэн, бүх зардлыг цаад байгууллага нь даана, сурахын хажуугаар давхар ажил хийж болно гэж хэлсэн. Бид Бээжингээр дамжин Япон орох байсан. Гэвч Япон биш Макаод ирсэн байсан. Сайн найзтайгаа баярлаад явж байсан чинь тэнд очоод л найз маань бүх үнэнийг хэлсэн. ...Үхчихмээр л санагдаж байсан шүү.

	 

	Тохиолдол 3

	"Д" 10 настай. Тэр бээр гэрээсээ дайжин тэнэмэл амьдралтай өдөр хоногийг тэнүүчлэн хоолтой, хоолгүй өнгөрөөнө. Түүнийг "А" гэгч эмэгтэй Эрээн хотод очиж сайхан амьдарна гэж хэлж хуурамч бичиг баримтаар хил гарган авч явжээ... Тэр нэг өглөө эмнэлгийн орон дээр оржээ.

	 

	АСУУЛТ:

	а. Тохиолдол бүрийн агуулгыг дараах асуултын дагуу тодруулна уу. Үүнд:

	• Хэнд, юу тохиолдсон бэ?

	• Ямар хүмүүс оролцсон бэ?

	• Энэ тохиолдлууд хаана, хаана болсон бэ?

	б. Тохиолдлуудын хэрэг явдлуудын ялгаатай болон нийтлэг зүйл юу вэ?

	 

	
		
				Нийтлэг буюу адил зүйл:

				 

		

		
				Ялгаатай зүйл:

				 

		

	

	 

	в. Тохиолдлуудаас сургамж аван Таныг хэн нэгэнд хандаж санамж, анхааруулга өгөөрэй гэвэл та юуг чухалчлан анхааруулах вэ?

	г. Эдгээр тохиолдол бүхэн Хүн худалдаалах гэмт хэрэг мөн үү? Яагаад?

	 

	Тодорхойлох нь: Хүн худалдаалах гэмт хэрэг гэдэг нь 

	Хүнийг мөлжих зорилгоор хүч хэрэглэх, хулгайлах, залилах, хууран мэхлэх, эрх мэдлээ урвуулан ашиглах, эмзэг байдлыг нь ашиглах, эсвэл өөр этгээдийг хяналтдаа байлгаж буй этгээдийн зөвшөөрлийг авахын тулд төлбөр хийж буюу ашиг олгон хахуульдах зэрэг аргаар хүмүүсийг урвуулан элсүүлэх, тээвэрлэх, дамжуулах, орогнуулах буюу хүлээж авах үйлдлийг хэлнэ.

	1.3.2 дугаар зураг. Хүн худалдаалах гэмт хэрэг

	 

	ЗӨВЛӨМЖ

	Эрх нь зөрчигдсөн үед иргэд хаана хандах вэ?

	Хүн худалдаалах гэмт хэргээс урьдчилан сэргийлэх, уг хэргийг мөрдөн шалгах хохирогчдод туслалцаа, хамгаалалт үзүүлэх чиглэлээр практик үйл ажиллагаа явуулдаг Тагнуулын болон цагдаагийн байгууллага төрийн болон төрийн бус байгууллагад хандах нь зүйтэй.

	Зарим тохиолдолд хохирогч болсон үедээ сэтгэлзүйн гутралын болон өөрчлөлтийн үе шатнуудыг туулдаг учраас хуулийн байгууллагуудад итгэхгүй байх, айх зэрэг хандлагууд гардаг. Энэ үед төрийн бус байгууллагууд Жишээлбэл: Хүйсийн тэгш эрхийн төв, Хүчирхийллийн эсрэг үндэсний төв гэх мэт газруудад хандах нь үр дүнтэй. Мөн хилийн чанадад Монгол улсаас тус улсад суугаа Элчин сайдын яам, Консулын газар, Өргөмжит консул зэрэг манай улсын хэргийг хамааран сууж байгаа субъектэд хандаж болно.

	 

	 

	2 дугаар даалгавар:

	а. Хүснэгтэд хүн худалдаалах гэмт хэргийн хохирогчдод тулгарч болох төрөл, хэлбэрүүдийг жагсаан бичлээ. Арын баганад эдгээр төрөл, хэлбэрүүд ямар хор уршиг, үр дагавартай болохыг тайлбарлаарай.

	 

	
		
				№

				Төрөл, хэлбэр

				Яаж хохироодог вэ?

				Ямар үр дагавартай вэ?

		

		
				 

				Албадлагын хөдөлмөр хийх

				- Цаг наргүй, хөдөлмөрийн гэрээгүй боолын хөдөлмөр эрхлүүлэх
- Цалинг нь мөлжих, өрийн барьцаанд авах
- Гуйлга гуйлгуулах, хүчээр хулгай хийлгүүлэх гэх мэт.

				 

		

		
				 

				Бэлгийн мөлжлөгт өртөх

				 

				- Зодуулах
- Халдварт өвчин тусах г.м.

		

		
				 

				Зуучлалаар гэрлэх

				 

				 

		

		
				 

				Цус болон эд эрхтнээ алдах, авхуулах

				 

				 

		

	

	 

	б. ХХГХ гарахад нөлөөлж буй хүчин зүйлс буюу шалтгааныг эхний баганад жагсаан бичлээ. Арын баганад эдгээр хүчин зүйл нь яагаад ХХГХ-ийн шалтгаан болж байгааг болон шалтгааныг арилгах талаар өөрсдийн санаа бодлыг тэмдэглээрэй.

	 

	
		
				№

				Хүчин зүйлс

				ХХГХ-ийн шалтгаан болох нь

				Шалтгааныг арилгах арга зам

		

		
				1

				Ядуурал

				- Ядуурлын улмаас хүмүүс ажил хайх, гадаад улсад сурахыг хүсэх бөгөөд гэмт хэрэгтнүүдийн зууш болдог.

				 

		

		
				2

				Зохион байгуулалттай гэмт хэрэг

				 

				 

		

		
				3

				Авлига

				 

				 

		

		
				4

				Даяаршил

				 

				 

		

		
				5

				Хүчирхийлэл

				 

				 

		

	

	 

	 

	ХХГХ нь хүний эрхэм чанар, халдашгүй байдлыг үгүй хийж, бие махбод болон сэтгэл санааны хувьд арилшгүй шарх үүсгэж, улмаар амь насанд нь аюул занал учруулдаг гэмт хэрэг юм. Энэ гэмт хэрэг нь зөвхөн нэг улс орны асуудал биш бөгөөд олон улс дамнан хүрээгээ тэлж, нарийн зохион байгуулалттай болж байна. Энэ гэмт хэргийг зохион байгуулалттай бүлэглэлүүд үйлдэж, их ашиг орлого олдог тул илрүүлэхэд хэцүү. Хохирогчид нь гэмт хэрэгтний санхүүгийн гол эх үүсвэр тул өөрсдийн эрхшээл, дарамтад байлгаж, нуун далдалдаг. Ийм гэмт хэргийн хохирогч нь өөрөө эрхээ эдэлж, хууль зүйн тусламж авч чаддаггүй байна. Тиймээс энэхүү гэмт хэрэгт өөрийгөө болон найз нөхөд, дотнын хүмүүсээ өртүүлэн "хохирогч" болгохгүйн тулд уг гэмт хэргийг илрүүлэх, таслан зогсоох, мөн урьдчилан сэргийлэхэд хувь нэмрээ оруулах хэрэгтэй.

	 

	ЗӨВЛӨМЖ

	Өөрийгөө ХХГХ-ээс хэрхэн хамгаалах вэ?

	• Мэдээлэл сайтай байх

	• Эрсдэлд өртөхгүй байх

	• Зарыг сайтар хянах, судлахаар шийдвэрлэсэн бол эцэг эх, насанд хүрсэн асран хамгаалагчтай хамт очиж уулзах

	• Орой үдшээр гадуур явахгүй байх

	• Танихгүй хүнтэй анхааралтай, болгоомжтой харилцах.

	• Гадаадад зорчихдоо бичиг баримтаа биедээ авч явах, хэн нэгэнд өгөхгүй байх

	 

	ХХГХ-ийн талаар мэдээлэл, тусламж авахыг хүсвэл доорх цахим хаягаар хандаарай: www.stoptrafficking.mn

	Мэдээлэл, лавлагаа хүсвэл Итгэлийн утас - 1903-аар холбогдоорой

	 

	ГЭРТЭЭ ХИЙГЭЭРЭЙ

	Хүн худалдах гэмт хэргээс хэрхэн сэргийлэх тухай зөвлөгөө бүхий зурагт хуудас хийж, сургууль болон оршин суугаа байрныхаа гадаа наахаас гадна цахим хуудас ашиглан олон нийтэд түгээгээрэй.

1.4. ИРГЭНИЙ ОРОЛЦООНЫ ЧАДВАРАА ХӨГЖҮҮЛЭХ НЬ

	 

	«...Иргэдийн оролцоо ардчиллын оршин тогтнох, сүүлийн тулах цэг...»

	 

	Түлхүүр үг:      оролцооны чадвар, 

	мэдээлэлтэй иргэн, 

	мэдээлэл хайх, 

	боловсруулах, ашиглах

	 

	1 дүгээр даалгавар: 

	Өөрийн чадваруудыг үнэлнэ үү.

	 

	
		
				№

				Чадвар

				Үнэлгээ

				Үнэлсэн үндэслэл

		

		
				Хангалттай

				Хөгжүүлэх шаардлагатай

				Хангалтгүй

				 

		

		
				1

				Бусдыг сонсох

				 

				 

				 

				 

		

		
				2

				Хүсэлт бичих

				 

				 

				 

				 

		

		
				3

				Өөрт хэрэгтэй мэдээлэл болон тусламжийг авахын тулд бусдад өөрийгөө ойлгуулах (ярих, хэлэх, тайлбарлах, анхаарал татах, мэндлэх)

				 

				 

				 

				 

		

		
				4

				Өөр эх сурвалжаас мэдээлэл авч нэгтгэн боловсруулах

				 

				 

				 

				 

		

		
				5

				Мэдээллийн дагуу хэнд, хэрхэн хандахаа шийдэх

				 

				 

				 

				 

		

	

	 

	 

	 

	2 дугаар даалгавар:

	 

	Иргэн (та)      Төр      Оролцоо      Чадвар

	 

	1. Эдгээр ойлголтуудын холбоо хамаарлыг бүдүүвчээр харуулан тайлбарлана уу.

	2. 1 дүгээр даалгаврын хүрээнд үнэлсэн таны чадварууд таны хийсэн бүдүүвчтэй хэрхэн холбогдох вэ?

	 

	Иргэд ардчилсан сонгуулиар төрөө байгуулж, байгуулсан төр нь иргэдийнхээ сайн сайхны төлөө үйл ажиллагаа явуулах учиртайг та бүхэн мэднэ. Хүмүүс түүний дотор та бүхэн ч өдөр тутмын амьдралдаа төртэй байнга харилцаж байдаг. Тухайлбал,

	• Тодорхой шийдвэр гаргуулахын тулд: иргэн бүр 0,7 га газраа эзэмшихийн тулд газар эзэмшлийн гэрчилгээ авдаг.

	• Өргөдөл, хүсэлт шийдвэрлүүлэхийн тулд: та дунд сургуулиа төгсөөд, их дээд сургуульд суралцахын тулд төрийн сангийн зээлд хамрагдах хүсэлт гаргаж болно.

	• Санал хүсэлт гаргаж, хэрэгжүүлэхийн тулд зарим хорооны иргэд хорооныхоо газрын зураг дээр хаана нь эмнэлэг, хаана нь үйлчилгээний төв, хаана нь сургууль, цэцэрлэг байхыг зурж баталгаажуулаад, түүнийг нь төрийн байгууллага хэрэгжүүлж буй туршлага байна.

	 

	Иргэдийн оролцоо бол олон нийтийг өөрөө өөрийнхөө төлөө нийгмийн амьдралд эзэн ёсоор санаа тавих, асуудлыг шийдвэрлэх арга зам, тухайн улсын ардчиллын хөгжлийн илрэл байдаг. Иргэд оролцоно гэдэг нь мэдээлэлтэй байх, зөвлөлдөх, хэлэлцэх, өөрсдөө оролцох, эргээд хянахын нэр юм.

	Иргэн төртэй харилцаж оролцохын тулд юуны түрүүнд мэдээлэлтэй байх учиртай. Төр мэдээллийг түгээж харин иргэд эрэлт, шаардлагынхаа дагуу тэрхүү мэдээллийг хүлээн авдаг. Мэдээлэлтэй иргэний талаар та бүхэн Нийгмийн ухааны хичээл дээр ярилцаж байгаа. Харин энэ удаа ардчилсан нийгмийн үйл хэрэгт оролцдог иргэн байхын тулд та бүхэнд мэдээлэлтэй холбоотой ямар хэрэгцээ, чадвар шаардлагатай байгааг тодруулан хэлэлцээрэй.

	 

	Нийгмийн ухаан - IV. Уб., 2013 88-р талаас Мэдээлэлтэй иргэний талаар дэлгэрүүлэн уншаарай.

	 

	3 дугаар даалгавар: 

	Тохиолдол шинжлээрэй

	"Т" ЭМШУИС-д сурдаг бөгөөд түүний сургалтын төлбөрийг ээж нь төлдөг байв. Түүний ээж нь хоёр жил дараалан сургалтын төлбөрийг нь төлсөн хэр нь сургалтын төлбөрийн хөнгөлөлтөд хамрагдаж чадаагүй байна. "Т" сургалтын төлбөр төлсөн хүн татварын хөнгөлөлт эдэлж болдог тухай мэдээлэл сонсжээ. Найз нь түүнд сургалтын төлбөрөө төлсөн тухай баримт болон сурдаг сургуулийнхаа тодорхойлолт зэргийг харьяа дүүргийнхээ татварын газарт аваачиж өгдөг тухай ярьсан байна.

	"Т" ээждээ нэмэр болох үүднээс энэ жил татварын хөнгөлөлтөд хамрагдахаар шийдэж, найзынхаа хэлсэн баримтуудыг цуглуулан харьяа дүүргийнхээ татварын газарт очтол "материал хүлээн авах хугацаа болоогүй, жил бүрийн 1 сарын 1-нээс 2 сарын 14 хүртэл авдаг" гээд түүнийг буцаажээ. Ингээд хуулийн дагуу зохих хугацаанд нь очтол нэлээд олон материал дутуу байна гээд дахин материал бүрдүүлэх болов. "Т"-ийн ээж татварын газарт ажилладаг найзаасаа утсаар мэдээлэл авч материалаа бүрдүүлэн татварын газарт дахин очжээ. Олон хүний ард дугаарлан зогсож байгаад материалаа өгтөл нийгмийн даатгалын дэвтрийн хуулбар нь байх ёстой тушаалтай хэсэг нь алга байна гээд татварын байцаагч бас материалыг хүлээж авсангүй. Олон дахин татварын газарт очсондоо тэд бухимдаж, татварын байцаагчтай маргаж, бүрэн мэдээлэл өгсөнгүй хэмээн түүнийг буруутгажээ.

	 

	АСУУЛТ

	а. "Т" болон түүний ээж хоёрт учирсан бэрхшээлийг тоочно уу.

	б. Эдгээр бэрхшээлийн шалтгааныг тодорхойлно уу.

	в. Уг бэрхшээлээс сэргийлэхийн тулд иргэн болон төрийн албан байгууллага хоёр мэдээлэлтэй холбоотой ямар асуудалд анхаарах ёстой байсан бэ? Асуултад хариулахдаа дараах бүдүүвчийн болон хуулийн мэдээллийг ашиглаарай.

	 

	[image: Image]

	1.4.1 дүгээр зураг. Мэдээлэл олж авах арга зам

	 

	... Иргэн, хуулийн этгээд нь хүний эрх, эрх чөлөө, үндэсний аюулгүй байдал, байгууллагын хууль ёсны ашиг сонирхлыг хамгаалах зорилгоор хууль тогтоомжид нийтэд мэдээлэхийг хориглосноос бусад дараах мэдээллийг энэ хуулийн 3.1-д заасан байгууллагаас авах эрхтэй:

	Мэдээллийн ил тод байдал ба мэдээлэл авах эрхийн тухай хуулийн 3.11 дүгээр заалт

	 

	 

	 

	 

	4 дүгээр даалгавар: 

	"Мэдээлэл ба чадвар"-ын хүрээнд багаар ажиллан гүйцэтгээрэй.

	 

	
		
				Танд хэрэгтэй мэдээлэл

				Танд хэрэгтэй чадвар

		

		
				Мэдээлэл эрэх хайх

				Мэдээлэл
боловсруулах

				Мэдээлэл ашиглах

		

		
				Дээд сургуульд суралцах төлбөртөө Төрийн сангийн зээл авах

				• Холбогдох дүрэм, журмыг олох, унших
• Мэддэг хүнээс сурвалжлах
• Хариуцсан төрийн байгууллага, албан хаагчийг олох, уулзах, асуух

				• Гол ба гол бус, бодит ба бодит бус мэдээллийг ялгах
• Хэд хэдэн мэдээллийг харьцуулах, нэгтгэх
• Нэмж олох мэдээллийн жагсаалт гаргах

				• Хүсэлтээ бичих
• Холбогдох газарт нь дүрэм журамд заасан хугацаанд хүргэх эсвэл шуудангаар илгээх

		

		
				 

				 

				 

				 

		

		
				 

				 

				 

				 

		

	

	 

	 

	Даалгавруудыг гүйцэтгэснээр та бүхэн мэдээллээ ашиглаж сурахад тань тодорхой чадвар хэрэгтэй талаар эргэцүүллээ. Жишээ нь, та мэдээлэл олж авах, түүнийг ашиглах чадвараа хөгжүүлэхийн тулд эхлээд өөрт хэрэгцээтэй мэдээллийг төрөл бүрийн эх сурвалж болох сонин, телевиз, номын сан, цахим сүлжээ зэргээс олж авах чадвартай байх хэрэгтэй. Дараа нь шинээр олж авсан мэдээллээ нэг талын үзэл бодлыг харуулсан эсэх, буруу ташаа мэдээлэл эсвэл буруу дүгнэлтэд хүргэж болох мэдээлэл эсэхийг үнэлж дүгнэж чаддаг байх нь чухал. Үүний дараа мэдээллээ боловсруулах, хадгалах, ашиглах арга замыг сонгох чадвартай байх хэрэгтэй гэсэн үг юм.

	Зарим тохиолдолд иргэд ялангуяа, залуучууд төрийн байгууллагаас мэдээлэл авах, шаардахаас эмээж, бэрхшээдэг. Гэтэл айх эмээх шаардлагагүй юм. Учир нь иргэн бүр мэдэх эрхтэй, нөгөө талаас төр нь иргэдээ мэдээллээр хангах үүрэгтэй юм. Мэдээллийн ил тод байдал ба мэдээлэл авах эрхийн тухай хуулиар иргэд дараах төрлийн мэдээллийг олж авах эрхтэй гэсэн байдаг.

	Үүнд:

	1. Тухайн байгууллагын чиг үүрэг, үйл ажиллагаатай холбоотой мэдээлэл:

	2. Тухайн байгууллагын ажилтнууд болон хүний нөөцийн талаарх мэдээлэл:

	3. Байгууллагын төсөв болон түүний зарцуулалттай холбоотой мэдээлэл:

	4. Байгууллагын худалдан авалттай холбоотой мэдээлэл:

	 

	Иргэний оролцооны чадвар нь зөвхөн мэдээлэлтэй холбоотой чадвараар хязгаарлагдахгүй бөгөөд асуудлыг шийдвэрлэх, хамтран ажиллах, бүтээлч санал санаачилга гаргах зэрэг өргөн хүрээтэй чадвараа хөгжүүлэх шаардлагатай. Тиймээс бид өдөр тутмын амьдралдаа, нийгмийн оролцооны чадвараа ашиглаж, түүнийгээ хөгжүүлж ашиглаж байх нь чухал юм.

	 

	5 дугаар даалгавар

	1. Дараах бүдүүвч зургийн голд буюу "бэрхшээлтэй асуудал" гэсэн хэсэгт өөрт тохиолдсон эсвэл гэр бүлийн гишүүн, найз нөхдөдөө тохиолдсон бэрхшээлтэй асуудлыг нэрлэж бичээрэй. Жишээ нь, манай хорооны нийгмийн ажилтан хөгжлийн бэрхшээлтэй иргэдэд хүрч ажиллаж чадахгүй байна г.м.

	2. Асуултад хариулсны дараа асуудлыг шийдвэрлэхэд миний чадвар, оролцоо ямар байна вэ? гэсэн асуултын хүрээнд дүгнэлт бичээрэй.

	 

	 

	 

	 

	 


II ИРГЭНИЙ ХАРИУЦЛАГА

	2.1. ХУУЛЬ ДЭЭДЛЭХ ЁС

	 

	Тэнгэрийн дор төрж хуулийн дор амьдарна.

	Монгол ардын зүйр үг

	 

	Түлхүүр үг:       

	шударга ёс, 

	эрх зүй, 

	хууль, 

	хууль дээдлэх ёс

	 

	1 дүгээр даалгавар:

	 

	[image: image1]Эртний Грекийн домогт шударга ёсны тэнгэр Фемидагийн тухай өгүүлдэг. Домгийн ёсоор газар дэлхий, түүний баялгийг ертөнцийн бүх хүн ард адил тэгш эзэмших эрхтэй ажээ. Харин эд баялгийг хуваарилах Фемидагийн нүд нь боолттой, гартаа жинлүүр, нөгөө гартаа сэлэм барьснаар дүрслэгдсэн байдаг. Хожим нь домгийн баатар Фемидагийн жинлүүр нь эрх зүй болон шударга ёсны бэлгэдэл болон хэрэглэгдэх болжээ.

	 

	 

	 

	 

	 

	 

	 

	АСУУЛТ:

	а. Яагаад Фемида тэнгэрийн нүд нь боолттой байна вэ?

	б. Барьж буй жинлүүр, сэлэм нь шударга ёстой ямар холбоотой вэ?

	в. Шударга ёс болон хууль хоёрын хооронд ямар хамаарал байдаг вэ?

	г. Хууль, шударга ёсны өөр ямар бэлгэдэл мэдэх вэ? Тайлбарлана уу?

	 

	2 дугаар даалгавар:

	 

	Таны амьдралд өдөр тутам хэрэглэгддэг хамгийн чухал хуулийг нэрлэнэ үү?

	... ... ...

	 

	Хэрэв эдгээр хууль байхгүй бол танд ямар нөхцөл байдал үүсэх вэ?

	... ... ...

	 

	Эдгээр хууль байх ёстой гэж үзэж буй 3-4 гол шалтгааныг дурдана уу?

	... ... ...

	 

	 

	Өнөөгийн нийгэмд хүн хуулиас ангид, түүнээс гадуур амьдрах боломжгүй билээ. Өглөө босоод замын хөдөлгөөнд оролцох, сургуульдаа сурах, ажлаа гүйцэтгэх, бараа, үйлчилгээ худалдан авах, ажил хэргийн асуудлаар гэрээ хэлцэл хийх, гадаад, дотоодод аялах зэрэг хүний бүхий л харилцааг хуулиар зохицуулдаг.

	 

	ЭРХ ЗҮЙ БА ХУУЛЬ

	Эрх зүй нь бүх нийтээр даган мөрдүүлэхээр төрөөс тогтоосон бөгөөд албадлагын хүчээр хэрэгжүүлж байдаг нийгмийн хэм хэмжээний тогтолцоо юм. Хууль бол төрийн эрх бүхий байгууллагаас зохих журмын
дагуу батлан гаргасан дээд хүчин чадалтай баримт бичиг юм.

	Монгол Улсын хууль тогтоох байгууллага болох Улсын Их Хурлаас батлан гаргаж, нийтээр дагаж мөрдүүлэх хэм хэмжээ тогтоон, биелэлтийг нь төрийн албадлагын хүчээр хангаж байдаг бичмэл баримт бичгийг хууль гэнэ.

	 

	 

	Хууль, эрхзүй нь тухайн нийгэмд буй үнэт зүйлс, ёс суртахууны хэм хэмжээ, нийгмийн хариуцлагын тогтолцоог өөртөө агуулж, түүний илэрхийлэл болдог. Тухайлбал, энгийн маргаан, үзэл бодлын зөрөлдөөнөөс эхлээд бусдын бие махбод, эд хөрөнгөд халдах хүртэл нийгмийн харилцааны бүх асуудлыг "буруу ба зөв", "үнэн ба худал", "шударга ба шударга бус", "нийтийн эрх ашигт нийцэх ба үл нийцэх" гэсэн байдлаар ялган тодорхойлж өгдөг. Хүн бүхэн нийгмийн харилцааг хамгийн шударга, зохистой байдлаар зохицуулах, маргаантай, санал зөрөлдсөн үед үнэн зөвөөр шийдвэрлүүлэхийг хүсдэг. Нийгмийн харилцааг зохицуулж буйн хувьд хууль нь шударга, тогтвортой байх учиртай. Иймд хууль бол шударга ёсны төлөө тэмүүлж буй эрэл хайгуул хэмээн тодорхойлж болно.

	 

	Хууль нь нийгэмд дараах үүргийг гүйцэтгэдэг.

	Үүнд:

	1. Хүний эрхийг хамгаалах

	2. Шударга ёсыг сахин бэхжүүлэх

	3. Маргаан, зөрчлийг шийдвэрлэх

	4. Нийгмийн дэг журам, тогтвортой байдлыг хангах,

	5. Олонхын хүсэл зоригийг илэрхийлэх,

	6. Цөөнхийн эрхийг хамгаалах зэрэг болно.

	 

	Энд дурдаж буй хүний эрх, эрх чөлөө, тэгш байдал, шударга ёс, ардчилал, нийгмийн дэг журам зэрэг нь нийт хүн төрөлхтний үнэт зүйлс бөгөөд хүмүүс түүхийн турш эдгээрийг бүтээж, хамгаалж, хөгжүүлэхийн төлөө тэмцэж ирсэн. Хүн төрөлхтний нийтлэг үнэт зүйлсийг өөртөө шингээж, тэдгээрийг хамгаалдаг тул хууль өөрөө бидний үнэт зүйл болно.

	Хуулийг зөвхөн төрөөс, хууль тогтоох байгууллага батлан гаргана. Хуулийг бүх нийтээр заавал дагаж мөрдүүлэх ба зөрчвөл хариуцлага хүлээлгэх замаар биелэлтийг хангуулдаг. Хүн бүр дагаж мөрдөх нийтлэг хүчин чадалтай байхын тулд хууль нь дараах шаардлагыг агуулдаг.

	 

	• Төрөөс тогтоон гаргаж, заавал хэлбэржин бичигдсэн байна.

	• Хууль дээд хүчин чадалтай байна. Ялангуяа, хууль хэрэгжүүлэх байгууллага аливаа асуудлыг дур
мэдэн шийдвэрлэх эрхийг хуулиар хязгаарладаг.

	• Хуулийн өмнө хүн бүр эрх тэгш байна. Таны хэн байхаас үл хамааран эрх зүйн адил нөхцөл үйлчлэх ёстой.

	• Хэрвээ хууль, эрх зүйн хэм хэмжээг зөрчсөн бол хууль зүйн хариуцлага хүлээлгэнэ. Мөн хуульд харшилсан шийдвэр гаргасан бол хүчингүй болгоно.

	• Хууль зүйн хариуцлага нь төрийн албадлагаар баталгааждаг.

	• Мөн хууль нь хүний эрх, үүргийг тэнцвэржүүлдэг. Бусдын эрхийг зөрчсөн тохиолдолд тухайн хүний эрхийг хязгаарлах нь бий. Энэ тохиолдолд зөвхөн хуульд заасан үндэслэлээр хүний эрхийг хязгаарлаж болно.

	 

	Хүн бүр амь бие, эрх, эрх чөлөө, эд хөрөнгөө хамгаалах заяамал эрхтэй. Хууль тогтоосноор энэ гурав бий болж буй хэрэг биш, харин энэ гурав байгаа учраас эдгээрийг хамгаалахын тулд хууль байдаг. Энэ уялдсан цогц эрхээ эдлэхийн тулд, хууль ёсны хамгаалалттай байхын тулд л хуулийг төрөөс гаргадаг.

	Гавьяат хуульч Ж. Амарсанаа

	 

	Эргэцүүлэн ярилцаарай:

	1. Хууль яагаад үнэт зүйл болдог вэ?

	2. Яагаад бид хууль, дүрмийг дагаж биелүүлэх ёстой вэ?

	3. Иргэд хуулийг дагаж мөрдөхгүй бол нийгэмд ямар нөхцөл байдал үүсэж болох вэ?

	4. Иргэд хуулийг дагахгүй эсэргүүцэх тохиолдол байдаг уу? Яагаад?

	 

	3 дугаар даалгавар:

	Тохиолдол: Тамхины хяналтын тухай хууль:

	2012 оны 10 сарын 24-нд Тамхины хяналтын тухай хуульд нэмэлт өөрчлөлт оруулсан. Тус өөрчлөлтөөр тамхи татах, зарж борлуулахыг хориглосон газруудыг тогтоосон байна. Та анхааралтай уншина уу?

	 

	ТАМХИ ТАТАХЫГ ХОРИГЛОСОН ГАЗРУУД:

	 

	• Бүх төрлийн нийтийн тээврийн хэрэгсэл;

	• Олон нийтийн үзвэр, үйлчилгээний газар;

	• Шатахуун түгээгүүрийн газар, шатах, тэсрэх бодисын үйлдвэр, агуулах;

	• Буудал, зочид буудлын нийтийн танхим, тамхи татахыг хориглосон өрөө;

	• Нийтийн хоол, худалдаа, баар, цэнгээний газар;

	• Аж ахуйн нэгж, байгууллагын ажлын байрны дотоод орчин;

	• Агаарын хөлөг, зорчигч тээврийн галт тэрэг;

	• Цэцэрлэг, бүх шатны сургууль, сургуулийн дотуур байр, гаднах орчин;

	• Нийтийн зориулалттай орон сууцны байшингийн орц, цахилгаан шат, хүүхдийн тоглоомын талбай, цэцэрлэгт хүрээлэн;

	ТАМХИ ХУДАЛДАХЫГ ХОРИГЛОСОН ГАЗРУУД:

	• цахим сүлжээгээр;

	• ерөнхий боловсролын сургуулийн хичээлийн болон дотуур байраас 500 метрийн дотор;

	• баар, цэнгээний газар;

	• тамхи борлуулах аливаа цэгт тамхины нэр, үнэ, тамхин бүтээгдэхүүнийг биетээр дэлгэн тавихаас бусад хэлбэрээр мэдээлэл өгөх;

	 

	АСУУЛТ:

	а. Та бүхний оршин суугаа газар болон сургуулийн ойр орчим иргэд тамхины тухай хуулийг хэрхэн мөрдөж байна вэ?

	б. Тамхины хяналтын тухай хуулиар хэнийг, хэрхэн хамгаалсан бэ?

	в. Энэ хуулийн заалтуудыг хүний тодорхой эрх, эрх чөлөөтэй холбон тайлбарлана уу?

	г. Тамхи татах хувь хүний эрх болон тамхинаас үүдэлтэй өвчлөлөөс сэргийлэх, нийгмийн эрүүл мэндийг хамгаалахын аль нь илүү үнэ цэнтэй вэ?

	 

	Нийгмийн харилцаа өргөжихийн хэрээр хууль, эрх зүйн зохицуулалт улам нарийсан хөгждөг. Үндсэн хуульд заасан үнэт зүйлийг баталгаажуулах зорилгоор тусгайлсан хуулиуд баталдаг. Тухайлбал, хүмүүсийн хувийн харилцааг зохицуулах Иргэний хууль, Гэр бүлийн хууль, хөдөлмөрийн харилцааг зохицуулах чиглэлээр Хөдөлмөрийн хууль, гэмт хэрэгтэй тэмцэх чиглэлээр Гэмт хэргийн тухай, Зөрчлийн тухай хууль зэргээр бие даасан хуулиуд батлан гардаг. 

	Гэвч бүх хуулийг хүн бүр бүрэн мэдэхэд ихээхэн хүчин чармайлт шаардлагатай. Иргэн бүрд хуулийг хүргэх, мэдээлэх, хуулийн тухай зөвлөх үйл ажиллагааг зохион байгуулах үүргийг төр хүлээдэг. Үүний тулд хууль тогтоомжийн шинэчлэлт, өөрчлөлтийг ил тод, хүртээмжтэй болгож, иргэд байгууллагад хүргэх нь төрийн чухал үйл ажиллагаа юм. 

	 

	4 дүгээр даалгавар:

	Монгол Улсын Төрийн жинхэнэ албан хаагчийн тангаргийн үгтэй танилцана уу. 

	2. 1. 1 дүгээр зураг. Тангараг өргөж байгаа нь

	 

	Монгол Улсын Төрийн жинхэнэ албан хаагч:

	"Эх орон, ард түмнийхээ төлөө эрдэм чадлаа зориулж, төрийн хууль, ёс зүйн хэм хэмжээг чанд сахиж албан үүргээ үнэнч шударгаар биелүүлэхээ тангараглая.  Тангаргаа няцвал хуулийн хариуцлага хүлээнэ."

	Төрийн албаны тухай хууль

	 

	АСУУЛТ:

	а. Тангаргийн үг бүр ямар утга санааг илэрхийлж байна вэ?

	б. Албан үүргийг хуулиар тодорхойлсон байдаг уу?

	в. Тангараг өргөдөг өөр ямар албан тушаалууд байдаг вэ?

	г. Тангараг өргөдөг болон өргөдөггүй албан тушаалтны хоорондын ялгаа нь юу вэ?

	 

	Гэртээ хийгээрэй: 

	"Онгоцоор зорчигч бүр иргэний нислэгийн тухай хууль дүрмийг сайн мэддэггүй ч тэр хууль нь бүх зорчигчдод үйлчилж, тэдний аюулгүй байдлыг нь хангаж байдаг."

	1. Энэ мэдэгдэлтэй санал нийлж байна уу?

	2. Тухайлбал, энэ хуулийг та бүхэн судлах шаардлагатай юу? Яагаад? Өөрсдийн санал, дүгнэлтийг хуваалцаарай. 

	3. Үүнтэй төстэй жишээ, тохиолдлууд цуглуулж ангийнхантайгаа хуваалцана уу?

	 


2. 2. ОЮУНЫ ӨМЧ

	 

	Монгол Улсын Үндсэн хуулийн 16.3-р заалтад хөдлөх, үл хөдлөх хөрөнгө шударгаар
олж авах, эзэмших, өмчлөх, өв залгамжлуулах эрхтэй гэжээ.

	 

	Түлхүүр үг: 

	оюуны өмч,

	зохиогчийн эрх, 

	патент,

	барааны тэмдэг

	 

	1 дүгээр даалгавар: 

	Хамтран ярилцаарай. 

	1. Танд буюу танай гэрт хуулиар хамгаалуулах оюуны бүтээл бий юу?

	2. Таны хэрэглэж буй эд зүйл дотор дотоодын болон гадаадын нэрд гарсан барааны тэмдэгтэй ямар зүйлс байна?

	3. Танай орон нутаг ямар бүтээгдэхүүнээрээ алдартай вэ?

	 

	Оюуны өмчийг хамгаалах нь бидэнд ямар хэрэгтэй вэ?

	Оюуны өмчийг хамгаалах нь хүний сэтгэн бодох, санаачлан бүтээх хүсэл тэмүүллийг өрнүүлэх, тэгснээр хүн төрөлхтний хөгжлийг урагшлуулах нөхцөл байдлыг үүсгэдэг. Жишээ нь, өндөр өртгөөр хийгдсэн сайн киног дэлхий даяар олон хүн үзэж тухайн бүтээлээр хүмүүст хүргэх гэсэн үнэт зүйлсийг мэдэж, хүлээн авч хүмүүждэг. Тэрхүү киноны зохиогчийн эрхийг хамгаалахгүй бол тэр хүн дахин сайн бүтээл туурвиж чадахгүйд хүрэх, мөн сайн бүтээл үнэгүйдэж болзошгүй. 

	 

	2 дугаар даалгавар: 

	Яагаад болохгүй вэ?

	1. Найруулагч "Ц"-ын хийсэн киног зохиогчийн зөвшөөрөлгүйгээр CD дээр хуулан гадуур худалдаж байна. 

	2.  Нэгэн зохиолч "А"-гийн жүжгийн зохиолын санааг авч бага зэрэг өөрчлөн өөрийн бүтээл болгон хэвлэжээ. 

	3. Оюутан "Б" бие даалтын ажил хийхдээ нэгэн эрдэмтний бүтээлээс авсан хэсгийг өөрийн санаа болгон бичжээ. 

	4. Нэгэн оёдлын жижиг үйлдвэр NIKE барааны тэмдгийг бүтээгдэхүүн дээрээ тавьжээ. 

	5. Сүүний шинэ үйлдвэр Сүү ХХК-ний барааны тэмдэгтэй төстэй барааны тэмдэг хийж бүтээгдэхүүн дээрээ тавьжээ. 

	6. Улаанбаатар хотын ойр хавьд гүү барьдаг нэгэн айл өөрийн айргаа "Булганы айраг" хэмээн худалджээ. 

	7. Профессор 'Т"-ийн зохиогчийн эрхтэй номыг их сургуулийн нэгэн ажилтан хувилж, олшруулан оюутнуудад худалдаж байсныг илрүүлжээ.  

	8. "Би чамд хайртай 2" уран сайхны киноны бүтээлчид оюуны өмчийн хулгайтай тэмцэж, хатуу хяналттайгаар кино театруудад гаргаж байв. Энэ ажил нь амжилттай болж, уран бүтээлчид киногоо гадаадад суугаа монголчууддаа толилуулахаар болжээ. Гэтэл нэг л өглөө интернэтийн сайтуудад "Би чамд хайртай 2" кино үнэгүй, шууд үзэхээр тавигдаж, дуртай хүн бүр үзэж эхэлсэн байна. 

	9. Залуу зохион бүтээгчдийн уралдаанд оролцсон хүүхдүүдийн шинэ санааг ашиглан нэгэн үйлдвэр шинэ бүтээгдэхүүн худалдаанд гаргажээ. 

	 

	 

	Хүмүүсийн оюун ухаанаараа бүтээсэн аливаа шинэ бүтээл, санаачилгыг хүлээн зөвшөөрөх, түүгээрээ ашиг орлого олох эрхийг нь хамгаалахын тулд патент, зохиогчийн эрх, бараа бүтээгдэхүүний тэмдэг зэрэг оюуны өмчтэй холбоотой хууль гаргадаг. 

	 

	Оюуны өмчийг дараах хуулиар хамгаалдаг. 

	3 дугаар даалгавар: 

	Тохиолдлыг шинжлээрэй. 

	 

	Нэрт орчуулагч Г. Аким гуай Колумбын зохиолч Габриэл Гарсиа Маркесын "Зуун жилийн ганцаардал" зохиолыг монгол хэлэнд 1989 онд анх удаа хөрвүүлэн уншигчдад толилуулж байжээ. Харин сүүлийн жилүүдэд түүний энэхүү орчуулсан зохиол нь интернэт сайтуудад үнэгүй татаж авч унших боломжтойгоор тавигдсан аж. 

	 

	Байр сууриа илэрхийлээрэй. 

	 

	
		
				№

				Асуулт

				Тийм

				Үгүй

				Яагаад?

		

		
				1

				Г. Аким гуайн орчуулгыг цахим
хэлбэрээр тараах нь оюуны өмчийн
хулгай болно. 

				 

				 

				 

		

		
				2

				1989 онд хэвлэгдсэн учир өнөө үед
цахим хэлбэрээр түгээх нь зүйн хэрэг. 

				 

				 

				 

		

		
				3

				Тухайн үедээ Г. Аким гуай орчуулсан
номоосоо ашиг олсон. Тиймээс
өнөө үеийн залууст оюуны хөрөнгө
оруулалт хийж зохиолоо үнэгүй
уншуулах нь зөв. 

				 

				 

				 

		

		
				4

				... ... ...

				 

				 

				 

		

	

	 

	Патент гэж юу вэ?

	Патент гэдэг нь тодорхой зүйлийг хийх шинэ арга замыг гаргасан эсвэл аливаа техникийн шинэ шийдлийг санал болгож буй бүтээгдэхүүн болон арга ажиллагаанд (шинэ бүтээлд) өгч буй онцгой эрх юм. Патент нь патент эзэмшигчийн шинэ бүтээлийнх нь хамгаалалт юм. Хамгаалалт нь хязгаарлагдмал хугацаагаар буюу голдуу 20 жилээр олгогддог. 

	 

	4 дүгээр даалгавар: 

	Танай орон нутагт патентын эрх авч болох шинэ санаа, бүтээлийг нэмж бичээрэй. 

	 

	
		
				№

				Патент авсан бараа бүтээгдэхүүн

		

		
				1

				"Чацарганын тос гаргаж авах арга"
Зохиогчийн гэрчилгээ №446,1988, / Г. Баасанхүү, Б. Сүрэнхор, Ч. Туул, Г. Чимэд-Очир

		

		
				2

				"Аяга таваг угаагч, хатаах зориулалттай төхөөрөмж"
зохиогчийн эрхийн гэрчилгээ №21917 П. Сэнгэжав 1986

		

		
				3

				"Автомашин угаах зөөврийн төхөөрөмж" зохиогчийн эрхийн гэрчилгээ №21872 Б. Батмөнх, Х. Алгаа 1986

		

		
				4

				 

		

		
				5

				 

		

	

	 

	Барааны тэмдэг гэж юу вэ?

	Барааны тэмдэг бол тодорхой хувь хүн, үйлдвэрийн газар өөрийн үйлдвэрлэдэг бараа, үйлчилгээг бусдынхаас ялгах зорилгоор хэрэглэдэг таних тэмдэг юм. Үүний гарал үүсэл эрт дээр үеэс улбаатай бөгөөд гар урчууд өөрсдийн урласан уран сайхны болон хавсарга бүтээл дээрээ өөрсдийн гарын үсэг буюу "тэмдэг" тавьдаг байжээ. Он жил улирах явцад эдгээр "тэмдэг" нь өнөөгийн барааны тэмдгийн бүртгэл, эрхийн хамгаалалтын тогтолцоо болон хөгжсөн байна. Энэхүү тогтолцоо хэрэглэгчдэд алив бараа, үйлчилгээний гарал үүслийг таниулж, хэрэгцээг нь хангадаг онцгой барааны тэмдгээр илэрхийлэгдэх чанарыг зааснаараа борлуулалтад нь нөлөөлдөг. 

	 

	Олон төрөл бараа дотроос сонголт хийхдээ найдвартай, олон улсад танигдсан тэмдэгтэй бараа таваарыг худалдаж авах нь хэрэглэгч бидний эрхийг хамгаалж байгаа явдал юм. 

	Оюуны өмчийн, патентын хуулийг хэрэгжүүлснээр хуурамч, чанаргүй бараа бүтээгчдийг зах зээлээс шахах сайн талтай ба энэ нь мөн л хэрэглэгч бидэнд ашигтай.

	 

	5 дугаар даалгавар: 

	Эргэцүүлэн хэлэлцээрэй. 

	1. Та бүхэн бараа худалдаж авахдаа юуг голчлон анхаардаг вэ?

	2. Яагаад зарим үйлдвэрлэгчид нэрд гарсан бараа бүтээгдэхүүний тэмдгийг хуулбарлах буюу бага зэрэг өөрчилж үйлдвэрлэдэг вэ?

	3. Хуурамч бараа бүтээгдэхүүнийг хилээр оруулж ирэхийг хориглосон хууль гаргах нь ямар эерэг ба сөрөг үр дагавартай вэ?

	4. Хуурамч бараа бүтээгдэхүүнийг баталгаат бараа бүтээгдэхүүнээс хэрхэн ялгах вэ?

	 

	[image: Image]

	2. 2. 1 дүгээр зураг. Хуурамч болон баталгаат бараа бүтээгдэхүүн

	 

	Та мэдэх үү?

	Патентын тухай хуулийн Гуравдугаар бүлгийн 13 дугаар зүйл. Шинэ бүтээл, бүтээгдэхүүний загварт патент олгох

	13. 1. Шинэ бүтээлийн ном зүй, томьёолол, бүтээгдэхүүний загварын зургийг патентын хэвлэлд нийтэлсэн өдрөөс хойш 3 сарын дотор Оюуны өмчийн газарт няцаасан нотолгоо ирээгүй, маргаан гараагүй бол патент олгоно.  

	13. 2. Энэ хуулийн 13. 1-д заасан хугацаанд няцаасан нотолгоо ирсэн, маргаан гарсан тохиолдолд тэдгээрийг зохих журмын дагуу шийдвэрлэх хүртэл патент олгохыг хойшлуулна. 

	13. 3. Иргэн, хуулийн этгээд няцаасан нотолгоо ирүүлсэн, маргаан гарсан тохиолдолд Оюуны өмчийн газрын ерөнхий шинжээч гомдол хүлээн авснаас хойш 30 хоногийн дотор анхны шинжээчийг оролцуулалгүйгээр 3 шинжээчийн бүрэлдэхүүнтэйгээр тухайн маргааныг дахин хянан хэлэлцэж шийдвэрлэх бөгөөд анхны шинжээчид гаргасан дүгнэлтээ нотлох боломж олгоно. 

	13. 4. Энэ хуулийн 13. 3-т заасны дагуу гарсан шийдвэрийг эс зөвшөөрвөл Оюуны өмчийн газрын дэргэдэх маргаан таслах комисст гомдлоо гаргаж болно. 

	13. 5. Патент олгосон шинэ бүтээл, бүтээгдэхүүний загварыг улсын бүртгэлд бүртгэж, мэдүүлгийг нь патентын санд хадгална.  

	Эх сурвалж: Патентын тухай хуулиас

	 


2. 3. "НОГООН" СУРГУУЛЬ

	 

	Монгол Улсын Төрөөс Экологийн талаар баримтлах бодлого. 5. 10. 2010-2020 оны хугацаанд
экологийн баримжаат төрийн бодлого хэрэгжих үе эхэлнэ. Энэ хугацаанд нийгмийн амьдралын голлох хүрээнд
хүрээлэн байгаа орчиндоо зохицон ажиллах арга, зохион байгуулалтыг нэвтрүүлнэ. 

	 

	Түлхүүр үг: 

	ногоон сургууль, 

	эко сургууль,

	ногоон хөгжил, 

	ногоон хөгжлийн үзүүлэлт

	 

	1 дүгээр даалгавар: 

	Баримтуудыг ашиглан ярилцана уу. 

	 

	Баримт 1

	Дэлхийн байгаль хамгаалах өдрийг манай улс энэ жил хөл ихтэй тэмдэглэж байна. 

	Зургаадугаар сарын 1-ний өдрөөс тэмдэглэж эхэлсэн байгаль орчны өдрүүдийн хүрээнд өнөөдөр Төрийн
ордноо "Ногоон хөгжил" үндэсний чуулган болж байна. Энэ жилийн байгаль хамгаалах өдрийг манай улс
"Хүнсний хэмнэлттэй хэрэглээ буюу Бод-Ид-Хэмнэ-Хоол хүнсний хаягдлыг багасгая" уриа дор тэмдэглэж байна. 

	Эх сурвалж http://economy.news.mn/

	 

	Баримт 2

	Ногоон байшин нь архитектурын салбарт сүүлийн үед бий болж буй чиг хандлага бөгөөд хүрээлэн буй орчинд ямар ч хоргүй, цахилгаан эрчим хүчний хэрэглээ бага, экологид ээлтэй барилга байгууламж юм. Ногоон барилга нийгэмд ашиг тустай төдийгүй яваандаа барилга байгууламжид тавих гол шалгуур үзүүлэлт, стандарт болох аж. "HowStuffWorks" нь барилга барих арга барилд олон жил ноёрхсон стандартыг халж ногоон технологиор бүтээсэн барилга байгууламж барих санал санаачилгыг дэмждэг байгууллага юм

	Эх сурвалж: http://technology.time.mn 

	 

	Баримт 3

	Завханы 6 сургууль 3-р зэрэглэлийн "Ногоон сургууль» гэрчилгээ авав. Мод, бут, мандлын цэцэг, зүлэг, тасалгааны цэцэг, хүнсний ногоо тарьж ургуулсан байдал, бусад ногоон гэж хэлж болох ажлын үзүүлэлтээрээ энэ жил дараах сургуулиуд манлайлж, 3 дугаар зэрэглэлийн "Ногоон гэрчилгээ"-тэй болов. 

	Эх сурвалж: www.shuud.mn

	 

	АСУУЛТ:

	а. Баримтууд ямар нийтлэг мэдээллийг агуулж байна вэ?

	б. "Ногоон" гэдэг ойлголт ямар агуулгатай вэ? Яагаад өнөө үед бүх зүйлийг "ногоон" гэдэг тодотголтой ярих болов?

	в. Аливаа бодлого, үйл ажиллагаа, үйлдэл бүхэн "ногоон" байхын гол шалгуур юу байж болох вэ?

	 

	 

	 

	2 дугаар даалгавар: 

	Танай сургууль "ногоон" уу? Үзүүлэлтийн дагуу шинжилнэ үү. 

	 

	
		
				 

				 

				Хариулт

		

		
				№

				Ногоон сургуулийн үзүүлэлтүүд

				Тийм

				Үгүй

		

		
				1

				Сургуулийн бүх чийдэнг өдөр унтраадаг. 

				 

				 

		

		
				2

				Хэрэглээгүй үедээ анги танхимынхаа техник хэрэгслийг бүрэн унтраадаг. 

				 

				 

		

		
				3

				Ойн модоор үйлдвэрлээгүй, дахин боловсруулсан цаас хэрэглэдэг. 

				 

				 

		

		
				4

				Сургуулийн 00 өрөөний крантны усыг хүүхэд бүр хааж хэвшсэн. 

				 

				 

		

		
				5

				Сургуулийн анги танхим, хонгил өдөрт нарны гэрлээр гэрэлтдэг. 

				 

				 

		

		
				6

				Байгальд ээлтэй байх талаар хэлэлцэж сурагчдын баримтлах дэг, дүрэм гарган ажилладаг. 

				 

				 

		

		
				7

				Манай сургуулийн хүүхэд бүр хичээлээс гадуурх ажлын хүрээнд байгаль хамгаалах ажилд оролцдог.

				 

				 

		

		
				8

				Хог багатай хэрэглээг эрхэмлэдэг.

				 

				 

		

		
				9

				Хогоо ялгаж хаядаг.

				 

				 

		

		
				10

				Сургуулийн гадаа борооны ус тосох сав суулга байдаг.

				 

				 

		

		
				11

				Бид нэг талыг нь хэрэглэсэн цаасыг ашигладаг.

				 

				 

		

	

	 

	Та бүхэн хүн, байгалийн харилцааны талаар их олон зүйлийг мэддэг, судалдаг. Харин энэ удаа бид та бүхний мэдлэг, бодлыг "ногоон" гэдэг ойлголтын хүрээнд нэгтгэн ярилцахаар шийдлээ. 1 дүгээр даалгаврыг хийж байхдаа та бүхэн энэ ажлыг эхэлсэн гэж найдаж байна. Хөгжил бол хүний сайн сайхан, аз жаргалтай амьдралын төлөө байх ёстой зүйл. Харин хүний сайн сайхан, аз жаргалтай амьдрахын эх сурвалж бол байгаль орчин буюу ус, агаар, хөрс гээд бидний амьдралыг тэтгэх тогтолцоо юм. 

	 

	Ногоон хөгжил бол Монголчуудад тун ойр, энгийн ойлголт юм. Дулаан, цахилгаан, ус, хоол, хувцсаа хэмнэх нь өрх гэрийн эдийн засагт ч ашигтай. Манай нүүдлийн соёл иргэншил ч материаллаг бус, хэмнэлттэй, дахин ашигладаг, хог хаягдалгүй амьдралын хэв маягт суурилсан байдаг. Иймээс Монгол Улс нүүдлийн уламжлалт соёл иргэншил дээрээ суурилж, үр ашиг өндөртэй орчин үеийн технологиор үйлдвэрлэлээ дэмжээд, ногоон соёл иргэншил рүү шилжих бүрэн боломжтой. Үүнийг хүүхдүүд та бүхэн хийх болно. 

	 

	Зурагт үзүүлсэнчлэн, судлаачид хүн байгалийн харилцааны гурван хандлага байна гэж үздэг бөгөөд орчин үед улам бүр гурав дахь хандлага руу явж байна. Гэхдээ хоёр дахь хандлага илүү амь бөхтэй байгаа бөгөөд энэ хэрээр хүмүүс бид өөрсдөө өөрсдийн орон гэрээ сүйтгэж байгаа билээ. 

	 

	[image: Image]

	2. 3. 1 дүгээр зураг. Хүн байгалийн харилцаа

	 

	 

	3 дугаар даалгавар:

	а. Эх орныхоо болон гадаад улсын үе тэнгийнхнийхээ ногоон хөгжилд оруулж буй хувь нэмрийн талаарх сайн туршлагыг уншина уу. 

	 

	Улс орны хүүхдүүд

	АНУ-ын ногоон сургуулийн хүүхдүүд дараах тангаргийг өргөдөг. Тэдний өргөсөн тангаргаас хүүхдүүд сургуулиа ногоон болгохын тулд юу хийдгийг харах боломжтой юм. 

	1. Манай сургууль дээр "Ногоон сургууль болох 7 алхам" хэрэгжихэд би оролцох болно. 

	2. Би өөртөө дараах 5 хариуцлагыг хүлээнэ:

	• Өдрийн цайгаа уухдаа хог хаягдал гаргахгүй. 

	• Гэртээ байгальд ээлтэй цэвэрлэгээний бодис хэрэглэнэ. (барааны саван гэх мэт)

	• Сард нэг удаа унадаг дугуйгаар юм уу, алхаж сургуульдаа
явах болно. 

	• Тоног төхөөрөмж, гэрлээ хэрэглэж дуусаад унтрааж байх болно. 

	• 7 хоногт нэг удаа салхинд гарна. 

	3. Би ногоон сургуулийн тухай цааш нь 5 хүнд дамжуулах болно. Учир нь энэ нь хүүхдүүдийн эрүүл мэнд, суралцах, ирээдүйн хөгжилд тустай. 

	4. Би амжилттай ажилладаг "Ногоон сургууль"-ийн талаар мэдээлэл цуглуулж бусдад мэдээлэл түгээх болно. 

	Эх сурвалж: www.greenschools.net "Ногоон Сургууль" санаачилга

	 

	МОНГОЛ УЛСЫН ЭКО-СУРГУУЛЬ

	 

	[image: image15]"Бид хог биш мод тарина" уриатайгаар нийслэлийн нэгэн сургуулийн багш, сурагчид эцэг эхчүүд "Бүх нийтээр мод тарих өдөр" 2013. 05. 11-нд сургуулийнхаа эргэн тойрныг цэвэрлэж мод тарилаа. Анги хамт олноороо мод тарих ажилд
идэвхтэй оролцож анги бүр 25 мод тарьсан нь бас ч сургуулийн орчныг сайжруулахад томоохон хувь нэмэр оруулахын хамт ногоон орчныг  бүрдүүлэх, нийслэлийн өнгө төрх сайхан болохыг бэлгэдсэн өрнүүн бүтээлч ажил болжээ. Мод  тарих ажилд 8-11-р ангийн бүх багш сурагчид оролцжээ. 

	 

	 

	 

	б. Та бүхэн юу хийж болох вэ? Багт хуваагдан дараах дарааллын дагуу ажиллана уу. 

	 

	
		
				№

				Хийх алхмууд

				Зааварчилгаа

				Тэмдэглэл

		

		
				1

				Асуудлаа сонгох

				• 2 дугаар даалгаврыг гүйцэтгэх
явцад танай ангийнхны олонх
нь "Үгүй" гэж хариулсан
үзүүлэлтээс хамгийн түрүүнд
шийдвэрлэх хэрэгтэй гэж үзсэн
нэг асуудлыг сонгоно. 

				Өөрийн чухал гэж үзсэн асуудлаа дэмжүүлэх талаар үндэслэл, тайлбар хийгээрэй. 

		

		
				2

				Мэдээлэл цуглуулах

				Багууд сонгосон асуудлынхаа хүрээнд мэдээлэл цуглуулна. Үүнд:
• Ярилцлага ба санал асуулга явуулах
• ХМХ (радио, телевиз, цахим эх сурвалжууд)-ээс мэдээлэл эрэх, олох
• Эрдэмтэн судлаачид, багш нараас асуух
• Тухайн чиглэлээр ажилладаг орон нутгийн байгууллагууд 6а сонирхлын бүлгүүдээс мэдээлэл цуглуулах
• Тухайн асуудалтай холбоотой хууль тогтоомж, баримт бичгийг олох, цуглуулах

				• Баг дотроо зохион байгуулалт
хийж, дэд багаар ажиллаарай. 
• Дэд багуудын цуглуулсан мэдээллийг заавал багийн бүх гишүүдэд танилцуулсан байх хэрэгтэйг анхаараарай. 

		

		
				3

				Асуудлыг шийдэж болох хувилбар боловсруулах

				• Цуглуулсан мэдээлэлдээ үндэслэн тухайн асуудлыг шийдэж болох хэд хэдэн хувилбар боловсруулах
• Хувилбар бүрийн давуу болон сул талыг тодорхойлох
• Дэвшүүлсэн хувилбараас аль давуу талтай, хэрэгжих боломжтой нэг хувилбарыг сонгох

				Хэн шийдэж болох вэ? Багийн гишүүн бүр саналаа хэлээрэй. 
• Хувь хүн буюу танай сургуулийн сурагчид 
• Сургуулийн захиргаа, багш нар, эцэг, эх
• Төрийн бус байгууллага ......
• Төрийн байгууллага ......

		

		
				4

				Ажлын төлөвлөгөө боловсруулах

				Өөрсдийн сонгосон хувилбараа хэрхэн ажил хэрэг болгох вэ? Үүний тулд:
• Бидний хийх гэж буй гол ажил
• Биднийг дэмжих байгууллага, хүмүүс
• Дэмжүүлэхийн тулд юу хийх
• Бидний бодлогыг эсэргүүцэх хүмүүс, байгууллага
• Тэдний дэмжлэгийг хэрхэн авч өөрсдийн бодлогыг дэмжүүлэх зэргийг төлөвлөнө. 

				Хэн хэнтэй хамтран
ямар ажилд оролцохоо
төлөвлөх
Хугацаа чухал гэдгийг
санаарай. 
• Хэнтэй хамтрах? 

		

		
				5

				Танилцуулах
цомог
бэлтгэх

				• А3 хэмжээтэй 3-4 нүүрт багтаан багийнхаа хийсэн ажлын танилцуулгыг хийгээрэй. 
• Фото зураг, график, статистик мэдээг багтаан оруулаарай. 

				• Өнгийн бал, харандаа хайч цавуу зэрэг бичгийн хэрэгсэл болон цаасаа бэлтгэх
• Багийн бүх гишүүд оролцох
• Та бүхний танилцуулга ч "ногоон" байхад анхаарах

		

		
				6

				Танилцуулга хийх

				• Тухай асуудлыг шийдэж болох хүмүүсийг урин хэлэлцүүлэг зохион байгуулах
• Холбогдох хүмүүстэй цаг авч асуудлаа танилцуулах (цомгоо үзүүлэн тайлбарлах)
• Фейсбүүк, юүтүб, твиттер хуудсыг ашиглан мэдээлэх 
• Өөрийн тойргоос
сонгогдсон гишүүдэд хандан
шийдвэрлүүлэхийг зориорой. 

				• Бага хугацаанд оновчтой байдлаар цомгоо танилцуулах
• Хэн танилцуулах вэ?

		

	

	 

	 

	 

	Та мэдэх үү?

	 

	[image: image16]Дахин ашиглах боломжтой материалаар хийгдсэн бүтээгдэхүүний шошго дээр байдаг сум бүхий дээрх тэмдэг нь:

	1. Хаягдлыг цуглуулах

	2. Дахин боловсруулах

	3. Бүтээгдэхүүн хэрэглэгчдэд хүргэх санааг илэрхийлдэг

	 

	 

	 

	 

	ГЭРТЭЭ ХИЙГЭЭРЭЙ. 

	1. Сургуулийнхаа самбар, цахим хуудас, сонинд ногоон орчноо хайрлан хамгаалах талаар ухуулах хуудас хийж байрлуулаарай. 

	2. Төрийн болон төрийн бус байгууллагуудтай хамтран байгаль хамгаалах чиглэлээр үйл ажиллагаа зохион байгуулаарай. 

	3. Хог хаягдлаа дахин ашиглан өөрт хэрэгтэй зүйл хийгээрэй. 

	2. 3. 2 дугаар зураг. Хог хаягдлыг ашигласан нь

	 


III БҮЛЭГ: ИРГЭН ТӨРИЙН ХАРИЛЦАА

	3.1. СОНГОХ, СОНГОГДОХ ЭРХ БА УДИРДАХ, УДИРДУУЛАХ ЁС

	 

	Засгийн газар бол дарвуул, ард түмэн бол салхи, улс бол хөлөг онгоц, цаг хугацаа бол далай тэнгис юм.

	Л. Бёрне

	 

	Түлхүүр үг: 

	сонгууль, 

	сонгох сонгогдох эрх, 

	удирдах удирдуулах ёс.

	 

	Ардчилал бол ард түмний засаг гэсэн утгатай гэдгийг бид бүгд мэднэ. Гэвч бүх ард түмэн шууд төрийн эрхийг барина гэдэг нь боломжгүй зүйл билээ. Учир нь ард түмэн бүгд нэг агшинд шийдвэр гаргаад байх боломжгүй тул өөрсдийн төлөөлөгчдөөр дамжуулан шийдвэр гаргахад оролцох боломж гарч ирсэн бөгөөд хэн төлөөлөгч болох вэ? гэдгийг тодорхойлох ардчилсан арга зам нь сонгууль юм. Сонгууль хийхийн тулд сонголт байх ёстой. Өөрөөр хэлбэл 2 буюу түүнээс дээш зүйлээс сонголт хийх асуудал энд яригддаг.

	Олон нам эвсэл, нэр дэвшигчид сонгуульд оролцох нь сонгогчдод сонголт хийх боломж олгож байгаа хэрэг юм. 1990 оноос өмнө Монгол Улсад цорын ганц нам оршин байж нэг тойрогт ямар ч өрсөлдөгчгүй нэг л хүн нэр дэвшиж, түүнийг ард түмэн дэмжинэ, дэмжихгүй гэсэн байдлаар л саналаа өгдөг байсан. Энэ нь ардчиллын хамгийн чухал үнэт зүйлс болох сонголт хийх эрхийг нь хаан боогдуулж байсан хэрэг юм.

	 

	Та мэдэх үү?

	Сонгууль үүссэн хийгээд үргэлжилж ирсний уг шалтгаан нь ард түмэн улс орноо өөрсдөө удирдах амин хэрэгцээ мөн бөгөөд хамгийг эзэрхэгч хант ёсыг халах, ганцаар дарангуйлагчийг хавчин зайлуулах тэмцлийн үр дүн мөн.

	Чимид Б. Сонгуульд суралцахуй. (тогтолцоо, үйл явц, эрх зүй) Уб.. 2008. Тал 21.

	 

	 

	1 дүгээр даалгавар:

	Иргэн "С" парламентын сонгуульд "Шударга ёс" намыг дэмжиж, саналаа өгсөн байна. Харин сонгуульд "Эрх чөлөө" нам олонхын суудал авч ялалт байгуулжээ.

	 

	АСУУЛТ: 

	Иргэн "С" эрх баригч болсон "Эрх чөлөө" намын бодлого үйл ажиллагааг дэмжиж ажиллах нь зөв үү? Эсвэл өөрийн дэмжиж байсан "Шударга ёс" намдаа үнэнчээр үлдэж эрх баригч намын үйл ажиллагааг эсэргүүцэх үү? Өөрсдийн үндэслэлийг тайлбарлаарай.

	 

	Бид бүх шатны Иргэдийн Төлөөлөгчдийн Хурал, Улсын Их Хурлыг сонгуулиар байгуулж, Ерөнхийлөгчийг ард түмэн сонгодог тухай мэднэ. Иргэд тэднийг сонгож байгаа нь тэднээр удирдуулахыг хүлээн зөвшөөрч, гарсан шийдвэрийг хүндэтгэж, сахин биелүүлэх үүрэгтэй болж байна гэсэн үг юм. Сонгогчид дэмждэг нам эвсэл, нэр дэвшигч нь сонгуульд ялалт байгуулж чадаагүй тохиолдолд ялалт байгуулсан эрх баригчдын бодлого, үйл ажиллагааг дэмжиж оролцох нь бусад сонгогчдынхоо сонголтыг хүндэтгэж буй хэрэг юм.

	 

	2 дугаар даалгавар: 

	Хүснэгтийг нөхөж бичээрэй

	 

	
		
				Улсын Их Хурлын үйл ажиллагааны чиглэл

				Улсын Их Хурал хэрхэн байгуулагддаг вэ?

				Улсын Их Хурлаас гаргасан хууль тогтоомжийг иргэн бүр дагах ёстой юу?

				Яагаад дагаж мөрдөх ёстой вэ?

		

		
				 

				 

				 

				 

		

	

	 

	 

	АСУУЛТ

	а. Танай анги ангийн даргаа хэрхэн сонгодог вэ?

	б. Та бүхэн ямар нэгэн сонгуульд оролцож байсан уу? (Ангийн даргын, Сурагчдын өөрөө удирдах зөвлөлийн гэх зэрэг)

	в. Сонгуульд оролцох болон сонгогдоход ямар онцлог, бэрхшээлтэй зүйлс гарсан бэ? Түүнийг хэрхэн шийдвэрлэвэл зохистой вэ?

	 

	Дээрх ярилцлагаар та бүхэн сонгууль зөвхөн улс төрийн амьдралд төдийгүй бид бүхний амьдрал үйл ажиллагаанд ч гэсэн тохиолддог болохыг тодрууллаа. Ангийн даргын сонгуулиа ардчилсан зарчмаар шударга, зөв зохион байгуулж, идэвхтэй оролцож чаддаг байх нь ардчилсан сонгуульд суралцахын чухал эхлэл гэж хэлж болно.

	Сонгууль нь ардчилсан төр засгийг байгуулах арга зам болохынхоо хувьд тухайн улсын иргэдэд сонгох болон сонгогдох эрхийг хэрэгжүүлж чадсан цагт жинхэнэ утга мөн чанараа олж чаддаг.

	Сонгох эрх нь төрийн байгууллагад олон түмнийг төлөөлөх, тэдний эрх ашгийг хамгаалж ажиллах хүнийг сонгоход иргэд шууд оролцож сонгох, эсвэл саналаа чөлөөтэй илэрхийлэх боломж юм. Иргэд сонголт хийх эрхтэй байна гэдэг нь тэрхүү сонголт хийснийхээ хариуцлагыг хүлээх үүргийг тэднээс шаарддаг. Тэгэхээр сонголт хийнэ гэдэг нь ихээхэн хариуцлагатай ажил болох нь харагдаж байна. Учир юу вэ хэмээвэл иргэдийн итгэл үзүүлэн сонголт хийж байгуулагдсан төр засаг дараагийн сонгууль хүртэл улс орныг (эсвэл орон нутгийг) удирдах эрхтэй болдог. Өөрөөр хэлбэл, улс орны (эсвэл орон нутгийн) улс төр, нийгэм, эдийн засаг зэрэг бүхий л салбарын хөгжил дээрх сонгуулиар байгуулагдсан төр засагтай шууд холбоотой байна гэсэн үг юм.

	Сонгогдох эрх нь төрийн зохих байгууллага, тодорхой албан тушаалд олон нийтийн итгэл найдварыг хүлээх үндсэн дээр сонгогдох, уг албан тушаалаар хүлээсэн үүргийг хуулиар заасан хугацаанд гүйцэтгэн биелүүлэх боломжоор илэрдэг. Энэ нь мөн адил ард түмний итгэлийг хүлээн сонгогдсон албан тушаалтан тэднийг дараагийн сонгууль хүртэл төлөөлөн ажиллах үүргийг хүлээж буй хэрэг юм.

	 

	ТА МЭДЭХ ҮҮ?

	Монгол улсын Үндсэн хууль /1992/. 16.9/ 

	Шууд буюу төлөөлөгчдийн байгууллагаараа уламжлан төрийг удирдах хэрэгт оролцох эрхтэй. Төрийн байгууллагад сонгох, сонгогдох эрхтэй. Сонгох эрхийг арван найман наснаас эдэлнэ. Сонгогдох насыг төрийн зохих байгууллага, албан тушаалд тавих шаардлагыг харгалзан хуулиар тогтооно;

	 

	 

	ТА МЭДЭХ ҮҮ?

	Сонгох, сонгогдох эрхийн хэрэгжилтийн судалгааны дүнгээс: Монгол улсад 49174 сонгуулийн насны хөгжлийн бэрхшээлтэй иргэд байдаг бөгөөд тэдний 85 хувь нь сонгуульд огт саналаа өгч байгаагүй. Мөн саналаа өгч байгаа хөгжлийн бэрхшээлтэй иргэдийн 60 хувь нь хөгжлийн бэрхшээлээсээ хамааран саналаа чөлөөтэй илэрхийлэх, бодит, тэнцвэртэй мэдээлэл авах боломж хязгаарлагдмал байна.

	Эх сурвалж: "Сонгох сонгогдох эрхийн хэрэгжилт Монголд" Төрийн бус байгууллагын форумаас Нэгдсэн Үндэсний Байгууллагын Хүний эрхийн зөвлөлд илгээсэн илтгэл. 2011 он

	 

	 

	 

	4 дүгээр даалгавар:

	Сонгуультай холбоотойгоор дараах 3 шалгуурыг хууль тогтоомжид заасан байдаг.

	Монгол Улсын иргэд сонгох болон сонгогдох эрхээ эдлэхэд зарим нэг шалгуурыг хангасан байх ёстой хэмээн үздэг. Энэ нь:

	1. Нас. Сонгуульд оролцох нас 18-аас, Улсын Их Хурал, Иргэдийн Төлөөлөгчид сонгогдох нас 25-аас, Ерөнхийлөгчид сонгогдох нас 45-аас эхэлдэг.

	2. Эрх зүйн чадамжгүй. Шүүхийн хүчин төгөлдөр шийдвэрээр хорих ял эдэлж байгаа болон сэтгэцийн өвчний улмаас өөрийн үйлдлийн учир холбогдлыг ойлгохгүй, өөрийгөө зөв удирдаж чадахгүй болсон этгээд санал өгдөггүй.

	3. Монгол Улсын ерөнхийлөгчид нэр дэвшигч нь Монгол Улсын уугуул иргэн, сүүлийн 5 жил эх орондоо тогтвор суурьшилтай амьдарсан байх ёстой.

	 

	АСУУЛТ:

	а. Яагаад дээрх шалгууруудыг тавьсан бэ?

	б. Эдгээр шалгуур нь ямар нэгэн хэмжээгээр хүний эрхийг зөрчсөн хэрэг гэж үзэж болох уу? Яагаад?

	 

	 

	5 дугаар даалгавар:

	Үүссэн нөхцөлүүдийн хүрээнд тавьсан асуултад хариулаарай. Багаар ажиллах боломжтой.

	Нөхцөлүүд:

	• ...-р тойргийн иргэд дараагийн сонгуульд өөрсдийн сонгосон төлөөлөгчийн төлөө саналаа дахин өгөхгүй гэв.

	Асуулт: Тэд яагаад саналаа өгөхгүйгээр шийдсэн байж болох вэ?

	 

	• Иргэн "А": "би уг нь Е гишүүнийг бидний амьдралд тулгамдаж буй асуудлыг шийдэж өгнө гэж итгэж саналаа өгсөн. Гэтэл энэ хүн юу ч хийсэнгүй" гэж найздаа ярьж суув.

	Асуулт: Иргэн "А" яагаад ийм бодолтой болсон юм бол. Та бүхэн юу гэж бодож байна вэ?

	 

	• "ИТХ-аас гарсан шийдвэр дандаа мөнгөтэй хүмүүсийн эрх ашгийг хамгаалж гараад байна. Бидний оролцоо хэрэгтэй" гэж хэсэг хүмүүс ярилцаж байлаа.

	Асуулт: Тэдгээр хүмүүсийг байр сууриа хамгаалахад нь тусална уу?

	 

	• Харааны бэрхшээлтэй нэгэн иргэн өөрийн сонгосон төлөөлөгчтэйгөө уулзахаар хэдэн удаа очсон боловч төлөөлөгч нь гадуур ажилтай, хуралд явсан гэх мэт шалтаг хэлж түүнтэй уулзаагүй байна.

	Асуулт: Сонгогдсон төлөөлөгч тухайн иргэнтэй заавал уулзах ёстой юу? Тэд иргэдтэйгээ уулзахаас гадна өөр юу, юу хийх ёстой вэ?

	 

	 

	Сонгогдсон төлөөлөгч нь иргэдийнхээ шийдвэр гаргах, хянахад оролцох боломжоор хангахад тусалж, тэдний эрх ашиг, хүсэл сонирхолд тулгуурлан шийдвэрээ гаргаж байх зарчимтай. Тийм ч учраас иргэд сонгох эрхээ эдэлж, итгэл хүлээлгэсэн төлөөлөгчдөө ажлаа хэрхэн хийж буйг үнэлж, дүгнэдэг. Мөн иргэдийнхээ төлөө ажиллаж чадахгүй байгаа тохиолдолд нөлөөлөл үзүүлж, улмаар эргүүлэн татах санал гаргах эрхтэй. Олон нийтийн төлөө зөв шийдвэр гаргахад нь санал бодлоо илэрхийлэн тусалж чаддаг байх хэрэгтэй.

	Сонгогч дараах асуултын хүрээнд төлөөлөгчийнхөө ажлын үр дүнг үнэлж болно.

	Үүнд:

	• Сонгуулийн хугацаанд амласан амлалтаа хэдэн хувьтай биелүүлсэн бэ?

	• Сонгогч иргэдийн өмнө тулгамдсан асуудлуудыг шийдвэрлэхэд төлөөлөгчдийн оруулсан хувь нэмэр юу байв?

	• Тэднийг сонгосноор сонгогчдын амьдралд ямар өөрчлөлт гарав?

	• Сонгогчдыг мэдээллээр тогтвортой хангаж чадаж байв уу?

	• Сонгогч иргэдийг шийдвэр гаргахад оролцуулсан уу?

	• ИТХ-ыг нээлттэй, иргэдийн оролцоотой болгоход таны сонгосон төлөөлөгч хувь нэмрээ оруулсан уу?

	 

	ГЭРТЭЭ ХИЙГЭЭРЭЙ

	Дээрх асуултаас ашиглан гэр бүлийнхэнтэйгээ хамтран өөрийн тойргийн Улсын Их хурлын гишүүд болон Иргэдийн Төлөөлөгчийн үйл ажиллагаанд үнэлгээ өгөөрэй.

	 

	ТА МЭДЭХ ҮҮ?

	Монгол Улсын Их Хурлын тухай (Шинэчилсэн найруулга) 2006.

	6 дугаар зүйл. Улсын Их Хурлын гишүүн

	6.1. Улсын Их Хурлын гишүүн (цаашид "гишүүн" гэх) бол төрийн эрх барих дээд байгууллагад сонгогдсон ард түмний элч мөн бөгөөд нийт иргэн, улсын ашиг сонирхлыг эрхэмлэн баримтална.

	6.2. Гишүүн "Монгол Улсын Их Хурлын гишүүн би ард түмнийхээ элчийн хувьд нийт иргэн, улсын ашиг сонирхлыг эрхэмлэн, төрийн хуулийг дээдлэн сахиж, гишүүний үүргээ чин шударгаар биелүүлэхээ тангараглая" хэмээн төрийн сүлдэнд тангараг өргөнө.

	 

	 


3.2. ИРГЭНИЙ ХУВИЙН ОРОЛЦОО - САНАЛ БОДЛОО БИЧГЭЭР УЛАМЖЛАХ НЬ

	 

	Монгол Улсын үндсэн хуулийн 16.12-р заалтад төрийн байгууллага, албан тушаалтанд өргөдөл, гомдлоо гаргаж шийдвэрлүүлэх эрхтэй. Төрийн байгууллага, албан тушаалтан нь иргэдийн өргөдөл, гомдлыг хуулийн дагуу шийдвэрлэх үүрэгтэй гэжээ.

	 

	Түлхүүр үг: 

	өргөдөл, 

	гомдол, 

	өргөдөл гомдол бичих загвар, хэлбэрүүд

	 

	1 дүгээр даалгавар:

	Дараах тохиолдлуудад та нар оролцооны ямар арга зам ашиглаж, өөрийн санал бодлоо төрийн ямар байгууллагад хүргэх вэ?

	Тохиолдол 1. "С"-ийн оршин суугаа газарт нь гэрэлтүүлэг байхгүйн улмаас тэнд амьдарч буй хүүхдүүд харанхуйд явахдаа айх, бусдад дээрэмдүүлэх явдал зөндөө гардаг.

	Тохиолдол 2. Сургуулийн ойролцоох хүнсний дэлгүүр хууль зөрчин сурагчдад ширхгийн тамхи зардаг. Ахлах ангийн сурагчид тэр дэлгүүрээр байнга үйлчлүүлдэг.

	Тохиолдол 3. 2-р хорооны иргэд хүүхдийн тоглоомын талбайг цэцэрлэгжүүлэх ажлыг төсөвт тусгах хүсэлтэй байв.

	 

	Иргэд өөрсдийн сонгосон төлөөлөгчдөөрөө дамжуулан орон нутагтаа тулгамдсан асуудлыг шийдвэрлүүлэхийг зорьдог. Мөн өөрсдөө биечлэн оролцож, санал бодлоо илэрхийлдэг. Иргэд шийдвэр гаргах үйл явцад оролцох баг, хорооны хуралд суух, ИТХ-ын төлөөлөгчтэй уулзах, иргэний танхимын хэлэлцүүлэгт оролцож, саналаа хэлэх зэрэг оролцооны аргууд байдаг тухай бид өмнөх ангид үзсэн. Үүний нэг нь иргэд өөрт болон олон нийтэд тулгамдсан асуудлыг шийдвэрлүүлэхийн тулд иргэд төрийн байгууллагад хандан Өргөдөл, гомдол гаргаж, түүнийгээ бичгээр, утсаар, биечлэн, цахим хэлбэрээр хүргэх арга юм.

	Жишээ нь, Улсын Их Хуралд өргөдөл гаргах нь иргэн та хууль тогтоох, хуулийн биелэлтэд хяналт тавих, төрийн үйл хэрэгт оролцож буй хэлбэр юм. Тиймээс УИХ-д өргөдөл бичихийн тулд өргөдлийн байнгын хороонд хандах хэрэгтэй.

	 

	Нийгмийн ухаан - IV. Уб., 2013 88-р талаас Мэдээлэлтэй иргэний талаар дэлгэрүүлэн уншаарай.

	 

	 

	 

	2 дугаар даалгавар:

	Тохиолдлыг шинжлэн, загварыг ашиглан өргөдөл бичээрэй.

	Танай сургуулийн урд байдаг зам нь хурд сааруулагч, явган хүний гарц, тэмдэг тэмдэглэгээ, гэрлэн дохио байхгүйн улмаас удаа дараа ноцтой ослууд гарч, хүүхдийн аюулгүй байх эрх зөрчигдөх болжээ. Тиймээс танай ангийнхан сургуулийн захиргаатайгаа хамтарч холбогдох байгууллагуудад хандсан боловч тэдгээр байгууллага ямар нэгэн арга хэмжээ авсангүй. Иймээс та нар Улсын Их Хурлын Өргөдлийн байнгын хороонд хандан тухайн байгууллагуудад арга хэмжээ авхуулах тухай өргөдлийг бичих болов.

	Өргөдөл бичих зааврыг http://sc-petition.parliament.mn хаягаар орж авч болно.

	3.2.1 дүгээр зураг. Өргөдлийн загвар

	 

	 

	Өргөдлийн байнгын хороонд дараах асуудлаар өргөдөл гаргаж болно. Үүнд:

	• Улсын Их Хуралд хэлэлцэж байгаа хууль, Улсын Их Хурлын бусад шийдвэрийн төсөлд санал өгөх асуудлаар;

	• Хууль, Улсын Их Хурлын бусад шийдвэрийн биелэлтэд хяналт тавихтай холбоотой асуудлаар;

	• Улсын Их Хурлын хянан шалгах чиг үүрэгтэй холбоотой асуудлаар;

	• Улсын Их Хуралд ажлаа шууд хариуцан тайлагнадаг байгууллагын гаргасан эрх зүйн баримт бичгийг хянуулахтай холбоотой асуудлаар тус тус өргөдөл гаргана.

	 

	Өргөдлийн байнгын хороонд өргөдлийг ямар хэлбэрээр гаргаж болох вэ?

	• Бичгээр / Шуудангаар, Улсын Их Хурлын Тамгын газрын иргэд хүлээн авах ажилтанд авчирч болон "Төрийн үйлчилгээний цэг" машинаар дамжуулан гаргаж болно. Шуудангаар илгээхдээ: Улсын Их Хурлын Өргөдлийн байнгын хороо, Төрийн ордон-14201, Сүхбаатарын талбай 6. Улаанбаатар хот шуудангийн хаягаар илгээнэ үү/;

	• Амаар / Улсын Их Хурлын Тамгын газрын иргэд хүлээн авах ажилтанд гаргана. Сүхбаатар дүүрэг, Төрийн ордны чанх ард байрлах Улсын Их Хурлын Тамгын газрын иргэдийг хүлээн авах байр/;

	• Цахим хэлбэрээр / www.urgudul.parliament.mn / цахим хуудсанд хандан, өргөдлийн загварыг бөглөх хэлбэрээр гаргаж болно.

	 

	 

	3 дугаар даалгавар:

	Дараах сайн жишээг уншаад асуултын дагуу ярилцаарай.

	• Тус дүүргийн иргэдийн өмнө тулгамдсан асуудал яагаад хурдан хугацаанд тэдний талд нааштай шийдэгдсэн бэ?

	• Тус дүүргийн иргэд өргөдөлдөө юу, юуг тусгасан бол?

	 

	САЙН ЖИШЭЭ

	Газар зохион байгуулалтын төлөвлөгөөг зөрчин орон сууцын гадаа байрлах хүүхдийн тоглоомын талбайд "Монбейкери" ХХК-д газар эзэмших эрх олгосон, түүнчлэн шүүхээс хууль бус болохыг тогтоосон хэдий ч эзэмших эрх олгосон шийдвэр хүчин төгөлдөр хэвээр байгаа, үүний улмаас машин, техник төхөөрөмж авчран газрыг ухаж, орон сууцын цонхыг хаан барилга барихаар ажиллаж байгаа тул дүүргийн Засаг даргын шийдвэрийг хүчингүй болгуулахыг хүссэн өргөдлийг Баянгол дүүргийн оршин суугч, нийт 121 иргэнээс тус Байнгын хороонд ирүүлсэн.

	Өргөдлийг судлан үзэж, Газрын тухай хуульд заасан бүрэн эрхийнхээ хүрээнд хянан үзэж, яаралтай арга хэмжээ авахыг Нийслэлийн Засаг дарга, Нийслэлийн өмчийн харилцааны газар, Баянгол дүүргийн Засаг даргад үүрэг болгосны дагуу тухайн газрын эзэмших эрх олгосон захирамжийг хүчингүй болгосон байна.

	Эх сурвалж: www.google.com 

	 

	ЗӨВЛӨМЖ

	Өргөдөл, гомдлыг стандартын дагуу зөв, ойлгомжтой, товч, баримт нотолгоотой бичих нь өргөдлийн дагуу асуудлыг шийдэхэд маш чухал нөлөө үзүүлдэг. Тиймээс өргөдөлд юуг бичих, ямар баримт мэдээлэлд үндэслэх, хэнд хандах зэрэг талаар мэдлэг, чадвараа дээшлүүлэх хэрэгтэй.

	 

	Өргөдөл гомдол бичих загвар

	Өргөдөл, гомдол загварын хувьд ижил бөгөөд ямар ч асуудлаар, аль ч байгууллагад гаргах өргөдөл, гомдол нэг стандарт бүрдүүлбэртэй байдаг. Өргөдөл, гомдлын эхэнд харилцахыг хүссэн албан газар, албан тушаалтны нэрийн ард "Танаа" гээд дараах мөрийг голлуулан "өргөдөл, гомдол гаргах учир нь" гэж бичсэнийг өргөдөл гомдлын толгой гэнэ. Өргөдөл, гомдлын эхэнд өөрийн тухай товч тодорхой танилцуулаад, дараа нь уг хүсэлтийг шийдвэрлэхэд холбогдох зүйлийг бичиж төгсгөлд нь юуг хэрхэн шийдүүлэхийг хүсэж байгаагаа бичдэг.

	Өргөдөл, гомдлын дор "Өргөдөл, гомдол гаргасан"... ... гээд ажлын болон гэрийн хаяг, овог, нэр, он сар өдөр, харилцах утасны дугаарыг бичнэ. Өргөдөл гомдолд өгүүлсэн баримт нь үнэн, дэс дараа сайтай, нуршуу биш, ойлгомжтой, юу хүссэн нь тодорхой байх ёстой.

	Өргөдлийн толгой: Харилцахыг хүссэн албан газар, албан тушаалтны нэрийн ард "танаа" гээд дараах мөрийг голлуулан "Өргөдөл гаргах учир нь" гэж бичнэ.

	Өргөдлийн эхлэл: Өөрийн тухай товч, тодорхой танилцуулна.

	Өргөдлийн гол хэсэг: Уг хүсэлтийг шийдвэрлэхэд холбогдох гол зүйлийг дурдана.

	Өргөдлийн төгсгөл хэсэг: Юуг хэрхэн шийдүүлэхийг хүсэж байгаа тухайгаа бичнэ.

	Хаяг, овог, нэр, өргөдөл бичсэн он, сар, өдөр, утасны дугаарыг бичих бөгөөд өргөдлийг өөрийн гараар бичих ёстойг анхаарвал зохино.

	 

	 

	4 дүгээр даалгавар:

	www.khun.gov.mn хаягаар орж өргөдлийн хуудсыг гарган, хөрш айл, эсвэл гэр бүлийн гишүүдийнхээ Хүн амын хөгжил, нийгмийн хамгааллын яаманд хүргэх санал бодлыг өргөдөл хэлбэрээр хүргэхэд нь тусалж, зөвлөгөө өгөөрэй.

	 

	Иргэд мөн төрийн яамдад хандан өргөдлөө цахим хэлбэрээр бичиж болно. Үүний тулд http://zasag.mn/ хаяг руу орж, цахим хуудасны доод хэсэгт байрлалтай "яамд" гэсэн гарчгийн дор байгаа яамны нэрсийг дарж цахим хуудас руу нь нэвтрэн өргөдлөө цахим хэлбэрээр бичиж болно.

	 


3.3 ТӨРӨӨС ИРГЭДЭД ҮЗҮҮЛЖ БУЙ ҮЙЛЧИЛГЭЭ, ДЭМЖЛЭГ

	 

	Аливаа ард түмэн өөртөө үйлчлэх, тийм л засгийн газартай байхыг хүсдэг.

	Ж. Местр

	 

	Түлхүүр үг: 

	төрийн үйлчилгээний чанар, хүртээмж, 

	"ТҮЦ машин", 

	нэг цонхны үйлчилгээ

	3. 3. 1 дүгээр зураг. Төрийн үйлчилгээний цахим машин

	 

	 

	1 дүгээр даалгавар:

	Асуултын дагуу ярилцаарай. 

	1. Зураг дээр байгаа машины талаар мэдэх үү? Юунд ашигладаг вэ?

	2. Танай дүүрэг, хороо, аймаг, суманд байгаа юу? Байдаг бол танай гэрээс хэр хол зайтай вэ?

	3. Энэ төхөөрөмж ямар ач холбогдолтой гэж та бодож байна вэ?

	4. Дараах товч мэдээллийг уншаад төрийн үйлчилгээний цахим машинаас үйлчилгээ авах, төрийн байгууллага дээр очиж үйлчилгээ авах 2-ын давуу болон сул талуудын талаар ярилцана уу?

	 

	Төрийн үйлчилгээний цахим машин (ТҮЦ МАШИН) нь иргэдэд төрийн үйлчилгээг хүргэх бөгөөд эхний байдлаар иргэний бүртгэлийн 6 төрлийн лавлагаа, Татварын Ерөнхий газрын 4 төрлийн лавлагаа болон Аж Ахуйн Нэгжүүдийн (ААН) үйлчилгээг хүргэж байна. Үүнд: санал хүсэлт, өргөдөл гомдол, төрсний бүртгэл, иргэний үнэмлэх, гэрлэлт, гэрлэлт цуцлалтын бүртгэл, ААН-ын орлогын албан татвар, хувь хүний орлогын албан татварын лавлагаа, цахилгааны төлбөр, оршин суугаа хаягийн тодорхойлолт зэрэг орж байна. 

	 

	Ардчилсан чөлөөт сонгуулиар байгуулагдсан төр засгийн байгууллагуудын үйл ажиллагааны нэгэн томоохон хэсэг нь төрөөс иргэдэд үзүүлж буй үйлчилгээ дэмжлэг юм. Энэ нь төр, иргэдийн хоорондын харилцааны ялангуяа, төрөөс иргэдэд чиглэсэн үйл ажиллагааны гол үзүүлэлт болдог. Учир нь ард түмний сонголтоор байгуулагдсан төр засаг иргэддээ өөрсдийн үйлчилгээг чанартай, хүртээмжтэй, тэгш хүргэдэг байх нь зүй ёсны хэрэг юм. Төрийн байгууллагын үйлчилгээ, чанар хүртээмжийн асуудал нь нэг талаас иргэдийн хэр мэдээлэл, мэдлэгтэй, идэвхтэй байхаас, нөгөө талаас нийтийн албан хаагчдын (төрийн албан хаагчдын) харилцаа, мэдлэг, чадвар, хандлагаас ихээхэн хамаарч байдаг. Нийтийн албан хаагчдын хандлага нь иргэд асуудлыг шийдвэрлэх, өөрчлөх талаар үзэл бодлоо илэрхийлэх, оролцох, хянах бүрэн эрхтэй бөгөөд чадвартай хэмээн хүлээн зөвшөөрөхөөс эхэлдэг. 

	Төрийн байгууллагууд нь үйл ажиллагааныхаа чиглэлээс үл хамааран иргэдэд үйлчлэх нийтлэг үүргийг хүлээдэг. 

	 

	Төрийн албаны тухай хууль 2002. 

	4. 1. Монгол Улсын Үндсэн хуулийн нэгдүгээр зүйлийн 2 дахь хэсэгт заасанчлан ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх нь төрийн албаны үндсэн зарчим мөн. 

	4. 2. Хуульд өөрөөр заагаагүй бол төрийн албанд дараах зарчмыг баримтална:

	4. 2. 1. захирах, захирагдах ёс;

	4. 2. 2. ил тод байх;

	4. 2. 3. ард түмэнд үйлчлэх;

	4. 2. 4. иргэд хуульд заасан болзол, журмын дагуу төрийн албанд орох адил тэгш боломжтой байх;

	4. 2. 5. төрийн алба мэргэшсэн, тогтвортой байх;

	4. 2. 6. төрийн албан хаагчаас бүрэн эрхээ хэрэгжүүлэх нөхцөл, баталгааг төр хангах;

	4. 2. 7. хууль тогтоомжид заасан бүрэн эрхээ хэрэгжүүлэх явцад гаргасан алдааны улмаас төрийн албан хаагчийн учруулсан хохирлыг төр хариуцах. 

	 

	 

	2 дугаар даалгавар:

	Тохиолдлыг уншаад дараах хүснэгтийг нөхөөрэй. 

	 

	Иргэн А 2008 оны 4 дүгээр сард газар эзэмших хүсэлт, холбогдох баримт бичгээ өгсөн бөгөөд 2 сарын дараа ирэхэд газрын даамал нь гадуур ажилтай байсан тул уулзаж чадалгүй буцжээ. Ингээд 14 хоногийн дараа ирэхэд: "Таны баримт бичиг дутуу байна. Өмнө нь газар эзэмшиж байгаагүй гэсэн Засаг Даргын тодорхойлолт хэрэгтэй" гэсэн байна. Ингээд шаардсан бичгийг авчирч өгөөд газрын даамлаас "Би хэзээ ирэх вэ?" гэж асуухад, газрын даамал: "газрын асуудлаар зөвлөлийн хурал сард нэг удаа болдог. Та 14 хоногийн дараа ирээрэй" гэсэн байна. Иргэн 14 хоногийн дараа очиход хурал болоогүй байна гэж 3-4 удаа мөргөж буцсаар хагас жил болсон ч асуудал шийдэгдээгүй байна. (Зуунмод сумын 4 дүгээр багийн иргэн А-тай хийсэн ярилцлагаас)

	Эх сурвалж: Төв аймгийн "Дэлгэр Энх Мөнх" ТББ-ын "Төрийн хүртээмж, чанар" мониторингийн тайлан, 2010 он

	 

	
		
				 

				Иргэн А

				Газрын даамал

		

		
				Эрх нь юу вэ?

				 

				 

		

		
				Ямар үүрэг хариуцлага хүлээх вэ?

				 

				 

		

		
				Асуудлыг хэрхэн түргэн шийдвэрлэх вэ?

				 

				 

		

	

	 

	Төрийн байгууллагууд албан хаагчдадаа шударга ёсны, хууль дээдлэх, тэгш байдал, хариуцлага хүлээх, олон нийтэд үйлчлэх гэсэн ёс зүйн зарчмуудыг баримтлахыг шаарддаг. Иргэд ч мөн адил төрийн албан хаагчдаас дээрх зарчмыг үйл ажиллагаандаа баримтлахыг шаардах эрхтэй. Нөгөөтээгүүр үйлчлүүлж буй иргэд эрхээ мэддэг, хууль дүрэм журмыг дагадаг байх нь төрийн үйлчилгээг хүртээмжтэй, чанартай, тэгш болгоход ихээхэн нөлөөтэй. 

	 

	 

	3 дугаар даалгавар:

	Дараах мэдээллийг уншаад "Нэг цонхны үйлчилгээ"-ний ач холбогдлын талаар өөрсдийн байр сууриа илэрхийлээрэй.

	 

	[image: бичвэр, шал, өрөө тасалгааны-г агуулсан зураг

	Төрийн үйлчилгээг иргэдэд түргэн шуурхай, хүндрэл чирэгдэлгүй цогц хэмжээнд хүргэх зорилтын хүрээнд Засгийн газрын 2007 оны 264 дүгээр тогтоолоор "Нэг цэгийн үйлчилгээг байгуулах дунд хугацааны хөтөлбөр"-ийг баталсан. Анх 2009 оны гуравдугаар сарын 12- ноос нийгмийн даатгалын байгууллагад "Нэг цонхны үйлчилгээ"-г хэрэгжүүлж эхэлжээ. Нэг цонхны үйлчилгээнд нийгмийн халамж, иргэний бүртгэл, нотариат, мэргэжлийн хяналт, зурагчин, банкны үйлчилгээ, кадастрын зураг зэрэг үйлчилгээнүүд нэг дор байдаг. 

	 

	 

	4 дугаар даалгавар:

	4-5 гишүүнтэй багт хуваагдан төрийн болон төрийн бус байгууллагууд дээр очин дүрэм журмаа хэрхэн мөрддөг талаар ажиглалт, судалгаа хийгээрэй. 

	1. Байгууллагаа сонгох

	• Багаараа хэлэлцэн хэн юуг ажиглахаа тодорхойлох

	• Ажигласан зүйлээ нэгтгэх

	• Байгууллагын үйл ажиллагааг үнэлж дүгнэх

	 

	2. Байгууллагын дүрэмтэй урьдчилан танилцах

	• Байгууллагын дотоод журмыг мөрдөх

	• Урьдчилан цаг болзох

	• Ажил үүргээ гүйцэтгэж байгаа хүмүүст саад учруулахгүй байх зэрэг зохион байгуулалтын ажлыг урьдчилан багаараа тохирсон байх

	 

	3. Дараах загварыг ашиглан "Төрийн үйлчилгээний талаарх иргэдийн карт"-ыг нөхөөрэй. 

	 

	
		
				Төрийн үйлчилгээний үнэлэмж

				Эмнэлэг

				Ерөнхий боловсролын сургууль

				Цагдаагийн газар

				Оршин суугаа хороо, сум

		

		
				Олон нийтийн ерөнхий сэтгэл ханамж

				 

				 

				 

				 

		

		
				Ажилтнуудын харилцааны соёл

				 

				 

				 

				 

		

		
				Үйлчилгээний чанар

				 

				 

				 

				 

		

		
				Ажилтнаас өгөх мэдээллийн талаарх олон нийтийн сэтгэл ханамжийн хэмжээс

				 

				 

				 

				 

		

	

	 

	4. Даалгаврыг гүйцэтгэхдээ зочилсон байгууллагын үйлчлүүлэгчдээс анкетын аргаар судалгаа авах, боломжтой бол ярилцлага хийх, мөн санал хүсэлтийн дэвтрийг судлах ажлуудыг хийгээрэй. 

	 

	Судалгааны анкетын загвар

	1. Судалгаа авсан огноо: ...

	 

	2. Судалгаа авсан байгууллагын хаяг: 

	... аймаг\хот ... сум\дүүрэг ... баг\хороо

	 

	3. Энэ байгууллагын үйлчилгээний талаарх таны сэтгэл ханамж

	А. Сайн      Б. Дунд зэрэг      В. Тааруу      Г. Маш муу

	 

	4. Ажилтнуудынх нь харилцааны соёл

	А. Сайн      Б. Дунд зэрэг      В. Тааруу      Г. Маш муу

	 

	5. Үйлчилгээний чанар

	А. Сайн      Б. Дунд зэрэг      В. Тааруу      Г. Маш муу

	 

	6. Тухайн байгууллагаас авсан мэдээлэл

	А. Сайн      Б. Дунд зэрэг      В. Тааруу      Г. Маш муу

	БҮЛЭГ IV : ЗАН СУРТАХУУНЫ ТӨЛӨВШИЛ

	4.1. ХҮН БОЛ БИЕ, ХЭЛ, СЭТГЭЛИЙН ЦОГЦ МӨН

	 

	"Олны дотор үгээ бэхэл

	Ганцаар суухуйд сэтгэлээ шинжил»

	«Оюун түлхүүр сургаалаас»

	 

	Түлхүүр үг: 

	Бие, хэл, сэтгэл хийгээд түүгээр үйлдэх сайн, муу үйл

	 

	Бие, хэл, сэтгэлийн тухай ухаарахад, тэдгээрийг уламжлалт судар номд хэрхэн тодорхойлж ирснийг мэдэх ёстой. Дараах хүний бие, хэл, сэтгэлгээний тухай товч бичвэрийг уншиж, өөрийн дүгнэлтийг хийнэ үү.

	 

	ХҮНИЙ БИЕ:

	Уламжлалт монгол анагаах ухаанд, хүний бие бол биеийн гурван махбод (хий, шар, бадган) болон долоон тамир (тунгалаг, цус, мах, өөх, яс, чөмөг, дусал)-ын зохицонгуй харьцаа бүхий нэгдмэл цогц мөн гэж үздэг. Мөн эртний уламжлалт анагаах ухааны сургаалд "Хүний бие анх бүтэхдээ эцгийн дусал (цагаан) эхийн дусал (улаан) шим лугаа таван махбод цугларснаас бүрэлдэнэ" хэмээжээ. Гурван махбод буюу хий, шар, бадган нь таван махбодын онолыг хураангуйлсан нэр томьёо юм. Огторгуй, хий махбод нь хийд, гал махбод шард, ус, шороо махбод нь бадганд хураагддаг ажээ. Хүний бие эхийн хэвлийд бүрэлдэх тухайд таван махбодыг холбон тайлбарлахдаа, "Шороо махбод үгүй бол үл бүрэлдэх, усан махбод үгүй бол үл хуралдах, гал махбод үгүй бол үл боловсрох, хий махбод үгүй бол үл арвидах, огторгуй махбод үгүй бол арвижих суурь нь хаагдана" хэмээжээ. Орчин цагийн анагаах ухаанаар бол тоо томшгүй олон эд эсээс хүний бие бүрэлдэх ажээ. Мөн мэдэрч ухаарах гол эрхтэн тархи буюу дээд мэдрэлийн тогтолцоо гойд хөгжсөн амьтан юм.

	 

	ХҮНИЙ ХЭЛ:

	Хүний хэл бол бодол санаагаа дамжуулах, харилцах, сэтгэн бодох эрхэм хэрэгсэл юм. Уламжлалт гүн ухаанд сэтгэн бодох, ухааран мэдэх нь "сэтгэл" гэдэгт багтдаг бөгөөд хүн сэтгэн бодох үйл явц нь бодит юм болон хийсвэр ухагдахуун, үйл хөдөлгөөн зэрэг орчлонгийн бүх юмыг оноон тэмдэглэсэн үг хэллэгийн ачаар хэрэгждэг. Өөрөөр хэлбэл, хэл сэтгэхүй нь цаасны ар, өвөр шиг, нэг нь үгүй бол нөгөө нь оршихгүй зүйл юм. Хүн төрөлхтний хэл нь улам хөгжиж, улмаар үгийн утга ялгах авиаг үсгийн болзмол тэмдэгтээр тэмдэглэх бичиг үсэг зохиосноор, нэг үеийн хүмүүсийн ухаарал бодол, хуримтлуулсан мэдлэгийг бусдад болон дараа үеийнхэнд уламжлуулах боломжтой болжээ. Үүний хүчээр өнөөгийн шинжлэх ухаан буй болж хөгжжээ.

	Хүний сэтгэлд төрсөн санаа нь хэлээр дамжиж, үйл үйлдэл болдог жамтай ажээ. Хүн гэдэг бол сэтгэн боддог, ёс суртахууныг сахидаг, нийгэмшиж аж төрдөг амьтан юм. Тэр бүхэн нь хэл (бас бичиг) үгүйгээр биежих боломжгүй юм.

	 

	ХҮНИЙ СЭТГЭЛ:

	Уламжлалт гүн ухаанаар бол сэтгэл гэдэг нь байгалийн (төрөлхийн) мөн чанараараа тунгалаг, танин мэдэх чадвартай, хэлбэр дүрсгүй ухагдахуун юм. Сэтгэл гэдэг нь өөрчилж болдог, ордог, гардаг замтай багтаамжтай зүйл аж. Сэтгэлийг «бодох, сэтгэлийн хөдөлгөөн, юмсыг танин мэдэх чадвар» хэмээн тодорхойлсон ч буй. Уламжлалт гүн ухааны үзлээр бол сэтгэл нь биегүй бөгөөд аливаа зүйлийг толь адил түүнд тусгаж байгаа шинжээр нь агуулдаг. Харин танин мэдэхүй нь сэтгэлийн үйлдлийн гол шинж юм. Сэтгэл нь тухайн нэг зүйлийг болон мөн өөрийгөө ч шинжиж чадна гэх мэтээр тайлжээ. Уламжлалт гүн ухаанаар бол сэтгэл нь таних мэдэхүйн эрчим хүч бөгөөд зургаа дахь мэдрэхүй хэмээдэг.

	 

	 

	1 дүгээр даалгавар:

	Дараах бичил эхнүүдийг уншиж, хүн бол бие, хэл, сэтгэлийн цогц мөн тул хүний аливаа сайн муу үйл үйлдлийг мөнхүү гурав ангилдаг учрыг ярилцаарай.

	Хүн амьтан хоёрын ялгавар нь амьтанд харах, сонсох, үнэртэх, амтлах, хүрэлцэхүй гэсэн таван мэдрэхүй байх бөгөөд зөвхөн хүнд тийн мэдрэхүй буюу танин мэдэх чадвар байдаг ажээ. Уламжлалт гүн ухаанаар бол эхийн хэвлийд анх үр тогтох үед сэтгэл биед нэвтрэн ордог байна. Сэтгэл хэмээх ерөнхий том ойлголтын цөм гол болсон зургаа дахь мэдрэхүй (тийн мэдрэхүй) нь бүдүүн, нарийн, маш нарийн хэмээн хуваагддаг байна. Уламжлалт сурган хүмүүжүүлэх ёсонд арван хар нүгэл, арван цагаан буяныг юу гэж үздэгийг дараах товч эхээс уншиж, тухайн сэдэвтэйгээ холбон ярилцаарай.

	 

	Хүний бие, хэл, сэтгэл гурваар хийсэн зөв, буруу бүх үйлийг арав болгон хураангуйлах аргагүй. Гэхдээ, монголын уламжлалт мэдлэг ухаанд гол гол буруу үйлийг «арван хар нүгэл» гэж нэрийджээ. Тэдгээрийг цээрлэх аваас «арван цагаан буян» болно.

	 

	"Аливаа үйлсийн голыг олоод

	Алмай нь (тэнэг нь) хүртэл ялгахаар болгоод

	Аль нь зөв, буруугаар ялгаад

	"Арван үйл" хэмээн сургажээ.

	 

	Бурууг хэлэлгүй үгээ цэнээд

	Бусармаг саналгүй сэтгэлээ цэвэрлээд

	Булхай хийлгүй, үйлдлээ ариусгаад

	Буддагийн заасан замыг олцгоо"

	Богд Зонховын "Бодь мөрийн зэрэг"-ээс

	 

	 

	Худал үгүй үнэн үг

	Хор үгүй сайхан санаа

	Гоомой үгүй бат явдал

	Гурвуул бүрдвээс мэргэний туйл

	"Тодорхой толь" сургаалаас

	 

	АРВАН ЦАГААН БУЯН

	Биеэр үйлдэх

	1. Амьтны амь үл хөнөөх

	2. Эс өгснийг үл авах

	3. Буруу хурьцлыг тэвчих

	Хэлээр үйлдэх

	1. Ямагт үнэнийг өгүүлэх

	2. Хов гүжир үгийг цээрлэх

	3. Эелдэг зөөлөн өгүүлэх

	4. Дэмий чалчаа үгээр өөрийн болон өрөөлийн цагийг үл барах

	Сэтгэлээр үйлдэх

	1. Шунах, ховдоглох сэтгэлгүй

	2. Бусдыг хорлох сэтгэл үл агуулах

	3. Үйлийн үр, шалтгаан үр дагаврыг сайтар нягтлах

	 

	АРВАН ХАР НҮГЭЛ

	Биеэр үйлдэх

	1. Амь таслах

	2. Эс өгснийг авах

	3. Буруу хурьцах

	Хэлээр үйлдэх

	1. Худал хэлэх

	2. Хов зөөх

	3. Ширүүн үгээр дайрах

	4. Чалчих

	Сэтгэлээр үйлдэх

	1. Шунан ховдоглох

	2. Бусдыг хорлох

	3. Буруу үзэлд автах

	 

	 

	2 дугаар даалгавар:

	Өмнөх даалгаврын эх бичвэртэй залгуулан дараах номын хэсгээс уншиж, бие, хэл, сэтгэлийн муу үйлийг яагаад үйлддэг, түүний хор уршиг юу, юу байдгийг мэтгэлцэн ярилцана уу.

	 

	"Хүн аливаа сайн муу үйлийг бие, хэл, сэтгэл гурваар үйлддэг тул Бурханы сургаалд "гурван үүд" хэмээн нэрийддэг. Тэрхүү үүдээр сайн, муу аль нь ч орж, гарч болно.

	Сайн үйлсийг бүтээж, сааршгүй эрдмийг сурахад бие цогц эрүүл байх нь эрхэм. "Биеийг залуугаас, хувцсыг шинээс нь" хайрлах ёстой. Олдохуйяа бэрх хүмүүний биеийг хорлогч нь нисваанисын гурван хор юм. Тухайлбал, уламжлалт анагаах ухааны ёсоор эрүүл биеийг хорлох бүх өвчнийг хий, шар, бадган хэмээн хуваана. Шарын язгуурт бүх өвчин уур хилэнгээс шалтгаалж, хийн язгуурт бүх өвчин шунан тачаахаас үүдэж, бадганы язгуурт бүх өвчин мунхгаас буй болдог. Нисваанисын гурван хорын үүдийг сайн хаавал ариусал гэгээрлийн мөрд орох төдийгүй бие эрүүл явах ажээ.

	Нүгэл, буян алиныг ч бие, хэл, сэтгэл гурваар үйлдэх бөгөөд биеэр үйлдэх нүгэл нь: амь таслах, эс өгснийг авах, буруу хурьцах эд гурав болно.

	 

	"Тодорхой толь" хэмээх сургаалд: биеэр хийх гурван нүглийг цээрлэхийн учрыг өгүүлэхдээ:

	 

	Амьтан болон төрөгсөд

	Аминдаа хайртай тул

	Асралт мэргэд биедээ адилтгаад

	Амь таслахыг сайтар цээрлэв.

	 

	Эд таваар бүхэн

	Эзэндээ хайрлагдах тул

	Эрхэм мэргэд эргэцүүлэн бодоод

	Эс өгснийг авахыг эгнэгт цээрлэв.

	 

	Алиа бузар явдал нь

	Аливаа хишиг доройтоод

	Алдар нэр буурах бөгөөд

	Амь нас ахар болмуй

	 

	хэмээн хор холбогдлыг нь сэнхрүүлэн сургасан байдаг.

	Хүний үг хэл хэмээгч агуу ихийг бүтээж ч чадна, аймшигт гамшгийг өдөөж ч мэднэ. Монголын уламжлалт сургаал номлолд: "Нэгэн үгийн эндүү буруугийн учирт даруй төрөлхийн буяныг бууруулна. Түүнчлэн ял нүглийг олоод, зовлон гамшгийг эдлэхүйд хүргэнэ. Аяа! Ийм хэцүү аймшигтайн тул энэхүү хэлний алдлыг нэн болгоомжил" хэмээжээ.

	Хэлээр үйлдэх 4 нүгэл болох "худал өгүүлэх", "хов зөөх", "ширүүн үгээр дайрч хэлэх", "дэмий чалчих" тэргүүтнийг тэвчигтүн. Сэтгэл ариун болбоос түүнээс өдөөгдөн өгүүлэх үг хэл нэгэн адил төвшин зөв байдаг билээ.

	Монголчууд "сайн, муу явахыг сэтгэл мэднэ" гэдэг. Мөн ардын зүйр үгэнд "Сэтгэлийн хир, биеийн хирээс бузар" гэсэн буй. Гай зовлон бүхэн өөрийн сэтгэлээс л ургаж гарна. Иймд сэтгэлийн гэмээ дарж, нисваанисын таван хорыг байнга сэрэмжлэх болбоос чиний сэтгэл амгалан, үйлс төвшин, бие эрүүл энх байх болно. Сэтгэлийн амгалан гэдэг бол чухам жаргалан юм.

	Сэтгэлээр үйлдэх гурван нүгэл нь "шунах", "хорлох", "буруу үзэлд автах" эдгээр болно. Хорвоогийн хамаг муу муухай юм хомхой сэтгэлээс үүсдэг.

	Хүн төрөлхтний түүхэнд, шунан ховдоглох сэтгэлд автагсдын үйлдсэн гай тун их. Байгаль дэлхийг хайр гамгүй сүйтгэж, бусдын нутгийг булаан эзлэх түрэмгий дайныг хийж, тэр дайны хөлд олон улс үндэстний хэмжээлшгүй их өв соёл, бүтээн байгуулсан зүйл сүйрсэн билээ.

	"Тодорхой толь" сургаалд:

	 

	Эд таваарт хүсэл ихэдвээс

	Эцэстээ зовлон ирнэ.

	Эрвээхий хорхой

	Зул дэнд тачаагаад

	Эрхгүй түлэгдэх мэт

	 

	гэсэн байдаг.

	"Шунах сэтгэл"-ийг тэвчвээс та хорвоогийн хамгийн баян болно шүү.

	Хорлох сэтгэл хүний хүнлэг чанарыг бүрмөсөн үгүй хийдэг. Хорлох сэтгэлийн хамаатан садан нь өшөө хонзон, атаа жөтөө, гүжир гүтгэлэг бөгөөд бусдын аз жаргал, баяр баясгаланг хөнөөж, муу үйл хийх, уурлах мэтийн нүглийн үйлд татан оруулдаг.

	Буруу үзэлд автваас сайн сайхан буянт үйлсийг үйлдэх үүд хаалга хаагдаж, арван хар нүглийн зам руу халтиран орно.

	Арван хар нүглийн нэгэн буруу үзлийг тэвчиж, үнэн үзэл, ариун бодлыг дээдэлж яваарай.

	(Ш. Чоймаа, С. Янжинсүрэн "Сэтгэлийг ариусгахуй", 37-39-р тал)

	 

	 

	 

	3 дугаар даалгавар:

	Дараах хүнийг тодорхойлсон эртний мэргэдийн үгсийг шүүн хэлэлцэж, аль аль талаас нь өгүүлснийг ярилцана уу. Бас тухайн үгийг хэлсэн ухаантан хэдий үеийн, хаанахын хүн байсныг өөрсдөө тодруулж мэдээрэй.

	 

	"Хүн бол сүнс" 

	Сократ

	 

	"Хүн бол хүмүүжил" 

	Демокрит

	 

	"Хүн бол бодит санаа" 

	Платон

	 

	"Хүн бол бие, сэтгэлийн холбоо" 

	Аристотель

	 

	"Хүн бол биологи тогтоц" 

	Кант

	 

	"Хүн бол ертөнцийн санаа" 

	Гегель

	 

	"Хүн бол бие, оюун хоёрын нэгдэл" 

	Фейербах

	 

	"Хүн бол нийгмийн харилцааны цогцос" 

	Маркс      

	 

	Сэтгэл гэдэг үг нь "сэтгэ + л" гэж үгийн бүтцээр задрах бөгөөд сэтгэж бодсон, санаж ухаарсан юмыг бүхэлд нь нэрлэх тул их өргөн утгатай бөгөөд оюун билиг ч багтдаг. Энэ үгийн бүтцийг "бод+л", "сана+л" гэдэг үгийн бүтэцтэй адилтгаж болно.

	 

	 

	4 дүгээр даалгавар:

	Монгол Улсын нэрт эрдэмтдийн хэлсэн дараах үгийг сэдэвтэйгээ холбон задлан ярилцана уу.

	 

	"Хүн бол үл мэдэхээс мэдэх, мэдсэнээс чадах, чадахыг хийж бүтээх, бүтээснийг сайн үйлс хөгжилд зориулах сэтгэлгээ, эрэл, зүтгэлийн цогцолбор" 

	Ц. Балхаажав

	 

	"Хэл бол хүний бүх үйл хэргийн амьд гэрч, нийгмийн мэдээллийг хадгалах, дамжуулахын маш чухал хэрэгсэл, хүний ертөнцийг ойлгох чадал, авьяас чадварын хөгжлийн толь мөн» 

	Л. Түдэв

	 

	 

	5 дугаар даалгавар:

	"Хүн хэлээрээ, мал хөлөөрөө" сэдэвтэй эссэ бичээрэй. Анхаарах зүйл бол хүн гэдэг ухаант амьтан үг хэлээрээ хэлэлцэж, бичиж байж л учир зүйгээ олж, ухаан бодлоо нэмдэг жамтай. Харин хатуу ширүүн үг, ааш араншин гаргаад, эв эеэ олно гэдэг үгүй болохыг бодитой жишээгээр үлгэрлэн бичихийг хичээгээрэй.

	 

	БИД ЮУ УХААРАВ?

	Хүн хэмээгч ухаарч сэтгэдэг, утга санааг үг хэлээрээ илтгэдэг, бие эрхтэнтэй амьтан юм. Монголын уламжлалт ухаанд, хүнийг бие, хэл, сэтгэлийн цогц гэж үздэг ажээ. Түүний дотроос, сэтгэлийг нэн эрхэм хэмээн тодолж, хүний насан туршийн явдал сайн муу байх нь сэтгэлээ зөв жолоодох, эсэхээс шалтгаалдаг болохыг сургажээ. Сурагч бид аав ээж, ах дүү, найз нөхөд зэргээ баярлуулах, гомдоох, эрдэм номд сайн, муу суралцах аливаа ажил үйлсийг бүтэлтэй, бүтэлгүй хийх зэрэг нь цөм өөрийн сэтгэлээ хэрхэн захирч чадсан, эсэхтэй холбоотой юм.

	 


4.2. БИЕЭ ШИНЖИЖ, БУСДЫГ ТАНИХУЙ

	 

	Биеэ мэдвэл хүн

	Бэлчээрээ мэдвэл мал

	 

	Түлхүүр үг: 

	Өөрийн биеийг шинжих, 

	бусдыг зөв таних, 

	Би болон бусад

	 

	Биеийг шинжихүй

	Монгол ардын зүйр цэцэн үгэнд «Хүн гэмээ мэддэггүй, тэмээ гэдгэрээ мэддэггүй» гэдэг. Энэ нь хүн өөрийгөө таних, өөрийн бие, хэл, сэтгэлийн үйлийн зөв бурууг хянаж бодох талаар тун дутмаг байдгийг өгүүлсэн хэрэг. Эрдэм мэдлэгийн тухайд, «мэддэггүйгээ мэддэг хүн» сурч боловсрох боломжтой хэмээн үзсэн байдаг. Энэхүү «бие шинжих» гэдэг нь гадаад дүр төрх, хувцас хунар, өнгө зүс зэргээ харж, гоёж гоодохын нэр бус бөгөөд өөрийн дотоод сэтгэл, эрдэм чадварынхаа талаар санаа тавьж, цаг үргэлж цагдан шүүж, «Оюун түлхүүр» сургаалд өгүүлсэнчлэн, «олны дотор үгээ бэхэлж, ганцаар суухуйд сэтгэлээ шинжилж, олон хүнтэй (бусадтай) найран (нийцэн) зохилдож, ер авах гээхийн ялгалыг шинжлэн мэдэх" явдал юм. Энэ нь өөрийгөө дорд үзэх хэрэг бус бөгөөд харин эрдэм мэдлэгийн тухайд ч, зан төлөвийн тухайд ч сайн хүн болох гол үндэс юм. Биеэ шинжих буюу миний хийсэн, хэлсэн, бүтээж туурвисан зүйлд ямар ямар алдаа байв гэдгээ байнга эргэцүүлж, насан туршид "бурууг бусдаас бус, өөрөөсөө эрж хайж сурах" ухаарал юм. Ер нь өөрийн биеийг таних, шинжлэх гэдгийн гол утга нь «Би» гэдгийг үл товойлгон, «Бид» гэдэг сэтгэлээр хандаж, өөрийгөө өргөлгүй, өрөөлийг доошлуулалгүй тэгш сэтгэлийг барьж, насан туршид сурч боловсорч, өөрийн дутагдалтай талаа эргэцүүлж, засаж залж явах л юм. Бусдын буюу анд нөхрийнхөө мууг бус, сайн талыг нь харж нөхөрлөвөл, эв эе буй болно. Хамгийн гол нь бусдын ололт амжилтад атаархаж огт болохгүй, харин бахархан баярлаж үлгэр жишээ болгох хэрэгтэй.

	 

	 

	Бусдыг танихуй

	Хүн хэмээгч ухаарч сэтгэдэг, хайрлаж энэрдэг, нийгэмшиж аж төрдөг амьтан юм. Монгол ардын зүйр цэцэн үгэнд «Ганц мод гал болдоггүй, ганц хүн айл болдоггүй» гэдэг. Энэ нь ганц хүн хэчнээн чадалтай байгаад ч хамт олон бусдын дэмжлэггүйгээр аж төрж чадахгүй гэдгийг өгүүлжээ. Тийм ч учраас хүн гэдэг амьтан хамт олноороо нийгэмшиж аж төрдөг ажээ. Би болон бусад хэмээх нь салшгүй ойлголт юм. Эндээс бусадтай хэрхэн харьцах, бусдын сайн муу талыг зөв таних зэрэг олон талын ухаарал урган гарна. Өмнө өгүүлсэн өөрийгөө мэдэх шинжих нь өрөөл бусдыг зөв ойлгох, хүндэтгэх, зөв харьцахын үндэс юм. Учир нь бусад хүний оронд, өөрийгөө байвал яах билээ гэж юуны түрүүнд бодож санах хэрэгтэй. Эндээс, бусдыг уучлах, өршөөх, бахархах, дуурайх гэдэг сэтгэл төрнө. «Олон хүн сайнтай муутай, ойн мод урттай намтай» гэж монголчууд хэлдэг. Энэ нь бусад хүмүүс янз бүрийн ааш араншинтай эрдэм чадалтай байдаг гэсэн үг. Нэгэнтээ ийм жамтайг мэдвэл заавал өөр шигээ байлгах гэж бодолгүй сайныг нь дуурайж, саарыг нь жигшиж улмаар өөрийнхөө гэм бурууг засахад санаа тавих хэрэгтэй. Хүнийг таних Монголчуудын зарчим нь «хүний чанарыг ханилан байж танина, хүлгийн чанарыг унан байж мэднэ» хэмээсэн зүйр цэцэн үгэнд багтжээ.

	 

	 

	1 дүгээр даалгавар

	Дараах эрдэмтэн мэргэдийн үгийг уншиж, биеэ шинжиж бусдыг таних тухайд холбон ярилцаж, ургуулан мэтгэлцээрэй.

	 

	Өөрийгөө таньж мэднэ гэгч хамгаас хэцүү. Бусдад сургамжлах нь хамгаас хялбар.

	Фалес (эртний Грекийн гүн ухаантан)

	 

	Өөрийгөө ялж чаддаг байж гэмээ нь бусдын зөвлөгөөг хүсэж бай

	Леонардо Да Винчи

	 

	Үнэнийг хүнд хэлж сурахаасаа урьд өөртөө хэлж сур

	А.Толстой (Оросын зохиолч)

	 

	Алдаа дутагдлыг минь зааж өгсөн хүнд бид талархалгүй яах вэ 

	Б. Паскаль (францын эрдэмтэн)

	 

	Ухаантай хүн эсрэг хандагчтайгаа эвсэг бүлэг болж, эндүү ташаа талаа хэлүүлж авахыг хичээдэг. 

	Р. Эмерсон (Америкийн гүн ухаантан)

	 

	Бусдын гэмийг бузгай харж, өөрийн гэмийг үл анзаарах нь ичгэвтэр.

	Демокрит

	 

	Өөрийн гэмийг бусдаас асууж мэдтүгэй. 

	В. Инжинаш (Монгол зохиолч)

	 

	Хүн хэдий чинээ хүчтэй, ёс суртахуун сайтай болох тусмаа өөрийн алдаа дутагдлыг зоригтой хардаг 

	В. Г. Белинский (Оросын зохиолч)

	 

	Хүнийг хүндэтгэнэ гэдэг бол өөрийгөө хүндэтгэнэ гэсэн үг

	Ж. З. Голсуори (Английн зохиолч)

	 

	Хүн бол дор бүрдээ бүхэл бүтэн боть ном юм. Гагцхүү түүнийг хэрхэн уншихыг таны таалал мэдтүгэй.

	У. Ченнинг (Америкийн зохиолч)

	 

	 

	2 дугаар даалгавар:

	Дараах монгол ардын зүйр цэцэн үгсийг уншиж, үзэж байгаа сэдэвтэйгээ холбон ярилцаарай. 

	 

	Хүний толгой дээрх тэвнийг үзээд

	Өөрийн толгой дээрх эврийг үзэхгүй

	 

	Зүсийг нь танихаар

	Зүрхийг нь үз

	 

	Хүний сайн нь үнэнч

	Хүлгийн сайн нь жороо

	 

	Хүний сайныг хүн олдог

	Модны зөөлнийг тоншуул олдог

	 

	Хүний сайныг хэцүү цагт мэднэ. 

	Хүлгийн сайныг холын замд мэднэ. 

	 

	Хүний хирийг харахаар

	Өөрийн хирийг хар. 

	 

	Хүний юманд хүрэн эрээн барс

	Өөрийн юманд өндгөө дарсан шувуу мэт

	 

	Хүний өмнө биеэ бүү магт

	Хүний ард хүнийг бүү муул

	 

	Хүнийг зүсээр нь шинжиж болдоггүй

	Усыг уутаар хэмжиж болдоггүй

	 

	Хүнийг мэдье гэвэл аашийг нь мэд

	Хүүхдийг мэдье гэвэл тоглоомыг нь үз

	 

	Хүнийг шинжье гэвэл

	Нөхрийг нь шинж

	 

	Биеэ мэддэг нь мэргэн ноён

	Бэлэгт дуртай нь ховдог ноён

	 

	Сайныг дагавал сарны гэрэл

	Мууг дагавал могойн хорлол

	 

	Биеэ зааж эрхийгээ

	Нөхрийгөө зааж чигчийгээ

	 

	БИД ЮУ УХААРАВ?

	Монголчууд «Биеэ мэдвэл хүн, бэлчээрээ мэдвэл мал», «Сайн нь ч миний багш, муу нь ч миний багш» гэх мэтээр сургаж ирсний учрыг ухаарав. Хүн хэмээгч өөрийгөө өмөөрөх сэтгэлд автаж, гэм дутагдлаа олж хардаггүй, харин түүнийг нь хэлсэн хүнд дургүйцдэг ааш араншин ихтэй тул ямагт «биеэ үгүйлж» бусдын сайныг нь үлгэр дуурайл болгож, мууг нь буюу алдаа эндлээс нь сургамж авч, би ийм болчихвол яана хэмээн болгоомжлох зохистой ажгуу. Бусдын сайн сайханд атаархах, муу муухайг элэглэн шоолох бол байж болохгүй зүйл юм. Хэрэв үүнийг эс тэвчвээс, найз нөхөд хамт олонгүй болж, эцэстээ нийгэмшин аж төрж чадахгүйд хүрнэ. Биеэ шинжих болон бусдыг шинжих гэдэг нь өөрийн болоод өрөөлийн сэтгэлийг шинжлэн тунгаах үйл явц юм. Учир нь, хүний сэтгэл биеэ захирдаг бөгөөд бие, хэл, сэтгэлээр үйлдэх аливаа сайн, муу үйлдэл бүхэн өөрийн сэтгэлээс л гарна. Монгол хэлний «сэтгэл» гэдэг үг нь «сэтгэх» хэмээхээс гаралтай тул оюунаар шинжлэх ухаарал ч түүнд багтах ажээ. «Мэддэггүйгээ мэддэг хүн»-ийг сурч боловсорч чадах хүнд тоолдгийн учрыг мэдэв. 

	 


4. 3. СЭТГЭЛИЙГ ТОГТООН БЯСАЛГАХУЙ

	 

	Сэтгэлд сэвгүй бол таван махбод тэгш 

	 

	ТҮЛХҮҮР ҮГ 

	Бясалгал, 

	сэтгэлгээ, 

	төвлөрүүлэхүй, 

	ус цэвэрлэх мэт

	 

	Сэтгэлийг тогтоон бясалгахуй гэж юуг хэлдэг вэ?

	Сэтгэлийг тогтоох бясалгал гэдэг нь бохирдсон усыг цэвэрлэдэг хэрэгсэл, цэвэрлэх аргатай адил юм. Бясалгал нь сэтгэлээ боловсруулах хэрэгсэл, нэг ёсны сэтгэлээ зөв дадалд хандуулан бэхжүүлж, өөртөө төлөвшүүлэх аргачлал юм. Сэтгэлийг цэвэрлэж, ариусгаж болох уу? гэсэн асуултад Бурхан багш болно хэмээсэн. Тэр бээр бохирдсон ус нь усны мөн чанар бус бөгөөд цэвэрлэж болдогтой адил бохирдсон буюу хиртсэн сэтгэл нь хүний мөн чанар бус тул ариун болгож болно хэмээн хариулсан өөрөөр хэлбэл, хүн болон төрөгсдөд бурханлаг мөн чанар буй гэсэн үг. Тэрхүү бурханлаг мөн чанараа хадгалж, тогтоож, цэвэрлэж, хянаж байхгүй бол адгууслаг араншинд урван одно.  Булингартай усыг хөдөлгөлгүй, цэвэр газар тогтуун байлгаваас тунгалаг ус тунана. Булингартай ус шиг сэтгэлийг юуны өмнө төвлөрүүлэн тогтоох бясалгал хийж, дасгалжуулах хэрэгтэй. Биеийг эрүүл байлгахын тулд хөдөлгөөн хэрэгтэй.  Харин сэтгэлийг эрүүл байлгахын тулд юуны өмнө тогтуун байлгах хэрэгтэй. 

	 

	Тайлбар: Сэтгэлээ тогтоон бясалгах ёсыг Бурхан Будда анх биеэр, бодитой хэрэгжүүлж, ариусал гэгээрэлд хүрсэн тул энэ талын мэдээлэл нь шашны зан үйлтэй холбоотой байдаг. 

	 

	Сэтгэлээ тогтоон бясалгах дараалал

	1. Усыг тунгаахад, тоос шороогүй цэвэр газар, тогтуун тавих хэрэгтэйн адил сэтгэлийг тогтоох бясалгал хийхийн өмнө тухайн өрөөгөө цэвэрлэж, элдэв янзын зураг, хэлбэр дүрс бүхий юмсыг зайлуулах хэрэгтэй. Өөрөөр хэлбэл, тайван суух цэвэр орчныг бүрдүүлэх ёстой. 

	2. Өөрийн суух дэвсгэрийн өмнө буюу нүдний хараа тусах зүгт Бурхан шүтээн, судар номоо байрлуулж, өмнө нь тахил зэргийг тавьж, ариун үнэрт хүж зэргийг асаана. 

	3. Дэвсгэрээ дэвсээд, шүтээнийхээ зүг 3, 7, 21 удаа сунаж мөргөнө. Мөргөхдөө төгс гэгээрэгчийн үйлсийг бахдан баясаж, бас тэднээс аврал эрж, би та бүхэн шиг болох болтугай. Бусад хүн ч тийм болтугай хэмээн чин сэтгэлээс залбирна. Энэ нь бие, хэл, сэтгэлээрээ мөргөж буй хэрэг юм. 

	4. Суух суудал нь тусгай дэвсгэр байх бөгөөд өндөр суудал байж болохгүй. 

	5. Мөргөх, тахих, залбирах, бахдан баясах, гуйн хүсэх таван зан үйл нь сайн чанар бүрдүүлэх эерэг нөхцөл. Харин "нүглээ наманчлах" нь сөрөг нөхцөл болох гэм алдаанаас сэрэмжлэх боломж олгодог. Иймийн тулд, үүнээс хойш буруу үйл буюу нүгэлт санаа бодолд хөтлөгдөх байтугай, сэтгэлдээ өчүүхэн төдий ч агуулахыг байя хэмээн чин сэтгэлийн тангараг өргөх ёстой. 

	6. Ингээд цэх завилан сууж, гараа өвөр дээрээ буюу өвдөг дээрээ чөлөөтэй тавьж, нүдээ аньж, бүх биеэ суллан, бясалгалын суудлаар суух хэрэгтэй. 

	7. Зөвхөн биеэ суллах төдийгүй сэтгэл санаанд орж ирсэн элдэв бодлоо орхиж, зөвхөн төгс гэгээрэгчдийн тухайд бодлоо төвлөрүүлнэ. Дотно гаднын дуу чимээг ч үл анзаарах хэмжээнд сэтгэлээ төвлөрүүлнэ. 

	8. Удаан хугацаагаар суух, эсвэл нойрмоглох, залхуурах, нозоорох зэргийг болгоомжлох хэрэгтэй. 

	9. Өөрийн сэтгэлээ сайн сайхан буюу төгс гэгээрэгчдийн үйлд төвлөрүүлж, бүрмөсөн тогтоосноор, жолоогүй сэтгэлийг хазаарлан барьж чадсандаа баярлаж, цаашид өөрийн сэтгэлээ, өөрийн сэтгэлээр барьж, хязгаарлаж, хянаж болох юм байна гэсэн бүрэн итгэлтэй болох хэрэгтэй. Өөрөө, өөрийн сэтгэлийг тогтоож, номхотгож чадаж байгаадаа баяр баясал эдлэх хэрэгтэй. 

	10. Бясалгал хийж дууссаны хойно, шууд телевиз үзэх ч юм уу, идэж ууж эхлэлгүй, багахан хугацаанд сэтгэлийн сайн сайхны тухай, сайхан сэтгэлт, туст үйлстний тухай гэх мэт гэгээлэг ном унших хэрэгтэй. Болж өгвөл, бясалгалын тухай ном олж үзэх хэрэгтэй. 

	(Д. Жаргал (физик, математикийн ухааны доктор) "Бурханы сургаалын шинжлэх ухааны үндэслэл", Уб., 2009. 114-129-р тал.)

	 

	 

	1 дүгээр даалгавар:

	Богд Зонховын «Бодь мөрийн зэрэг»-т бясалгалыг юу хэмээн айлдсаныг уншиж, дээрх сэтгэлийг тогтоон бясалгахуй ёсыг холбон ярилцаарай. 

	[image: Image]

	Бясалгах гэдэг нь сэтгэлээ байнга зөв дадалд хандуулан, сэтгэлдээ түүнийг тогтоон барьж сурахын нэр юм. Тэр гэхийн тэмдэггүй цаг хугацааны эхлэлээс бид сэтгэлийнхээ эрхээр явж ирсэн бөгөөд түүнийг хэзээ ч захирч байсангүй.  Харин сэтгэл маань сэтгэлийн гэм (нисваанис) мэтийн хирд баригдаж, гэм буруу бүхнийг өдөөд, бид нараар хийлгэсээр ирсэн. Иймээс сэтгэл ээ захирч өөрийн хүссэнээр зөв дадалд чиглүүлж, улмаар гарын аясаар залах чадвартай болохын тулд бясалгадаг юм. 

	 

	 

	 

	 

	 

	 

	 

	2 дугаар даалгавар:

	Сэтгэлийг тогтоон бясалгахуй гэдэг нь аливаа хүнд сэтгэлийн амар амгалан, тайвшралыг авчрах эхний шат бөгөөд сэтгэлээ жолоодож, сэтгэлээ тогтоож чаддаг хүн аз жаргалтай байдаг ажээ. Үүнийг Дээрхийн гэгээнтэн XIV Далай ламын айлдсан хэсгээс уншиж, харилцан мэтгэлцэж, ярилцана уу. 

	 

	Бидний ихэнхийн хувьд аз жаргал гэдэг эд хөрөнгө эзэмшихэд оршино.  Түүнээс гадна тэдгээр эд зүйлс нь зүгээр нэг бидэнд жинхэнэ таашаалыг авчрах чадваргүй юм. Эргэн тойрноо харахад л хангалттай. Санаанд орохуйц бүхий л тав тухтай зүйлээр хүрээлэгдсэн хүмүүс ч тайвшруулагч эм хэрэглэх, архидан согтуурахад автаж, өөрсдийн бухимдал айдсыг намжаахыг эрмэлзэж байгааг ажиглаж болно. Нөгөөтээгүүр бараг юу ч үгүй байж хөгшин болтлоо аз жаргалтай, нам тайван, эрүүл саруул, энх тунх амьдарч буй хүмүүс бас бий... 

	 

	 

	3 дугаар даалгавар:

	Бид сэтгэлээ тогтоон бясалгах тухай уншлаа. Гэтэл бясалгалын үед санаа бодолд янз бүрийн зүйл орж, өөрийн эрхгүй түүнд автвал яах вэ? Ер сэтгэлээ тогтоон бясалгахын тус хэрэг юу вэ? гэдэг талаар ярилцахын тулд судлаач эрдэмтдийн бичсэн зүйлсээс эшлэн доор бичив. Түүнээс ургуулан ярилцаарай. 

	 

	Хүн амарч тайвшрахын хэрээр улам тайвширна. Энгүүн байх тусам улам л энгүүн болно. Үүнчлэн уурлах тусам улам их уур хүрч, сэтгэлээр унах тусам улам их гутарна. Энэ бүхэн бол далд зуршил юм. Одоо тэгээд амарч тайвшрах гээд үзье. Бид сэтгэлээ хааж боож чаддаггүй. Тэгэхээр санаанд бодол төрөх болон сэтгэл хөдлөх үед зөнд нь орхих буюу зүгээр өнгөрөөх аргад суралцах хэрэгтэй. Харин бодлоо дагах юм бол энд тэндгүй тэнэж, бясалгал хийж чадахгүйд хүрнэ. Тэгвэл яах ёстой вэ? Ямар нэгэн бодол орж ирэхэд зөнд нь орхиод өнгөрөө. Зүгээр л орхи. Тэр бодлыг бүү дага. Түүнд автаж орооцолдож лавшруулан бодох хэрэггүй. Үүнийг хоосон байшинд орохтой зүйрлэж болно.  Хоосон байшинд орсон хүн юу ч үгүй тул гараад явчихна. Сэтгэлд орсон бодолд ийм маягаар ханд. Бодол төрөөд замхардаг, сэтгэл хөдлөөд намддаг.  Тэгэх бүрд нь тоолгүй зөнд нь орхиод тайвшир. Ингэж чадах юм бол биеэ хянаж, байгаадаа итгэлтэй болно. Одоогоор бид өөрсдийн бодол сэтгэлийн хөдөлгөөнд захирагдаж байна. Тийм учраас зовж шаналж айж түгшиж, уурлаж бухимдаж байдаг. Ингэхгүйн тулд сэтгэлээ тогтоох бясалгал хэрэгтэй. Сэтгэлээ тогтоох бясалгал хийснээр дадал зуршил болж хэвшинэ. Дадал зуршил болсон цагт элдэв бодол сэтгэлийн хөдөлгөөн биднийг үймүүлэхээ болино. Дараа нь өөрийн сэтгэл буюу өөрийгөө захирч чадах юм гэсэн итгэл төрнө. Бодол, сэтгэлийн хөдөлгөөнөө бид захирахаас бус тэдгээрт захирагдаж хөтлөгдөж байдгаа болино. Тэгсэн цагт сая өөрийгөө, өөрийн мэдэлд авна гэсэн үг. Тийм хялбар зүйл биш боловч, дадсаар дадсаар зуршил, чадвар болно. Өөрөө өөрийгөө захирч сурах нь сэтгэлээ тогтоон бясалгахаас эхэлнэ. 

	 

	 

	4 дүгээр даалгавар:

	Өөрөө, өөрийгөө захирч, элдэв буруу ташаа бодолд автахгүй байна гэдэгт юуны өмнө тэсвэр тэвчээр хэрэгтэй. Та өөрөө, аливаа гэнэтийн мэдээ, мэдээлэл, бусдын хатуу догшин ааш занд авталгүй, тайван хандаж сурна гэдэг бол бусадтай зөв харьцаж, бусдад амар амгаланг төрүүлэх үндэс болно. Улаанбаатар хотын «Шинэ эхлэл» лаборатори дунд сургуулийн 9а ангийн сурагч Т. Сувдын (2012 онд) бичсэн өгүүллийн хэсгээс уншиж, "Сэтгэлээ тогтоон бясалгах"-тай холбож, цааш ургуулан ярилцаарай. 

	 

	Тэсвэр тэвчээр гэдэг нь нэг утгаараа нэг зүйлд тууштай хандаж, шантрахгүй зүтгэхийг хэлнэ. Өөрөөр хэлбэл, хүч чадал байж болох юм.  Хүч чадал нь мөн хоёр утгатай. Оюуны (сэтгэлийн) болон бие бялдрынх.  Мэдээж хоёр талдаа тэвчээрийг бий болгоно. Зарим хүүхдүүд ихэвчлэн хуруугаа зүсчихээд маш их өвдөж байгаа, тэгээд түүнийгээ тэвчиж байгаа мэтээр баашилдаг. Энэ бол тэвчээр биш. Тэр тэвчих ёстой зовлонг мэдэрсэн цагт л тэр хүн тэвчээрийг бүрэн утгаар нь мэдэрнэ. Хэрвээ тэвчиж чадвал хүссэн зүйлдээ хүрэх нь мэдээж. Үүнийг мэддэг мөртөө шантардаг хүмүүс олон байдаг нь харамсалтай. Эцэст нь хэлэхэд энэ бүхнийг уруу царайгаар ялан дийлж чадахгүй. Та үргэлж инээмсэглэлээр хийх ажлаа угтаж байгаарай... 

	(Хүүхэд бүр өөр ертөнц, УБ. , 2012, 42-43-р тал)

	 

	 

	БИД ЮУ УХААРАВ?

	Сэтгэлээ тогтоон бясалгахуй гэдэг нь аливаа бие хэл сэтгэлийн үйл, үйлдэлд ухаалаг хандахын суурь юм байна. Монгол ардын дуунд

	 

	«Дэрвээд байгаа дээврийг

	Дээсний үзүүрээр тогтооно. 

	Дэнслээд байгаа сэтгэлийг

	Одоо юугаар тогтоох вэ?» 

	 

	гэж гардаг. Дэнсэлж догдолсон болон гуньж гутарсан сэтгэлийг өөрийн сэтгэлээр захирч, зөв жолоодож тогтоодог учиртай ажээ. Энэ нь огт сэтгэлийн хөдөлгөөнгүй байна гэсэн үг бус бөгөөд баярлаж баясах, гомдож уурлах гэх мэт сэтгэлийн элдэв төрхөө өөрийн сэтгэлээр урьд нь тунгааж шинжил хэмээсэн утга юм. Хэрэв тэгж чадвал бид сэтгэлийн хөдөлгөөнөө зөв илтгэх чадвартай болно. Энэ бүгдэд сэтгэлээ тогтоон бясалгахуй туслах юм.  Зөвхөн сэтгэлийн элдэв төрх байдал төдийгүй, хамгийн гол нь эрдэм ном сурах, ажил үйл эрхлэхэд «сэтгэлээ тогтоон бясалгахуй» түшиг тулгуур болох учиртай ажээ.

	 


БҮЛЭГ V : УЛАМЖЛАЛТ АЖ ТӨРӨХ ЁС

	5.1. ӨРХ ГЭРИЙН ГАЛ ГОЛОМТЫГ ДЭЭДЛЭХ ЁС

	 

	Эрдэм номын хишгийг соёрх!

	Эрхэм цогийн хишгийг соёрх!

	Энх мөнхийн хишгийг соёрх!

	(Галын ерөөлийн судраас)

	 

	Түлхүүр үг:

	Гал голомтоо дээдлэх ёс, 

	гал голомт залгамжлах ёс, 

	галаар ариутгах ёс, 

	галын тахилга

	 

	Гал голомтоо дээдлэхүй

	 

	[image: image1]Монгол заншлаар өрх гэр бүхэн өөрийн гал голомттой бөгөөд гал голомт бол айл гэрийн үндэс юм. Цаашлаад гэр бүл нь улс үндэстний цөм учир улс үндэстэн нь бас өөрийн гал голомттой гэж үздэг.

	Эртнээс монгол хүн гал голомтоо ихэд дээдэлж, галаа тахин, ариун дагшин авч явахыг эрмэлзсээр иржээ. Гал голомтоо хүндлэн эрхэмлэж байж аз жаргалтай, тэгш заяатай амьдарна гэж өвөг дээдэс үеийн үед сургаж ирсэн бөгөөд гал голомтоо үүрд бадран асаж байхыг бэлгэдсээр ирсэн заншилтай. Шинээр өрх тусгаарлахад эцгийн гал голомтоос гал таслан авч, шинэ гэрийн гал голомтыг бадраадаг бөгөөд харин отгон хүүг голомт залгах үр гэнэ.

	 

	 

	 

	 

	 

	 

	Гал голомт залгамжлах ёс

	Үр хүүхэд өсөж, нас бие гүйцсэн хойно гэрлэж, аав ээжээс тусдаа амьдралаа зохиох нь жам ёсны хэрэг. Монгол заншлаар шинэ айл гэр болж голомтын галаа асаахдаа өөрсдөө шинээр гал асаах буюу айлаас гал авдаггүй, харин заавал хүүгийн эцгийн гал голомтоос гал залган авч асаадаг. Учир нь, монгол хүн эцгийн овгоор овоглож, үндэс сурвалжаа эцэг, өвөг, элэнц, хуланц, дээдсээсээ залгуулан тоолдог бөгөөд шинэ гал голомт ч гэсэн эцгийн гал голомтоос эх үүсэлтэй гэж үзнэ. Тиймээс хүү төрвөл голомт залгах үртэй боллоо гэж ихэд бэлгэшээдэг. Хэрвээ олон хүүтэй бол айлын отгон хүү эцгийн голомтыг залган сахидаг. Отгон гэдэг нь галын хаан, галын эзэн гэсэн утгатай эртний үг юм.

	Шинэ өрх гэрийн галыг асаахдаа хүүгийн эх өөрийн гэрээс цуцал авчирч, гал хөгжөөх юм уу, эсвэл эцэг нь хэтээ цахиж гал гарган асаадаг. Ингээд

	 

	Хаан аавын цахиж бадруулсан

	Хатан ээжийн үлээн хөгжөөсөн

	Галын мянган бурхны дөл нь өөд бадартугай 

	 

	хэмээн ерөөж, дараа нь хүүгийн эх сүү хөөрүүлнэ. Шинэ гэрийн галыг бадраагаад галын тахилга хийнэ.

	Монгол хуримын зан үйлд галд мөргүүлэх ёсон гэж буй. Үүнд, айл гэр болж буй хосууд хүүгийн эцгийн гал голомтын зүүн өмнө талд зассан цагаан эсгий дээр сөхрөн сууж, ноцож буй галд халим тос, идээ ундааны дээжийг өргөн дусааж, эцгийн гал голомтод гурвантаа мөргөн ёслол хийдэг. Шинэ бэрийг галд мөргөх үед ерөөлч:

	 

	«Хад чулуунаас цахиур авсан

	Хайлаас модноос ул авсан

	Халамж өршөөл ихт

	Хан галын эхэд

	Хайртан сайнтан бэр чинь

	Халим дусаан мөргөмүү» 

	 

	гэх буюу

	 

	«Найман Намсрай шиг баян

	Найданжүдүг шиг өнөр

	Насны хутгийг олж

	Буяны ихийг эдэлж

	Өнө үүрд жаргаж

	Урт насалж явтугай!» 

	 

	гэж ерөөдөг.

	5.1.1 дүгээр зураг. Гал бадраах ёслол

	 

	 

	1 дүгээр даалгавар:

	 

	"Хан тэнгэрийн заяагаар үүдсэн 

	Хан эзний гал голомт

	Хамаг амьтанд өлзий хутаг болтугай

	Эрхэт тэнгэрийн ээлээр үүдсэн

	Эзэн богдын гал голомт

	Энэ бүхний амьтанд

	Өлзий хутаг болтугай» 

	 

	хэмээсэн «Галын тахилга»-ын үг утгыг хэрхэн ухаарснаа ярилцаж, доогуур нь зурсан үгийг анхаараарай.

	 

	Галаар ариутгахуй

	Монголчууд эртнээс галыг харанхуй хүйтнийг хөөн гэрэл гэгээ, халуун дулааныг авчрагч гэж эрхэмлэн шүтэж байснаас гадна галыг ариуны бэлгэдэл болгож ирсэн билээ. Бие, эд хогшилд шингэсэн муу юмыг зайлуулж ариутгахдаа асаасан галын хоорондуур гарах, гал тойрон эргэх, гал дээгүүр гарах зэргээр ариусгах ёс бий. Ийм олон зан үйл байдгийн нэг нь гал эргэх ёс буюу утаа эргэх ёс юм. Үүнд: монголчууд битүүний үдэш талийгч дээдэстээ түлш шатаан өргөөд, гал эргэх ёс хийдэг. Урьдчилан бэлтгэсэн хуурай модоор гал түлж, дээрээс нь үет цагаан өвс атга нэмж ноцоон арц өргөнө. Гэрийн эзнийг дагаж бүгдээр галдаа гурав мөргөөд, галаа гурав эргэсний дараа эрэгтэйчүүд гал дээгүүр харайж гарна. Эмэгтэйчүүд утаан дундуур шургана. Ийнхүү биеэ ариулсны эцэст гэртээ орцгооно.

	 

	 

	ҮГИЙН ДАЛАЙ

	ГОЛОМТ : Энэ үг гол, төв гэсэн утгаар үүссэн үг. Монгол гэрийн өр төвд айлын тулга байрлахаас гадна, ерөөс гал голомт бол өрх тусгаар гэрийн амьдралын үндэс бөгөөд голомтоо шүтэн түшиж амьдрал тогтноно гэж үздэг учир тийнхүү гол хэмээх нэр үгээс голомт гэдэг үг үүсжээ.

	 

	 

	2 дугаар даалгавар

	Гал голомттой холбоотой дараах цээрийн ёсыг уншин ухаарч, харилцан ярилцаж, өвөг, эмэг тэргүүтэн ахмадаас асуун лавлаж нэмэн дэлгэрүүлээрэй.

	 

	Та мэдэх үү?

	Гал голомтын хориг цээр:

	• Галын дэргэд түлээ мод хагалж болохгүй

	• Хутга, мэсийг галын зүг хандуулан тавьж болохгүй

	• Галд бохир зүйл хийж болохгүй

	• Галд сүү өргөж болохгүй

	• Галд ус цацаж болохгүй

	• Галд нойтон гутал, хувцсаа ээж хатааж болохгүй

	• Галаар тоглож болохгүй

	• Галаа харааж зүхэж болохгүй

	• Гал руу гараараа чичиж зааж болохгүй

	• Гал руу нулимж болохгүй

	• Галд үснийхээ сэвийг хийж болохгүй

	• Айлд ирсэн хүн айлын голомтын хүрээний дотор гишгэдэггүй, айлын голомтын хүрээн дээгүүр гарахгүй

	• Тулга, зууханд тогоогоо тавихдаа тэгшхэн тавина. Хэлтгий тавьж болохгүй

	• Голомтын хүрээ мод, тулга зууханд гаансаа цохихыг цээрлэнэ

	• Айлын голомтын бууринд гэр барьдаггүй

	• Голомтын галыг дарж унтрааж болохгүй

	• Гал руу аяганы шавхруу цацаж болохгүй

	 

	 

	3 дугаар даалгавар

	Та бүхэн галын тахилгын тухай дараах эхийг уншиж, гал голомтоо дээдлэх ёстой хэрхэн холбогдох талаар ярилцаарай.

	 

	Галын тахилга

	Зул сарын 23, 24-нд буюу өвлийн адаг сарын 30-нд гал голомтоо тахидаг. Энэ цаг үед галын тэнгэр Галайхан залардаг хэмээх домогтой.

	Гал тахихдаа өрх бүр гэр хашаа, хот хороогоо цэвэрлэж, тулганы доор элс асган засаж, индэр хэмээн нэрлээд тулга тогоо бэлтгэнэ. Галын тэнгэр маш ариун цэвэр тул залрах үест нь хир буртагтай байж, ариун цэврийг эс сахиваас тотгор гамшиг нь үлэмж гэж тийнхүү цээр хориг сахидаг. Гал тахилгад бэлтгэж, усан ариутгал, гал ариутгал, салхин ариутгал, шороон ариутгал, модон ариутгал зэрэг таван махбодын угаал ариутгал үйлддэг. Усан ариутгал нь усанд булхаж угаах тэргүүтэн буюу. Гал ариутгал нь галын дундуур гаргах хийгээд галаар төөнөж ариутгах, арц, ганга, агь, жодоо зэргийг уугиулж унгатган ариутгахыг хэлнэ. Салхин ариутгал гэдэг нь арьс нэхий, ширдэг дэвсгэр, олбог, дээл хувцас зэргийг хэцэд тохон салхинд ариутгахыг хэлнэ. Шороон ариутгал нь сав суулга, тогоо шанага сэлтийг шороогоор үрж зүлгэн цэвэрлэх ариутгал юм. Модон ариутгал хэмээх нь арц, жодоо түлж, үнэрээр нь ариулах ба гавар зандны үнэр шингээх тэргүүтэн олон зүйл байхаас гадна, саваагаар гөвж гөвшин тоосноос салгаж ариутгана.

	Галын тахилгад шар халзан толгойт цагаан хонины өвчүүг өргөнө. Ингэхдээ өвчүүг галд хуйхлан тогоонд үйж айраг, сүү дусаан гургалдай, шаант, аман хүзүү, дал дөрвөн өндөр, хавирга, сээр зэргийг хийж давс хийлгүй чанадаг. Үүнийг өвчүү өтгөрүүлэх гэнэ. Өтгөрүүлж болгосон өвчүүг тэвшинд гаргаж гэрийн хоймроо нар зөв эргүүлэн ширээн дээр тавьж, арц сангаар ариулаад, үе заагийг нь хөндөлгүй өөх, махыг салгадаг. Үүнийг өвчүү цөмөх гэнэ. Өвчүү цөмсөн халим өөхийг галд өргөхөөр бэлтгэнэ. Цар таваг дээр ам шар торго дэлгээд цөмсөн өвчүүний ясыг өөд нь харуулан тавиад галын хишиг, галын амс, галын боорцог, чихэр, тос, бурам, арц, хүж зэрэг зүйлийг овоолон тавьдаг. Үүнийг өвчүү чимэх гэж нэрлэнэ. Өвчүү өтгөрүүлсэн шөлөнд тутарга хийж болгосныг галын амс гэж нэрлэнэ. Галын амсыг сав суулга, цард гаргаж авах ба энэ нь гал тахих эрхэм идээ зоог болно. Тэвшинд галын амснаас хийж дээр нь өвчүүний мах, шаант, дал, дөрвөн өндөр, хавирга, гургалдай зэргийг тавьж дээр газар тавьсныг галын хишиг гэнэ. Дусаал гэдэг нь өвчүү чанасан шөлний тосыг хамж аваад шар тос, чихэр бурам, архи дарс хольсныг хэлнэ.

	5.1.2 дугаар зураг. Гал тахих ёслол

	 

	 

	4 дүгээр даалгавар:

	Таван махбодын ариутгал, өвчүү өтгөрүүлэх, өвчүү цөмөх, өвчүү чимэх, галын хишиг, галын амс, дусаал гэж юу вэ? Эдгээр үг хэллэгийг тэмдэглэж аваарай.

	 

	Гал тахих ёс 

	Үдшийн цагаан гэгээ тасарч эхний од гармагц гэрийн эзэн хэт цахин гал гаргамагц гэрийн эзэгтэй сэвж хөгжөөн галаа ноцооно. Гэрийн эзэн цартай өвчүүг хоёр гардан авч үүдний дотор талд дэвссэн цагаан эсгий дээр гадагш хандан зогсоод гурван удаа нар зөв хурайлаад гал руу хандан бас гурван удаа хурайлан дусаал хэмээх тахилгын цацлыг адислуулан галын тэнгэрийн билгүүн дүрсийг дүрслэн өгүүлж гал тэнгэрийн заллага айлтгадаг. Галын заллага нь:

	 

	Айлдах энэрэхийн эрдэм хотол төгссөн

	Амирлангуй догшин элдэв хувилгааныг үзүүлэгч

	Асралт гал тэнгэр нөхөд лүгээ сэлтийг

	Ариун тахил өргөхийн тулд энд урин залмуй.

	Энэлгэт орчлонгийн амьтан бүхний

	Эрсэн хамаг тусыг бүтээсүгэй хэмээн

	Эрт цагт айлдсан тангаргаа дурдаж

	Эдүгээ энэ орноо өөд болон соёрх

	 

	гэж айлтгаад өвчүү дээрээ есөн хүж ноцоон хатгаад тулганы өмнө тавьж архи, амсыг тулганы дөрвөн зүгт тавиад мөргөл үйлддэг. Мөргөл үйлдэхдээ галын билгүүн дүрсийг сэтгэлдээ үүсгэн Галайханы (Галын хааны) бие, зарлиг, сэтгэл, эрдэм үйлст бишрэх сэтгэлээр мөргөдөг.

	 

	Галын тэнгэрт тахил өргөх: 

	Галд мөргөхийн хамт тахил тавигийн зүйлийг магтаж өвчүүгээ өргөж байгаад:

	 

	"Шим, амт, чадал бүхэн төгссөн ариун өвчүүг

	Шинэ цагаан утсаар үзэмжтэй ороосон ба

	Шагайт чөмөг, дөрвөн өндөр, хавирга лугаа сэлт

	Шүтээн гал тэнгэрийн чуулганд тахил болгон өргөмүү" 

	 

	гэж өвчүү өргөөд тулганы тотгонд тавьж бадраахад гал хөгжиж дөл нь цоролзож ирнэ. Энэ үед бусад зүйл тавигийг өргөж мөргөдөг.

	 

	 

	БИД ЮУ УХААРАВ?

	Гал голомтоо дээдлэх монголчуудын эрхэм ёсон бол удам судраа ашид эрхэмлэн, өвөг дээдсийн ерөөл хишгийг хойчистоо залгуулан уламжлах, эцэг өвгөдөөс цахиж өвлүүлсэн ариун гал голомтыг ямагт бадраан дэгжээж явах үүрэг хариуцлага, хүсэл эрмэлзлийг бий болгон төлөвшүүлдэг өнө эртнээс уламжилсан ардын ёс юм. Галыг хамгийн ариун бөгөөд оршин тогтнох чухаг хэрэглээ хэмээхийн хамт мандал хөгжлийн бэлгэдэл болгож ирсэн монголчуудын гал тахих шүтэх ёс хосгүй билээ. Өнөө, ирээдүйд ямар орчин нөхцөлд амьдрахаас үл хамааран бид бүгд улс үндэстэн, айл гэрийнхээ гал голомтыг дээдэлж, гал тахих ёс заншлыг уламжлах учиртай юм.

	 


5.2. НҮҮДЭЛЧИН МОНГОЛ АЙЛЫН ҮЙЛДВЭРЛЭЛ

	 

	"Хэн юу чаддаг тэр үйлээ залхууран зогсохгүй үргэлж хийвээс хамаг аж төрөл түүний дотроос гарна. Адаг нь аргал түүдэг хүн дөрвөн цагт зогсолгүй аргал түүвээс хүн авч хэрэглэх зүйлийг өгөх мэт. Аль чаддаг түүнээ уйтгаргүй хийж чадвал хөгжин хүмүүжихэд хялбар болой."

	Халхын Сэцэн хан аймгийн Илдэн хошууны засаг ноён, аймгийн чуулган дарга асан, ард түмний дунд То ван хэмээн алдаршсан Бат-Очирын Тогтохтөрийн сургаалаас

	 

	САНАМЖ

	XXI зууны энэ өндөрлөгөөс бид яагаад нүүдэлчин монгол айлын үйлдвэрлэлийг судлах хэрэгтэй болов? Энэ нь зөвхөн уламжлалт аж ахуй, амьдралын хэв маягийг хойч үедээ мэдүүлэх зорилготой юу? Тэгвэл үүнийг мэдэх нь бидний амьдралд ямар хэрэгтэй вэ?

	Энэ сэдвийг судлахын тулд Та дээрх асуултад хариулж үзээрэй. Харин бид дараах санааг танд толилуулж байна.

	• Жижиг, дунд үйлдвэрийг (ЖДҮ) эрчимтэй дэмжиж, бодлогоор хөгжүүлэх нь дэлхийн улс орнуудын эдийн засгийн нэн тэргүүний зорилго хэвээр байна. ЖДҮ-ийг хөгжүүлэх нь ядуурал, ажилгүйдлийг бууруулахын зэрэгцээ эдийн засгийн өсөлтөд чухал үүрэгтэйг хөгжингүй орнуудын туршлага харуулдаг.

	• Нүүдлийн соёл иргэншил төдийгүй, тэдний үйлдвэрлэл нь байгаль орчинд сөрөг нөлөөгүй, экологийн хувьд цэвэр учир эрүүл мэндэд харш нөлөөгүй, эргээд өөрсдөө засаж сэлбэхэд амар, хог хаягдал гардаггүй, хэрэгцээндээ таардаг, бага хүн хүчээр олон зүйлийн эд хэрэглэлийг бүтээдэг зэрэг сайн талтай.

	 

	Олон зуун жилийн турш мал адуулан хангай, тал хээр, говьд дасан зохицож, хэвшсэн уламжлалт нүүдлийн ахуй амьдрал нь монгол хүнийг нутаг усныхаа байгалийн онцлогийг сайн мэддэг, малын ашиг шимийг цогцоор нь ашиглаж, хэрэгцээт хувцас хунар, хоол хүнс, гэр сууц, аливаа багаж хэрэгсэл, сав суулга болон бусад ойр зуурын ахуйн хэрэгцээт зүйлсээ бусдын гар харалгүй зэхэж бэлтгэн бие даан амьдрах чадвартай болгожээ.

	Монгол айл өрх бүхэн сүү цагаан идээ, малын арьс шир, үс ноос боловсруулахаас эхлээд чөдөр ногт зангидах, эмээл төхөөрөх, сур элдэж, дээс томох, утас ээрэх, зүү утас учиглан дээл, малгай, гутал оймсоо хийх, бургас сүлжин араг шээзгий хийх, хашаа хороогоо барих зэргээр хэрэгцээгээ хангасан үйлдвэрлэл эрхэлсээр ирсэн уламжлалтай. Айл өрх бүр хэрдээ таарсан дархан мужааны үйлийг хийнэ. Эсгий хийх, мал ноослох гэх мэт хүн бүл шаардсан ажил үйлийг хот саахалтаараа элбээд хийнэ.

	 

	[image: Image]

	5.2.1 дүгээр зураг. Эсгий хийх

	 

	Нүүдэлчин ардуудын хувьд төвлөрч дагнасан үйлдвэр байгуулахаас илүүтэй өрх дагнасан үйлдвэрлэлтэй байж, өрхөөс давсан хүн бүл шаардлагатай ажил үйлийг айл саахалтаараа элбэн хийх нь эдийн засгийн хувьд үр ашигтай, эрэлт хэрэгцээг ягшуулан хангахад зохистой байсан юм.

	Монголчуудын өрх гэрийн үйлдвэрлэл нь ахуй амьдралын онцлогоо даган малын гаралтай түүхий эд, ургамал, ан амьтан, хад чулуу, эрдсийн зүйл зэргийг боловсруулан олон нэр төрлийн бүтээгдэхүүн үйлдвэрлэдэг байснаараа өвөрмөц онцлогтой. Үүний зэрэгцээ энэ үйлдвэрлэлээр дамжуулан Монголчууд хүүхдийг хэр чинээнд нь таарсан ажилд багаас нь сургаж байдаг нь хөдөлмөрийн хүмүүжил олгож, юмны арга эвийг олох, амьдрах ухаанд сургадаг бөгөөд өрх гэрийн үйлдвэрлэлийн уламжлалт технологийг өвлүүлэн зааж иржээ.

	 

	 

	1 дүгээр даалгавар:

	1. Асуултын дагуу ярилцаарай

	а. Нүүдэлчдийн өв, түүний дотор тэдний үйлдвэрлэлийн "ноу хау" (арга барил) юу вэ?

	б. Бидний өдөр тутмын амьдралд "оригинал, натурал" (унаган төрх) гэх мэт үг хэллэг ямар тохиолдолд, яагаад өргөн хэрэглэгддэг вэ?

	 

	2. Айлаас эрэхээр авдраа уудалбал" юу гарч ирэх бол...?

	 

	Монгол технологи - 1

	Малчдын эдэлж хэрэглэдэг тоног хэрэгслийн 80 хувь арьс ширээр бүтнэ. Ямар малын аль хэсгийн арьсаар юу хийвэл зохистойг сайн мэддэг, түүндээ таарсан технологитой юм.

	Бодын ширийг ихэвчлэн сур, хөм хийхээр элдэнэ. Ихэнх нутагт арьс шир, сурыг хонины шар бууцанд булж дэвтээхээс гадна, гандах1 аргыг өргөн хэрэглэдэг. Арьс идээлэх ган нь сүүн ган, усан ган гэсэн хоёр янз байдаг. Сүүн ган буюу сүүн идээ гэдэг нь шар сүү, цагаа, тараг, хоормог, шар будаа, хужир шүү, давс зэргийг хольж бэлтгэсэн ганг хэлнэ. Үүнд, шар сүү 70%, цагаа 19%, тараг 5,4%, хужир, шүү, давсыг 5,6% байхаар хувь хэмжээг нь тохируулж найруулдаг байна. Үнс, усаар зуурч арьс идээлэхийг усан ган гэнэ. Арьсыг идээлэхэд, арьсны бүтцэд биохимийн хувирал явагдан хөрс нь зузаарч, элдэхэд хугарахгүй, элдүүр авахад хялбархан болдог. Мөн боловсруулсан арьс ширээ утаж ус чийг даах эдэлгээний чанарыг нь дээшлүүлдэг аргатай. Монгол аргаар сур элдэхэд “уринд өгөх2" аргыг түгээмэл хэрэглэдэг. Арьс ширийг урь идүүлж нар салхинд байлгаснаас хөрс нь сэвгэр, цагаан болдог ажээ. Эмээлийн гөлөм, гутал зэргийг хийхэд үхэр, адууны шир буюу хөмийг сонгоно. Хөм3 хийх нь өвөрмөц арга ажиллагаатай бөгөөд үхэр, адууны голдуу зоо нурууны ширийг сонгож авна. Түүнийгээ 60-70 хоног уринд өгнө. Уринд өгсний дараа зарим нутагт утах арга хэрэглэнэ. Утахдаа 50-70 см газар ухаад, дээр нь 3-4 унь, эсвэл шургааг боож босгоно. Босгосон униндаа утах ширээ зүүгээд эсгий буюу даавуугаар бүрдэг. Ингээд шир хөмөө адууны хомоол юм уу, модны утаагаар 3-4 цаг утдаг. Утсан шир чийг даадаг, бороо цасанд нороход татаж дарайж хатахгүйгээр болдог. Хөмийг бууцанд 24 цагаас доошгүй булж, чийг авхуулаад махан тал ба үстэй талаас нь ээлжлэн мунаар нүдэж элддэг. Ингэсээр барьж үзэхэд чийггүй, шувтрахад хурууны мөр гарахгүй, хуйлаад тавихад өөрөө тэнийж байвал элдүүр ханалаа гэж үздэг.

	Хонь ямааны арьсыг элдэхдээ эхлээд нэг арьсанд 0,5-0,8 кг хужир, шүү хийж 8 хоног гандана. Гандсаны дараа шар хальс, халимыг нь цэвэрлээд утна. Утахдаа мөн л газар ухаж дээр нь 3-4 шургаагийг толгойг нь боож тулж тавиад түүнийхээ үзүүрээс арьсаа дотор нь зүүнэ. Ухсан газартаа адууны хөх хомоолыг4 уугихад амар болгон буталж хийгээд, тулсан шургаагаа гаднаас нь битүүлж хучаад утдаг, тосолж элддэг байна.

	 

	Монгол технологи - 2

	Арьс ширээс гадна малын үс ноос, хялгас хөөвөр нь монголчуудын ахуй амьдралд нэн чухал түүхий эд юм. Унгас5 ноосоо савж зулаад эсгий хийх ба ноос хялгасаа6 томж ээрээд дээс хийнэ. Хялгасан дээс нь олсон дээсийг бодоход монгол гэрт хэрэглэхэд илүү тохиромжтой. Монголчуудын эсгий хийх, дээс томох зэрэг нь тус тусдаа уламжилсан журам заншилтай соёл гэж болно. Иймээс судлаачид дээс томох соёл, эсгий хийх соёл гэж ярьж бичих болжээ. Айлын уран ажилсаг гэргий эрчтэй сайн дээс томох ур дүйтэй байдаг. Монголчууд зөвхөн хялгас, ноос төдийгүй байгалийн өвс ургамал, тухайлбал олс, дэрс, хялгана, нялх найлзуур, бургасны нарийн салаа зэргийг томж татлага болгон хэрэглэж ирсэн уламжлалтай.

	Малын хөөвөр, ноосыг хяргах, самнах зэргээр авч уутална. Хураасан ноосоор дээс, дөр, тохом, хом, шат, эсгий хийхийн тулд юуны өмнө ноосоо савж цэвэрлэнэ. Дэвсгэр дэвсэж түүн дээр ноосоо асгаад хоёр өвдгөөрөө сөхөрч суугаад, хоёр нарийн саваагаар савна. Эсгийнд ноос их ордог учир эсгийний ноосыг олон хүн зэрэг савдаг. Монголчуудын найман сарын үед хийдэг нэг томоохон ажил нь эсгий хийх ажил юм. Эсгийг малчид айл саахалтаараа элбэж хамтран хийдэг уламжлалтай. Эсгий хийх газар нь хад чулуугүй дэнж газар байвал сайн бөгөөд зулхай тавих7 газрыг усны адагт ойр сонгодог.

	Дээс томохдоо савсан ноосоо хэсэг хэсгээр нь түүдэг болгон бэлтгэнэ. Түүдгийг савсан ноосоо үсний ширхгийн дагуу зулж бөөрөнхийлөөд гарын алгаар илж бэлтгэдэг. Түүдэг нь 150- 200 грамм орчим байна. Хоёр түүдгийг бие биед нь сувьж үргэлж болгоод хоёр алгаар хавиран өнхрүүлж, эрчилж томон үргэлжлүүлэн залгасаар дээс болгоно. Дээсийг хийцээр нь хоймсон, гурамсан, бөөрөнхий, хавтгай хошлон, дөрвөлжин гэх мэтээр ялгадаг.

	 

	 

	2 дугаар даалгавар:

	1. Монгол технологи 1, 2-ыг уншиж, суран болон ноосоор хийх ахуйн эдлэлээс сонгон монгол технологийн горимыг бүдүүвчлэн гаргана уу.

	2. Таны гаргасан технологийг олноор нь арилжааны зорилгоор үйлдвэрлэх ЖДҮ байгуулбал уламжлалт технологитой хэрхэн хослуулж болох талаар санаа дэвшүүлнэ үү.

	3. Уламжлалт үйлдвэрлэл ба ардын зан үйл хоёр ямар холбоотой вэ? Тухайлбал, эсгий хийхэд ерөөж хэлдэг үг, лам залж ном уншуулах, эсгий татах азарга сонгох, эсгий хийж дуусаад хийдэг ёслол, эсгий мялаах гэх мэт.

	4. Та чадах уу?

	• Сураар юу юу хийдэг вэ? Нэрлэж, үүрэг зориулалтыг нь хэлнэ үү. Жишээ нь, үдээрийг ямар малын сураар хийдэг вэ?

	• Арьс ширээр юу юу хийдэг вэ? Нэрлэж, үүрэг зориулалтыг нь хэлнэ үү. Жишээ нь богц.

	 

	 

	 

	3 дугаар даалгавар:

	Японы нэртэй бизнесийн зөвлөх Тазаки Масами "Бизнест хэрэгтэй Даншари сэтгэлгээ" хэмээх ном бичиж, ихэд алдаршсан байна. Энэ номын дотор «Дэлхийд даншаригаар хамгийн гарамгай монголын нүүдэлчид» гэсэн шигтгээ бүлэг буй. Сүүлийн үед Японд Даншари хэмээх үг их дэлгэрчээ. Үүнийг энгийнээр тайлбарлавал «илүү зүйл эзэмшилгүй бие сэтгэлээ хөнгөхөн байлгаж амьдарцгаая» гэсэн утгатай ажээ. Бидэнд хамаатай дараах хоёр эшлэлийг анхааралтай уншаад нүүдэлчин монголчуудын өрх гэрийн үйлдвэрлэлийн онцлогтой холбон ярилцаарай.

	5.2.2 дугаар зураг. Хот айл

	 

	"Монголын хөдөө очиход гэр гэж нэрлэгдэх Чингис хааны үеэс өөрчлөгдөөгүй нүүдлийн зориулалттай сууцад тэд амьдарч, багахан орон зайнд, илүү зүйлгүй аж төрдөг.

	Үнэндээ энэ гэр тэр чигээрээ даншари сэтгэлгээний эх булаг гэмээр зүйл юм. Нэгэн алдартай архитекторын хэлснээр монгол гэр бол дэлхий дээрх хамгийн энгийн бөгөөд ухаалаг шийдэлтэй сууц юм гэнэ. Байгалийн гэрлийн тусгал, агаарын урсгал зэргийг тооцоолж, нэг ч илүү юм агуулаагүй нүүдлийн орон сууц аж.

	Тиймээс эд зүйлээр цөөн. Хоолны савыг аваад үзсэн ч, үндсэндээ нэг л том тогоотой байдаг. Түүн дээрээ цайгаа ч чанана, хоолоо ч хуурна, юмаа ч шарна. Уулаасаа янз бүрийн зүйл тавих зай гэрт байдаггүй. Тэгээд ч бага зэрэг зай байлаа ч, нүүдэл суудалд төвөгтэй. Жилд 3-4 удаа нүүж суудаг хүмүүст эд юм цөөн байх тусмаа сайн. Эд зүйлийн хувьд орлогын хэмжээ зэрэг бус, орон зайн энэхүү хязгаарлал нь бүгдийг шийдэх тул, үргэлж гэр дотор тавих зүйлээ бодолцох ёстой. Тийм болохоор, үнэхээр хэрэгтэй зүйлээс бусдыг хадгалж цуглуулдаггүй. Энэ байдал үргэлжлээд байхаар, хүн эдийн шуналгүй болдог.

	5.2.3 дугаар зураг. Тос хайлж буй нь

	 

	Эд зүйлийн шуналгүй монгол хүн хүчтэй байдаг. Өөрийн эрхгүй тэд гэр бүл, байгаль дэлхий, мал аж ахуйдаа санаа тавьж, эд зүйлээр биш, сэтгэлээр дүүрэн байх нь аз жаргал юм гэдгийг мэддэг. Нүүдэлчид танихгүй хүн гэрт нь ирсэн ч баярлан угтаж хоол унд өгөн, унтуулаад явуулдаг. Харилцан хулгай хийгээд байх зүйлгүй тул аюулгүй. Гэр бүл, найз нөхөд, ах дүүс, танил талаа эрхэмд үзэж бие биеийн амар амгаланг жаргалд тооцон, байгаль эх дэлхийдээ талархсаар амьдарч ирсэн тул тэр нь гадаадын хүнд яаж ч харагддаг байг, тэд үнэхээр аз жаргалтай амьдарч ирсэн.

	Эд зүйлд баригдаад ирэхээр аз жаргалын шалгуур, сэтгэл зүрхнээс эд зүйлд шилждэг.

	Одоо тэгвэл тэд ямар болсон бэ? Одоо бол хүн амын тал нь хот газар амьдрах болсон. Хотожсон монгол хүн хэрхэн өөрчлөгдсөн бэ? Үр дүнд нь олон монголчууд эд зүйлийн шуналын тулам гэхээр болж хувирсан. Үндсэндээ «Юу ч үгүй байх» нүүдэлчин амьдралд ямар нэгэн жаахан шинэ зүйл байвал талархах сэтгэлтэй байдаг. Өөрөөр хэлбэл эд зүйлийг үргэлж эергээр үнэлдэг. Одоо ч хөдөөгийн айлд бэлэг аваад очиход үнэхээр их баярласан байдалтайгаар тосож авдаг. Гэвч хотод бол өөр. Үндсэндээ суурин амьдралаар амьдрах тул эд зүйлийн тухай мэдээлэл ч хөдөөгийнхтэй харьцуулшгүй. Тэгэхээр эд зүйлийг хуримтлуулъя гэх бодолтой болдог. Эд зүйл байх нь мэдээжийн хэрэг болохоор, байхгүй бол аз жаргалгүй санагдаж, бусад юмтай хүнд атаархаж, үр дүнд нь эд хөрөнгө хуримтлуулахад байдаг бүхнээ зориулдаг. Өөрөөр хэлбэл эд зүйл нь байнга сөрөг бодлын эх үүсвэр байдаг.

	Яагаад хотжихоор ихэнх Монголчууд эд зүйлийн шуналтай болчхов оо? Ер нь бол бусад хөгжиж буй улсуудад ч баян ядуугийн ялгаа бий. Гэхдээ тэнд бидэн шиг тариачин ард түмэн, Монголчууд шиг анчин, нүүдэлчин ард түмний ялгаа харагддаг.

	Газар тариалан эрхэлдэг үндэстэн болохоор үр суулгах, хураах хүртэл хугацаа хэрэгтэй, цаг агаар муудаж болно, тэр хооронд тэвчээртэй хүлээхээс аргагүй. Өөрөөр хэлбэл одоо нүдний өмнө байгаа тариалангийн талбай, будааны талбай нь хүнсний зүйл, орлого болох эсэх нь хувь заяанаас шалтгаалах гээд байдаг. Түүнчлэн, жинхэнэ хөдөлмөрлөж байж түүнийхээ үр дүнг хүртэх хүртэл хагас жил хүлээнэ.

	Тэгвэл нүүдэлчид нүдний өмнө байгаа малаа «одоо идье» гэвэл идэж чадна. Хэзээ л бол хэзээ сүүтэй байна. Дээр нь жил бүрийн хавар мал төллөхөөр малын тоо нэмэгдэнэ. Анд гарахаар өнөөдөр олзгүй байж болно. Гэхдээ маргааш олзтой ирэх боломж бүрэн бий. Хувь заяагаа тэнгэрт даатгах хугацаа нь тариачин ард түмнээс үлэмж богино бөгөөд хөдөлмөрлөснөөс хойш ашиг шимийг нь хүртэх хүртэлх хугацаа тун богино. Тэндээс «яаж ийж байгаад болно доо» гэсэн өөдрөг үзэл төрдөг".

	(эх сурвалж: Тазаки Масами "Бизнест хэрэгтэй Даншари сэтгэлгээ" орчуулсан М. Тэмүүлэн, редактор М. Тулгат 2013 он, УБ, 70-71-р тал)

	 

	 

	Хөдөлмөр бол "баяжих" хэрэгсэл төдийгүй хүнийг өөрийг нь буй болгож, адгууснаас ялгаруулан дэвшүүлсэн ганц ид шид, баяжих "алтан түлхүүр" юм. Үүнийг монголчууд хэдэн түмэн жилийн турш баримталж, таван төрлийн мал сүрэг өсгөн үржүүлж "малчны хөдөлмөрөөр" баян цатгалан аж төрж, бас дайчин хүчирхэг чанараа тэтгэн дэлхийд хосгүй эзэнт улсыг хүртэл байгуулж ирсэн түүхтэй билээ. Малчин монгол хүн өдөр бүр зогсоо зайгүй хөдөлмөрлөж "өрх бүр үйлдвэр, хүн бүр үйлдвэрлэгч" байсаар ирсэн.

	Хэрэгцээнийхээ 1500 гаруй бүтээгдэхүүнийг (2000 үйлдэл шаардагддаг) гэр бүл болж айл өрх тусгаарласан эр, эм хоёр хүн, үр хүүхэд, ам бүлийнхээ туслалцаатайгаар өөрсдөө хийдэг уламжлалтай байлаа. Монгол хүн өөрөө өөртөө үйлдвэрлэгч байх үедээ хэний ч хараат бус биеэ даасан чөлөөт хувь хүн байлаа. Гэвч хорьдугаар зууны дунд үеэс эхлээд бусдаар юмаа хийлгэж түүнээ дэлгүүрээс авах европын суурьшсан хүмүүсийн "муу занг" сурч эхэлснээс хойш "бэлэнчлэх" сэтгэлгээнд автагдаж явсаар сүүл сүүлдээ эхнэр нь дээлээ оёж чадахгүй, дэлгүүрдэх, эр нь гэрээ барьж чадахгүй "тагздахад" хүрсэн гэхэд болно. "Шавар тагзад шавааралдан сууваас монгол монголоо алдана" гэсэн өвөг дээдсийн сургаалаас тийнхүү "урвасан" билээ.

	(Л. Түдэв, "Нийгмийн ариусал" бүтээлийн чуулган XXXV, 2013)

	 

	БИД ЮУ УХААРАВ?

	Олон зуун жил Төв Азийн элгэнд, эрс тэс уур амьсгалтай, дөрвөн улирал ээлжилдэг, хангай, хээр тал, говь хосолсон нутагт таван хошуу мал адуулан, нүүдэллэн аж төрж ирсэн монголчууд хэрэгцээт бүх зүйлээ, өөрсдөө хийдэг бүтээдэг сайхан уламжлалтай байжээ. Өнөөгийн жижиг, дунд үйлдвэрийг айл өрх, саахалт, гол усаар нэгдэж ажиллуулдаг байжээ. Айл өрх бүр үйлдвэрлэгч байхын зэрэгцээ хамтран хоршиж хийдэг ёсыг "айл хүний амь нэг, саахалт хүний санаа нэг" гэдэг цэцэн үг илтгэх ажээ. Бүх хэрэгцээт зүйлийг бэлэн худалдаж авна гэдэгт эерэг, сөрөг тал байгааг ухаарав.

	 


5.3. ГЭР БҮЛД ХҮН БОЛОН ТӨЛӨВШИХҮЙ

	 

	Буруу эрхэлсэн хүүхэд

	Бухын хүзүүнээс хатуу

	 

	Түлхүүр үг: 

	Гэрийн хүмүүжил, 

	гэрийн сургаал,

	сурган хүмүүжүүлэх өв уламжлал, 

	төлөвшил

	 

	Монголын уламжлалт сурган хүмүүжүүлэх өв уламжлал нь монгол хүн бий болсон цаг үеэс нааш амьдралын туршлагаар шалгаран баяжсаар ирсэн юм. Монгол ёс заншилд гэрийн хүмүүжил онцгой байр суурьтай.

	 

	Гэрийн хүмүүжил

	Айл гэрийн дотор эцэг эх, ахас ихсийн халамж сургаал, үлгэр дуурайлаар хүмүүжихийг гэрийн хүмүүжил гэнэ. Гэрийн хүмүүжилд ямагт чанд баримталдаг, өвөг дээдээс уламжилж ирсэн заншил, сургаал гэж бий. Үүнийг гэрийн сургаал гэнэ. Ардын сурган хүмүүжүүлэх уламжлалын нэг хэсэг болсон гэрийн хүмүүжилд эх хүн гэрийн ёсыг голдуу хариуцаж, эцэг нь хянаж, бататгадаг зарчимтай. Хүүхдийг багаас нь тохирсон ажил үйлд сургах, тэнгэр хангай, нутаг ус, орчин тойрны аливаа зүйлд анхааралтай ханддаг, ажигч гярхай чадвар олгох, бэрхшээлийг даван туулах зориг тэвчээр суулгах, ахмадыг хүндлэх, дүү нараа асрах ёсыг төлөвшүүлэх зэрэг нь бүгд гэрийн хүмүүжилд хамаарна. Мөн хүүхдээ багаас нь эрүүл чийрэг, шударга шулуун, авхаалжтай, хичээнгүй ажилч, ёс мэддэг болгон өсгөхийг чармайна.

	 

	 

	1 дүгээр даалгавар:

	Дэлхийн олон үндэстэн угсаатны адил монголчууд хүүхдэдээ багаас нь нас насанд нь тохирсон үлгэр домог хэлж өгдөг. Үлгэр ярьж өгөх нь олон зүйлд ач тустай. Чухам ямар ямар ач тустай вэ? Харилцан ярилцаарай.

	 

	[image: Image]

	 

	 

	 

	Аман зохиол болон бичгийн сургаалаас монголын уламжлалт гэрийн сургаалыг тольдож болно

	Хүүхдийн бие, хэл, сэтгэхүйг зөв залж хөгжүүлэх арга ухаан манай ардын аман зохиолд нэвт шингэсэн байдаг. Мөн бидний өвөг дээдэс эртний соёлт улс үндэстнүүдийн бичиг зохиол дахь сурган хүмүүжүүлэх шилдэг өвийг эх хэлнээ нэвтрүүлэн ардынхаа ёс заншилтай хослуулж ирсэн юм. Үлгэр домог, зүйр цэцэн үг, сургаал үгсийг хэлж цээжлүүлэн ёс суртахууны эрхэм нандин чанар төлөвшүүлж, сайн мууг ялган салгах, авах гээхийн ухааныг суулгадаг. Анх бичиг үсэг сурч буй хүүхдээр "Оюун түлхүүр" зэрэг бичгийн сургаалыг уншуулж бичүүлдэг байв. Ингэснээр хүүхдийн ой ухааныг хөгжүүлэхийн хамт хэрэг явдлыг эргэцүүлэн бодож, тунгаан шүүх чадвартай болгон алхам алхмаар ухааралд хүргэдэг байна.

	 

	• Хүүхдийг идэж чадмагц баруун гарыг сурга. Хэлж чадмагц эрхлэх дууг үл гарга. Явж чадмагц дөрвөн зүг дээд доодыг ухуул. Мэхэсхийж чадмагц ёслол, найр тавих, эцэг эхээ хүндэтгэхийг сурга. (Сургаалын зохиолоос)

	• Өөрийн биеэ магталгүй, үйлээ үргэлжид шинжигтүн. (Оюун түлхүүр сургаалаас)

	• Дээдсийг хүндэл, доодсыг асар. (Оюун түлхүүр сургаалаас)

	• Халуун зуураа эв эеэ хичээ. (Оюун түлхүүр сургаалаас)

	• Шинжлэлгүй бүү сэтгэ. Сэрэмжгүй бүү залхайр. (Цаасан шувууны сургаалаас)

	 

	Хүүхдэд багаас нь хориглох зургаан зүйл

	• Гашуунаар бүү тэтгэ. Хүүхэд багаасаа гашуун ундаа, идээг хэрэглэж дасвал хожим бор дарсанд дуртай болж мэднэ. Гашуун идээ ундаа нь дотор эрхтнийг амархан гэмтээдэг болохыг анхаар.

	• Өнгөнд бүү шуна. Бага балчраас гоё чамин өнгөнд шунавал, амьдралын эрээн барааныг мэдрэх үедээ биеэ сахих чадвар нь мөхөстөж зовно.

	• Амттанаар бүү цатга. Хэтэрхий амттанаар хангалуун байлгавал хэнэггүй шогломтгой болгоно.

	• Тансагт бүү умбуул. Хүүхэд ахуйгаасаа тансагт умбавал, жаргал зовлон, сайн муу, хөдөлмөрийн үнэ цэнийг сайн мэдэхгүй хүн болно гэдэг.

	• Улайг бүү үзүүл. Хүүхэд бүрд заяадаг энэрэнгүй нинжин сэтгэл нь үгүй болно. Балчир хүүхэд үзсэн харсан этгээд юмыг амархан тогтоодог тул мал, амьтан алах, улай ярга хийх зэрэг нүгэл хураасан үйлийг үзүүлэхээс цээрлэнэ.

	• Нойрт бүү автуул. Унтаж хэвтэх нь залхуу хойрго болгох ба уруудахын шинж гэдэг. Эрт босохыг хичээдэг болго.

	 

	 

	Бяцхан охидыг оёдолд сургах ёсон

	Монгол охидыг гарын үйлд сургах ёс болбоос цөм эхээс сургаж охиноо зүү утас барих, оёж бүтээх зүйлийг зааж өгдөг. Арваад наснаас оймсны ул болоод элдэв зүүвч, хавтага оёхыг сургадаг. Арван тав, зургаан нас хүртэл өмд, оймс, гутлын зулгийг оёж сургах, хайч барьж дээл өмдний зүйлийг эсгэхийг зааж сургадаг... Монголын өмсөх зүүх дээл хувцас, гутал оймс, өмд, хавтага, зүүвч зэрэг зүйлийг цөм гэр гэрийн эхнэр охид оёж хийж явдаг. 

	(Лувсанчойдан, Монгол зан аалийн ойлбор (1918 он) номоос)

	2 дугаар даалгавар:

	Дараах "Гэрийн сургаал улсын үндэс болой" бичвэрийг уншаад агуулгын дагуу харилцан асуулт тавьж, хамтран хэлэлцээрэй.

	 

	Гэрийн сургаал улсын үндэс болой

	Ардын ёс заншил, өв соёл, үндэсний ухамсрыг дагаад нийт монголчуудын гэрийн сургаалд нийтлэг уламжлал бий. Гэвч, айл гэрийн хүмүүжил, суртал харилцан адилгүй байдаг. Хүмүүжил сургаал сайтай гэрийг эрхэмлэх нь аль ч газрын ёс билээ.

	Гэр гэрийн ёс журам сайн болбоос улс хэмээх их гэрийн ёс журам төдий сайн байна. Улс орны энх амгалан, хүчирхэг бат байх, хөгжин бадрах нь иргэд дор бүрдээ гэрийн хүмүүжлийг хичээж, эцэг эх, ах эгч, дүү нар өөр өөрийн үүрэг, байр байдал, биеэ мэдэж, өрх гэрийн дотор найртай журам хэлхээг барих, гэр гэрт хүүхэд багачуудыг ирээдүйдээ итгэлтэй, хүний дайтай хүн болгон өсгөн хүмүүжүүлэхээс шалтгаална гэсэн үг юм.

	Гэрийн хүмүүжил муутай хүн нийгмийн дотор бусадтай харьцахдаа алдаа дутагдал гаргана. Хэрвээ нэг нутгийн айл саахалтаас хэчнээн айл нь гэрийн хүмүүжил тааруухан, ёс журамгүй бол төдий хэмжээгээр тэр нутгийнхан эв түнжингүй, хэрүүл цуугиантай байж, өөдлөн дэвжихэд бэрхтэй болно.

	Монголчуудын үр хүүхдээ сурган хүмүүжүүлэх арга ухаан нь монгол хүний бий болсон үеэс үндэслэн соёолж, он цаг өнгөрөх тутам амьдралын туршлагаар шалгаран бэхжиж, шинэчлэгдэн баяжсаар ирсэн билээ. Монголчууд хүүхдээ хүмүүжүүлэхдээ үг яриагаар, үлгэр домгоор, тоглоом наадмаар, ажил хөдөлмөрөөр болон өөрсдийгөө биечлэн дагуулж сурган хүмүүжүүлж ирсэн билээ.

	"Хүн болно" гэдэг бол нөгөө талаас амьдарч буй нийгэм, соёлдоо суралцан хүмүүжих явдал байдаг. Өөрөөр хэлбэл, хүнийг хүн болгож байдаг томоохон хүчин зүйлүүдийн нэг нь соёлд оролцож, суралцаж, тухайн нийгмийнхээ хэвшилд зохицон амьдрах тухай асуудал юм. Энэ асуудал нь ч монгол хүүхэд хүмүүжүүлэх уламжлалд тодорхой хэмжээгээр өөрийн гэсэн тусгалаа олжээ. Тухайлбал, хүүхэд ахмад настнаа дуурайж хүмүүждэг тул хүүхдийн дэргэд үлгэргүй ааш аяг, үйлдэл хөдөлгөөн хийхийг цээрлэнэ. Түүнчлэн хүүхдийг дагуулан хүмүүжүүлэх ёсны нэгэн тодорхой уламжлал бол ахмадаасаа удмын мэдлэг мэргэшлийг өвлөн суралцаж, үе дамжсан дархан, бичгийн хүмүүс, хурдан морь уях сойх арга ухаан гэхчлэн олон мэдлэг мэргэшлийг шавь сургалтын байдлаар дамжуулан хөгжүүлж, давхар хүмүүжүүлж иржээ.

	Хүүхэд аав, ээж, иднэ, ууна гэх зэрэг үгсийг хэлж улмаар гэрийн доторх амьдралын үргэлж давтагдан хэрэглэдэг үг хэлэнд ороод ирэхийн хамт ам хамар, нүд чих, гар хөл гэх мэт биеийн эрхтнүүдийг нэрлүүлж сургаад, улмаар тоглоомын хэлбэрээр тав арав хүртэл тоонд сургаж, түүнийгээ учир утга бүхий богино өгүүлбэр болгон хэлүүлдэг. Хэл яриа зүгширч ирмэгц, хурдан тод чанга хурц, зөв хэлүүлэх дасгал хийлгэнэ.

	5.3.1 дүгээр зураг. Гар урлал

	 

	 

	3 дугаар даалгавар:

	Хүүхдийг багаас нь эхлэн томрох тусам хөнгөнөөс хүндэд шилжих зарчмаар нас биеийн онцлогт тохируулан ялгавартай хандаж "0-5" насанд нь хан хөвүүн мэт асран тойгло, "6-10" насанд нь биедээ сүүдэр мэт дагуулж ажилд сурга, "11-15" насанд нь бие даалга, "16" наснаас нь найз нөхөр мэт бай хэмээн сургадаг байжээ.

	1. Монгол хүүхдүүд гэр орны ажилд хэрхэн оролцдог вэ? Зургаар илэрхийлээрэй.

	2. Хэдий насандаа ямар ямар ажил үйл хийж сурдаг талаар ярилцаарай.

	 

	 

	Хүүхдээ хүмүүжүүлэх ёс горимд бага наснаасаа эхлэн ахмад настанд авгайлах, хүндэтгэх, хүний мэнд асуух ёсонд сургах, амьдрал ахуйн уламжлалт дэглэм тоглоом наадам, дуу хуур, үлгэр оньсого зааж, өдөр гараг, сар жилийг 12 амьтнаар нэрлэх, жилийн 4 улирал, дэлхий ертөнцийн дөрвөн зүг, найман зовхис, нутаг орны уул ус, ургамал, баялаг, ан гөрөө зэргээс таниулан зааж сургах зэрэг гэрийн сурган хүмүүжүүлэх арвин их хэв заншил ёс горимтой бөгөөд улмаар бичиг үсэг сургаж байжээ.

	Айл өрхийн гэрийн доторх хүмүүжил нарийн дэг журамтай байв. Жишээлбэл, гэрт хүн зочлон ирэхэд хүүхдүүд шуугих, гүйлдэх, хүний ярианд оролцох, чагнах зэргийг хориглон хэвшүүлж сургадаг байжээ. Мөн хүүхдийн нүдэн дээр улай хийх, амьтны амь таслахыг ихэд цээрлэж, үзүүлдэггүй байжээ.

	 

	БИД ЮУ УХААРАВ?

	Аз жаргалтай, амар төвшин амьдрах нь айл гэрийн хүмүүжлээс шууд хамаарна. Цаашилбал, улс орны үндэс суурь ямар байх нь нийт иргэдийн гэрийн сургаал, хүмүүжлээс шалтгаална. Даяаршиж буй цаг үед амьдрах тусмаа бидэнд үндэсний хэл соёл, ёс заншлаа үл бүрхэгдүүлэх хүндтэй үүрэг ногдож байгаа билээ. Энэ үүргийг бид юуны өмнө гэр орондоо, ам бүлийнхээ дотор биелүүлэх учиртай юм. Гэрийн халуун дулаан орчинд ахас ихсээ хүндэлж, эцэг эх, ах эгч нараасаа үг сонсон, амьдрал ахуйд хэрэгтэй ажил үйл, эрдэм заалгаж, дүү нараа асрах, багачуулаа өсгөж хүмүүжүүлэх эрх үүрэг бид бүхэнд бий шүү. Нас бие гүйцэж, ухаан санаа төлөвшөөд амьдралаа зохиох ирээдүйн гэрийн эзэн, эзэгтэй нар ямаршуухан гэрийн хүмүүжил орчныг бүрдүүлэх нь өөрсдийнх нь сэтгэл оюун, хичээл зүтгэлээс болох буй.

	 

	 

	3 дугаар даалгавар:

	Дараах зүйр цэцэн үгсийг уншиж үзэж байгаа сэдэвтэйгээ холбон тайлбарлаарай.

	 

	Ажилгүй бол амьдралгүй

	Аягагүй бол амгүй.

	 

	Сурсан бүхэн эрдэм

	Сураагүй бүхэн гэм.

	 

	Амтат чихрээр хайрлахаар

	Ариун сургаалаар хайрла.

5.4. БИЕИЙГ САХИХ УЛАМЖЛАЛТ ЁС

	 

	Биеэ мэдвэл хүн

	Бэлчээрээ мэдвэл мал

	 

	Түлхүүр үг: 

	хэвийг сахих, 

	цэвэр ариуныг сахихуй,

	явах суухаа зөв тохируулахуй, 

	харьцааны соёл

	 

	Биеэ зөв авч явах буюу биеийг сахих гэдэг багтаамж агуулга ихтэй маш өргөн ойлголт. Хүн өөрийн дотоод сэтгэлээ ариусган төв болгож, аливаа зүйлд хэлбэрч ташуурахгүй байх, хүсэл зорилгоо зөв тодорхойлох, гадаад дүр төрх, алхах гишгэх, суух босох аливаа явдал үйлээ аятай зохистой байлгах, дуу авиа, хэлэх үгээ зөв цэгцтэй ярьж өгүүлэх, ёс журмыг мэдэх, идэх өмсөхөө тохируулах, бусдыг болон өөрийгөө хүндэлж харьцах гээд ашдын болон өдөр тутмын бүхий л үйл хэрэг биеэ сахихад холбогдоно. Монголын ардын уламжлалт сурган хүмүүжүүлэх уламжлалд энэ бүхнийг заан сургаж ирсэн бөгөөд ардын аман зохиол, бичгийн сургаалын зохиолуудын аль аль нь эцэстээ биеэ зөв авч явахыг сурган өгүүлсэн байдаг.

	 

	 

	1 дүгээр даалгавар:

	Суухтай холбоотой ямар ёс, хориг цээр байдаг талаар ахмад настнаас асууж мэдээд харилцан ярилцаарай.

	 

	 

	ҮГИЙН ДАЛАЙ

	Биеэ сахих — Өнөөгийн бидний биеэ зөв боловсон авч явах гэж хэлдэг ойлголтыг сонгодог монгол бичгийн хэлнээ биеэ сахих гэсэн байдаг. Гэр бүлдээ, ах дүү, садан төрөлдөө, анд нөхдийн дотор гэх мэтээр ер нь олны дотор хаана, хэзээ биеэ хэрхэн авч явбал зохилтой вэ гэдэг бол өөрийн нас хүйс, байр сууриндаа тохируулж, хүнийг хүндлэн ард нийтийн тогтсон хэв ёсыг сахина гэсэн үг юм. Иймд биеэ сахихын тулд юуны өмнө биеэ мэдэх ёстой.

	Биеэ мэдэх — Бие гэхээр зөвхөн анатоми, физиологийн талаас буюу бие махбод, бие цогцос гэсэн утгаар л ойлгож болохгүй. Монгол хүн бие хэмээх үгийг өөрийн бие гэсэн утгаар бас хэлдэг. Манай зүйр цэцэн үг, ардын ярианд гардаг биеэ мэдэх гэдэг нь өөрийгөө мэдэх гэсэн үг бөгөөд өргөн утга агуулгатай. Тухайлбал, өөрийн овог, удам судар, нутаг усаа мэдэх, ах дүүсээ мэдэх, хэний дэргэд хэн бэ гэдгээ мэдэж байх, өөрийн алдаа дутагдлаа мэдэж ухаарах, юуг сурах, юуг хийх ёстойгоо мэдэх, юуг сурч болохгүй, юунаас холуур байх ёстойг авах гээхийн ухаанаар ялган салгаж мэддэг байх гээд маш өргөн агуулгатай ойлголт юм. Биеэ мэдэхийн хамт хэвийг сахиж баймаажин сая олны дунд биеэ зүй зохистой авч явна.

	Хэвийг сахих — Хэв гэдэг үг хэм, хэмжээ, хэмнэл зэрэг үгтэй нэг язгуур гаралтай бөгөөд хэв хэмжээ гэсэн хоршоо үг ч бий. Аливаа хэрэг явдалд туйлширч хазайлгүй, ард түмний дунд уламжлан тогтсон хэв хэмжээ, ёс заншлыг мөрдөн дагахыг хэвийг сахих гэнэ. Өнөөгийн нийгмийн хэв журам, олны дунд тогтсон зөв боловсон харьцааны хэм хэмжээг сахих нь хэвийг сахихын нэгэн хэсэг юм.

	 

	Харилцах ёс

	Монголчууд хүн хүнтэйгээ харилцаж сурахыг онцгойлон үзэж ирсэн. Ер нь Азийн улс үндэстнүүд эртнээс тахимдуу хүндлэлийг эрхэмлэж ирсний нэгэн адил монголчууд ч ах захаа мэдэж, настныг хүндэлж ирсэн уламжлалтай. Хэдэр түргэн занг үл ойшооно. Тиймээс "зөв үгэнд баясагч олон, зөөлөн авиртныг дагагч олон", "ёстой хүн зөөлөн, ёвчуур хүн бачуу", "хүн хэлээр, мал хөлөөр" гэж ярьдаг. Сав л хийвэл хувирч, дүрсхийдэг овилгогүй зан араншинтай хүнийг таашаадаггүй учир "шилдэг дээд оюунтны гомдох нь удаан, шулуун сайн зантын хилэгнэх нь удаан, шаргуу сайн тустын үнэрхэх нь удаан" гэдэг.

	"Усыг нь уувал ёсыг нь дага" хэмээн тухайн нөхцөл байдлыг тооцож, бие сэтгэлээ зөв эзэмдэж, ухаантай харьцахыг сургажээ. Хүний сэтгэлийн ямар ч ээдрээтэй, эгзэг өнгө аясыг гаргахад монгол хэл үг дутахын зовлонгүй юм. Хүнийг хүндэлж харьцдаг соёлын нэг илрэл нь үгийг эерүүлж зөөлрүүлж хэлэх ёс юм. Хүнийг сохор гэхгүй хараа муутай гэнэ, дүлий гэхийг чих хатуу, хөгшин гэхийг настай гэх зэргээр хэлдэг.

	 

	 

	2 дугаар даалгавар:

	Үг хэлээр харилцахад зөв соёлтой байхын тулд юу юуг анхаарвал зохилтой вэ? Харилцан ярилцаж саналаа солилцоорой.

	 

	 

	Хэвийг сахих ёс

	Юм бүхэн хэр хэмжээтэй. Хэмжээ нь хэтэрсэн юм бүхэн хортой. Ярьж байгаа нь энэ гээд эх захгүй бурах, баярлаж байна гээд ууж согтуурах, амарч байна гээд алхайн назгайрах, гоёж байна гээд этгээд марзан хувцаслах, өлслөө гээд амаа олохгүй дүүртэл чихэх, ухаантай хүн болох гээд мэдэмхийрч цэцэрхэх, хөгжилтэй байгаа нь гээд марзан загнах, илэн далангүй байна гээд эрээ цээрээ алдах... гэх мэтээр юм бүхэнд хэр хэмжээгээ алдвал биеэ зөв авч явж чадахгүй байгаа хэрэг юм.

	5.4.1 дүгээр зураг. Золголт

	 

	Томдсон зан нэрийг гутаана

	Тохироогүй чимэг биеийг гутаана.

	Хоол ихэдвэл хор болно

	Гэнэт идвэл гэдсэнд хортой

	Тоглоом тоотой нь дээр

	 

	Алттаныг өмсөхөд мөрөнд шингэхгүй

	Амттаныг идэхэд араанд шингэхгүй

	 

	Хэзээд хөөргөн омогдолгүй маш номхноор яв

	Хэнийг ч хуурч мэхлэлгүй үнэнч шударгаар өгүүл

	Хэдэр ярдаггүй төвшин зөөлнөөр орш

	Хэлэх бүхэнд инээмсэглэн зохистойгоор аашил.

	 

	Зовох цагт зайлалгүй

	Жаргах цагт хэтрэлгүй

	Хайрлах цагт ташааралгүй

	Халдах цагт гутралгүй

	Насан туршид нэгэн зангаар явдал

	Улам хойдод хөгжлөг болох буй за

	 

	гэх мэтээр хэв хэмжээгээ сахих талаар ардын цэцэн үг, бичгийн мэргэдийн үнэт сургаал үлэмж буй.

	 

	 

	Ноён хутагт Равжаагийн зохиосон "Цаасан шувуу" сургаалаас:

	 

	Гадаад биеийн явдал хэмээвээс:

	Ёстныг хүндэл

	Настныг баярлуул

	Ачтанаа өргө

	Бачтанаас зайл

	Сайнаас бүү сал

	Олныг бүү арилж

	Огт бүү харамла

	Олон дараагаар хэрэггүй явдлыг бүү арвитга

	Онц зөрүүлхэж дээдсээс бүү сал

	Муу нөхөртэй бүү нөхөц

	Зүйл бүрийн хувцас бүү өмс

	Зүг талгүй бүү гайхуул.

	 

	Хэлний өгүүлэх хэмээвээс:

	Хэвцгийрхэж хэрүүл бүү үүсгэ

	Хэгжүүрхэж омог бүү үүсгэ

	Хэлбэрч олон янз бүү урва

	Хоцорч нөхөргүй бүү суу

	Саваагүй тоглоом бүү тогло

	Санамсаргүй үг бүү хэл

	Эвлэж муу санаатантай бүү зөвш

	Эвдэрч олон зан бүү гарга

	Хордож бусдын гэмийг бүү малт

	Ховсорч хэрэггүй үг бүү зөө

	Хуурч элдэв башир бүү хэл

	 

	Сэтгэлийн чиг хэмээвээс:

	Шинжлэлгүй бүү сэтгэ

	Сэрэмжгүй бүү залхайр

	Гэнэт нөхрийг бүү итгэ

	Гэнэдэж хүнээс бүү урьт

	Буруу юмыг бүү өмөөр

	Бусдын юманд бүү шуна

	Бузгай дээрэнгүй бүү загна

	Бузар хилэнцийг бүү үүсгэ

	Чөлөөгүй гэж бүү алгас

	Чадалгүй байж бусдыг бүү дуурай

	Магад дээдсийг олж нөхөрлө

	Муу явдалтнаас насад дутаа

	Буянтай санаанаас бүү холд

	Бодь сэтгэлийг бүү март.

	 

	 

	3 дугаар даалгавар

	• Ноён хутагт Д. Равжаа энэ зохиолдоо хүн бие, хэл, сэтгэлээр зөв явах тухайд ямар ямар чанарыг онцгойлон дурдсаныг хэлэлцээрэй. Жишээлбэл: ах захаа хүндлэх, сайнтай нөхөрлөх, зөрүүд бус байх... гэх мэт.

	• Дараах "Өөрийгөө хянах, өөрийгөө дийлэх, өөрийгөө хүндлэх" бичвэрийг уншаад, утга санаатай нь тохирох монгол ардын зүйр цэцэн үгсийг олж хэлэлцээрэй.

	 

	 

	Өөрийгөө хянах, өөрийгөө дийлэх, өөрийгөө хүндлэх

	Биеэ мэдэж, биеэ сахих гэдэг маань өөрийгөө хянах, өөрийгөө хүндлэх, өөрийгөө дийлэх явдал юм. Хүн бүр бага байхаасаа эхлээд хулгай хийх, худал хэлэх, хуурч мэхлэх нь буруу гэдгийг сайн мэддэг. Тэгвэл зарим нь яагаад хулгай хийдэг, яагаад худлаа хэлдэг, яагаад нэгнийгээ хуурдаг юм бэ? Хүн өөрийгөө хянаж чадахгүй байгаа учраас мэдсээр байж буруу юм хийдэг. Залуучуудын зөв төлөвшихөд зайлшгүй чухал чадвар бол өөрийгөө хүндэлдэг чадвар юм. Өөрийн үнэт зүйлээ мэдэрдэг, эрүүл мэндээ хамгаалж, хувийн зөв дэглэм барьж, эмх цэгцтэй байх, өөртөө итгэлтэй, зорьсондоо хүрэхийг чармайдаг, түүгээрээ урам зоригоо тэтгэж байдаг, өөртөө дүгнэлт хийж алдаагаа засаж чаддаг байхыг өөрийгөө хүндлэх гэж хэлдэг. Энэ бүхэнд нийгэмшиж чадсан байх нь чухал. Хэт хувиа бодсон бэртэгчин зан өөрийгөө хүндэлж буй хэрэг огт биш. Өөрийгөө хүндэлж чаддаг хүн бусдыг хүндэлж чадна.

	Аль ч цаг үед чадварлаг хүн болоход өөрийгөө дийлэх тэвчээр чухал байсаар ирсэн. Бололцоо байсаар байтал залхуурч, ямар ч байсан болгочихно, гайгүй биз гээд хийх ёстой юмаа хойш тавьж байвал тэр өөртөө ялагдаж байгаа хэрэг юм. Компьютерын тоглоомд автаж хамаг цагаа дэмий үрэх болон бусад муу зуршлаас хол байхын тулд өөрөө өөрийгөө дийлэх ёстой. Өөрийгөө дийлдэг хүн хамгийн чадвартай, хүчтэй хүн болж чадна. Ийм хүн байнга хөгжиж, амжилт гаргаж байдаг, санаа сэтгэл нь ч тэр чинээгээр өөдрөг байж, хамт олныхоо дунд дулаан уур амьсгал бий болгож явдаг.

	БИД ЮУ УХААРАВ?

	Хүн гэр бүл, хамт олон, нийгмийн гишүүний хувьд зөв төлөвшил, хүмүүжилтэй байх ёстой. Тиймээс монголчууд "Биеэ мэдвэл хүн, бэлчээрээ мэдвэл мал" хэмээн сургаж, биеэ сахих ёсыг хүүхдэд багаас нь хэвшүүлж иржээ. Бид өмнөө зорилго тавьж, түүндээ хүрэхийн тулд өөрийгөө дүгнэж, өөрийгөө мэдэж, биеэ сахиж чаддаг байх чухал юм байна.

	 


БҮЛЭГ VI : УЛАМЖЛАЛТ МЭДЛЭГ УХААН

	6.1. МОНГОЛЧУУДЫН ХЭРЭГЛЭЖ ИРСЭН БИЧИГ ҮСГИЙН СОЁЛ, ТҮҮНИЙ ӨВ

	 

	Сүмэн бийрийн үзүүр

	Буман эрдмийн түлхүүр амуй

	 

	Түлхүүр үг: 

	монгол бичиг, 

	дөрвөлжин бичиг, 

	тод бичиг, 

	соёмбо бичиг, 

	хэвтээ дөрвөлжин бичиг, 

	вагиндра бичиг, 

	латин үсэг, 

	кирилл бичиг, 

	эвхмэл бичиг, 

	таталган бичиг

	 

	Төв Ази дахь эртний төр улсууд, түүний дотор монгол угсаа гаралтын дээдэс эрт Хүннүгийн үеэс өөрийн бичиг үсгийг шинээр зохиох буюу өмнөх үеийнхийг уламжлан хэрэглэж байжээ. Тэдгээрээс Хятанчуудын бичиг үсгийн дурсгал бидний үед уламжлан үлдсэн юм. Хятанчууд өөрийн Их Ляо улсаа байгуулан 920 онд их бичиг, 925 онд бага бичгээ зохиожээ. Хятан бичгийг өнөө болтол бүрэн тайлж уншаагүй байна.

	Хятан бичиг.

	 

	1. Түүхийн багшаасаа Монгол угсааны Хятан улсын талаар асууж лавлаарай

	2. Монгол улсын нутаг дэвсгэр дээр Хятан бичгийн дурсгал хаана хаана байдаг талаар түүхийн багшаасаа асууж лавлаарай

	 

	Монголчууд түүхийнхээ туршид үндэсний монгол бичгээ тууштай хэрэглэхийн сацуу, янз бүрийн учир шалтгаанаар худам монгол, дөрвөлжин, тод, соёмбо, хэвтээ дөрвөлжин, вагиндра, кирил зэрэг нийт арваад зүйлийн бичиг үсэг хэрэглэж ирсэн билээ.

	 

	Дөрвөлжин бичиг

	Хубилай сэцэн хааны захирсан Монголын Их Юань улс нь Хятад болон Зүүн өмнөд Азийн олонх орныг нэгтгэсэн улс байв. Улсыг захиран төрийн хэргийг явуулахад албан бичгээр харьцан, данс тэмдэглэл хөтлөх нь зайлшгүй. Үүний тул төрийн албан ёсны бичиг үсгээ тогтоох ёстой. Иймд, Хубилай хаан Юань улсын эрхшээлд багтсан олон үндэстэн угсаатны хэл аялгууг жигд тэгш тэмдэглэж чадах бичгийг Пагва лам Лодойжалцанаар зохиолгож, 1269 онд төрийн бичиг болгон зарлан тунхагласан билээ. Тухайн үедээ энэ бичгийг (шинэ) "монгол бичиг", харин худам монгол бичгийг язгуурын бичиг хэмээн ялган нэрлэж байв. Хожим эрдэмтэн судлаачид дөрвөлжин буюу Пагба үсэг хэмээн ялган нэрийдэх болжээ. Дөрвөлжин бичиг нь хэлбэрийн хувьд төвөд үсэг, бичлэгийн хувьд монгол бичигт тулгуурласан бөгөөд цагаан толгойн 41 үсгээс 23 үсэг нь монгол үг тэмдэглэж, бусад үсэг нь хятад, төвд, санскрит, түрэг, солонгос хэлний үгийг тэмдэглэх боломжтой учир гадаад, дотоодын эрдэмтэн судлаачид "олон улсын цагаан толгой" хэмээн тодорхойлсон байдаг. Зуу гаруй жил оршин тогтносон Юань гүрний төрийг түлхэн унагаснаар зөвхөн албан бичгийн хүрээнд хэрэглэж байсан дөрвөлжин бичиг ч үгүй болжээ. Гэвч хожуу болтол Монголын язгууртан, төр, шашны зүтгэлтэн нараас зарим нь өөрсдийн тамга, тэмдэгт дөрвөлжин бичгийг хаа нэгтээ хэрэглэсээр байсан нь үзэгддэг.

	Улаанбаатар хотын сүлд тэмдэгт Богд хан уулын шүтээн Хангардийн атгасан очрын доод үзүүрт дөрвөлжин үсгээр У, БА хоёр үсгийг бичсэн байдаг.

	 

	 

	 

	Тод бичиг

	Ойрадын Зая бандида Огторгуйн далай буюу Намхайжамц 1648 онд зохиожээ. Тэр бээр Ойрадын хэл аялгуунд тохируулах, дөрвөн Ойрадын нэгдлийг ханган, шашин номыг дэлгэрүүлэх зорилгоор монгол бичигт тулгуурлан 26 үсэгтэйгээр зохиосон ажээ. Ойрадын Зая бандида бээр нийт монголчуудад зориулан зохиосон боловч, зөвхөн монголын нэгэн аялгууг тусгасан тул олон зуун жил хэрэглэж байгаа монгол бичгийг халах үндэсгүй байв. Зая бандида бээр Бурханы шашны олон судар номыг дахин монголчилж, тод бичгээр түгээж байв. Монгол үсгийн дуудлага бүрийг ялган тэмдэглэж, аман ярианы хэлэндээ ойртуулан тодорхой болгосон учир ийнхүү тод бичиг хэмээсэн бөгөөд бас гадаадын судлаачид Ойрад бичиг гэж нэрлэдэг. Энэ бичиг нь зөвхөн баруун монголчуудын дунд монгол бичигтэй хамт хэрэглэгдэж байв.

	Монгол улс, ОХУ, БНХАУ дахь ойрадуудын дунд нэлээд тархсан тод бичгийн дурсгал нь гар бичмэл болон бар хэвлэлээр уламжилсан бөгөөд, Монгол улсын Үндэсний номын сан, Хэл зохиолын хүрээлэн, ОХУ, БНХАУ, Герман зэрэг улс орны номын санд багагүй дурсгал хадгалагдаж байна.

	 

	 

	1. Тод бичгийг ямар зорилгоор зохиосон бэ?

	2. Тод бичиг хэмээн нэрлэсэн учрыг тайлбарла.

	 

	 

	 

	Соёмбо бичиг, Хэвтээ дөрвөлжин бичиг

	Монгол мэргэдийн зохиосон өөр нэгэн бичиг бол соёмбо (өөрөө буй болсон гэгээн, өөрөө гарсан гэгээн) хэмээх бичиг юм. Соёмбо бичгийг I Жавзандамба хутагт Занабазар буюу Өндөр гэгээн эртний Энэтхэгийн ланз үсэгт тулгуурлаж 1686 онд шашин номын ариун үсгийг тэмдэглэх зорилгоор зохиожээ. Судлаачид мөн соёмбо бичигт үндэсний тусгаар тогтнол, өнө мөнхийн бэлгэдэл болгосон улс төрийн учир холбогдол бий гэж үздэг. Соёмбо бичгээр монгол, санскрит, төвөд хэлний үгийг саадгүй бүрэн тэмдэглэж болно.

	Өндөр гэгээн Занабазар гал барс жил буюу 1686 онд соёмбо үсгээс гадна өөр нэгэн үсгийг шашин номын үйлст зориулж зохиожээ. Тэр бичгийг судлаачид хэвтээ дөрвөлжин бичиг хэмээн ялган нэрийддэг.

	Соёмбо бичгийн судрын хуудас

	Хэвтээ дөрвөлжин бичгийн судрын хуудас

	 

	 

	 

	Вагиндра бичиг

	Буриадын Агваан хамба 1905 онд "Буриадын шинэ үсэг" буюу "Вагиндрагийн үсэг"-ээ монгол бичиг болон тод бичгийн хэлбэрээс санаа авч зохиожээ. Агваан хэмээх өөрийн нэрээ самгард хэлээр хөрвүүлэн Вагиндра хэмээн зохиосон үсгээ нэрлэжээ. Үсгийн дуудлага бүрийг ялган тэмдэглэсэн бөгөөд орос хэлэнд тохируулж "ы, дж, дз, щ" зэрэг үсгийг нэмж зохиожээ.

	 

	 

	Монгол бичиг

	Монголчууд бидний мянга илүү жил хэрэглэж ирсэн монгол бичиг нь Арамей гаралтай Согд бичгээс үүсэлтэй ажээ. Монгол бичиг бол монгол хэлний онцлогт нэн тохирсон эртний бичиг учраас монгол үгийн утга учир, үгийн утгын цаана орших үндэсний соёл сэтгэлгээ, түүхийг өөртөө агуулж хадгалж байдаг нэг ёсны хэлний археологийн үлэмжхэн хөмрөг юм. Монголын уламжлалт мэдлэг ухааны арвин сан хөмрөг монгол бичгээр уламжилж, сонгодог боловсронгуй бичгийн хэл монгол бичигт суурилан хөгжиж ирсэн билээ.

	Монгол бичгийн гол онцлогоос дурдвал:

	• Зуун зуун дамжин олон үеийн өвөг дээдсийн эрдэм соёлыг уламжилж өвлүүлсэн.

	• Олон монгол аялгуутнаа хэм тэгш үйлчилж, монгол туургатан даяар нийтээр хэрэглэж эвийн өлзий утас болсоор ирсэн.

	• Монгол үгийнхээ язгуур үндэс, уугуул утгыг хадгалж үндэсний сэтгэлгээг нэвч шингээсэн.

	• Гадаад үгийг тэмдэглэх тусгай галиг үсгийн тогтолцоотой учир олон улстай харилцахад ямар ч саадгүй

	• Хүний хэрэгцээ шаардлагад бүрэн нийцсэн. Дөрвөлжин эвхмэл, угалзан эвхмэл, уран бичлэг зэрэг үсгийн тигээр бэлэг дурсгал, тамга захирлага, сурталчилгаа, хаяг зэрэгт зүйл зүйлийн ур хийцийг шингээн хийдэг үлэмжийн уян хатан бичиг билээ.

	• Мөн монгол таталган бичгээр богино хугацаанд их зүйлийг тэмдэглэдэг

	• Эрэн үеийн цахим технологи олон улсын жишигт нийцсэн зүйл зүйлийн тиг фонт, цахим толь бичиг зэрэг гарч хэн бүхний хэрэгцээ шаардлагыг хангаж байна.

	 

	 

	АСУУЛТ:

	а. Монгол бичгийн о/у, ө/ү, д/т, ж/з, ч/ц, х/г зэрэг авиаг нэгэн хэлбэрээр тэмдэглэдэг учир юу вэ?

	 

	б. Орчин үеийн залуус бид яагаад аль эрт мянга илүү жилийн тэртээгээс уламжилсан үндэсний монгол бичиг үсгийг сурах хэрэгтэй вэ?

	Монгол бичгийг хэрэглэж ирсэн уламжлал

	Монгол туургатны хэрэглэж ирсэн бичиг үсгийн түүх лавтай 2000 жилийн тэртээгээс эхлэх ажээ. Түүхэн хөгжлийнхөө туршид нийт монголчуудын тууштай хэрэглэсээр байгаа үсэг бичиг нь монгол бичиг болно. Оросын нэрт монголч эрдэмтэн академич Б. Я. Владимирцов "...Эдүгээ ихэнх монгол аймгууд өөрөөр хэлбэл тусгаар монгол улсын нутаг дэвсгэр дээр оршин сууж, энэ тусгаар улсад багтаж буй нийт монголчууд (барагцаалбал 3 000 000 монгол), манай Буриадууд, мөн Өвөр Монгол, Төвөд болон Туркестанд аж төрж байгаа монгол угсааны овог аймгуудад бүгдэд нь байдаг нийтлэг нэгэн зүйл бол тэд нэгэн монгол бичгийн хэлтэй байдагт оршино. Энэхүү хэл бичиг нь маш эрт цагт үүсэж хэвшсэн бөгөөд юутай ч Чингис хаанаас өмнөх үед хамаатай төдийгүй одоо хэр нь хадгалагдсаар, хэрэглэгдсээр, улам боловсронгуй болсоор байна. Тиймээс энэ бол монголчуудын соёл боловсролын хамгийн чухал нандин өв сан юм. Монголчуудын хувьд үнэ цэнтэй байдаг нэг онцлог шинж чанарыг монгол бичгийн хэл өөртөө хадгалж байдаг. Энэ нь монгол үсэг тэдний хувьд нийт дундын байдагт оршино" хэмээн өгүүлжээ. Дээрх бүгдийг нэгтгэн үзвэл, монгол хүн язгуурын монгол сэтгэхүйгээ хадгалах үндэс, монгол үндэсний соёлын цөм үндэс нь монгол бичиг буюу.

	 

	 

	Монгол бичгээр буй өв соёл

	Монголчуудын бүтээсэн XIII зуунаас XX зууны эхэн хүртэлх номын өв соёл нь үеэс үед уламжилж, монгол түмнийг соён гэгээрүүлсээр өнөө үед бас чамгүй өв үлджээ. Монгол бичгээр буй дурсгал нь хад чулуу, төмөр, цаас, хус модны хальс болох үйс, торго, даавуу, зэрэг зүйл бүрийн бөс дээр бичиж, дэвтэрлэсэн, сударчилсан, нугалбарласан, хуйлсан зэрэг хэлбэртэй ном үйлдэж байв. Бичих хэрэгсэл нь бэх, мод, хулсан үзэг, бийр зэрэг байсан боловч, хар бэх, улаан шунхаар мөр бадаг алаглуулах төдийгүй алтаар бас есөн эрдэнээр, болгомол хар цаасан дээр бичин, бурхдын хөрөг дүрийг бүтээж, утга учиртай хээ угалзаар чимэглэн ном дэвтэр бүтээж байжээ.

	 

	Кирилл монгол бичиг

	Ардын Сайд нарын Зөвлөл, МАХН-ын Төв Хорооны тэргүүлэгчдийн 1941 оны 5 дугаар сарын 9-ний өдрийн хамтарсан "Орос үсэг дээр үндэслэсэн монгол шинэ үсэг батлах тухай" 25/27 дугаар тогтоолоор "...батлагдсан шинэ үсгийг бичих ба хэрэглэх урьдчилсан дүрмийг долоо хоногийн дотор боловсруулан гаргаж зарлах ба цагаан толгойн сурах бичгийг ойрын хугацаанд бэлтгэн гаргахыг Шинжлэх Ухааны Хүрээлэн, Ардыг Гэгээрүүлэх Яаманд даалгаж..." хэмээн тогтоожээ. Ийнхүү бүх нийтийн хэрэглээнд кирилл үсгийг хэрэглэн бага, дунд, тусгай дунд, дээд боловсролын сургалтыг кирилл үсгээр явуулах болсон бөгөөд 70 гаруй жилийн өмнөөс орчин үеийн шинжлэх ухаан, техник, соёл боловсролын утга зохиол, уран зохиолын ном бүтээл бүхэлдээ кирилл бичгээр хэвлэгдэн гарсаар байгаа билээ.

	1940-өөд онд кирилл үсгийг авсан цаг үеэс, тухайн үеийн Монголын засаг төрөөс бүх нийтийг бичиг үсэгтэй болгох олон талын ажлыг маш эрчимтэй, чанга хатуу явуулсны үр дүнд бүх нийтээр бичиг үсэгтэн болж чадсан билээ.

	 

	 

	БИД ЮУ УХААРАВ?

	Бичиг үсэг нь тухайн ард түмний соёл боловсролын хэр хэмжээг илтгэдэг билээ. Монголчуудын бичиг үсгийн түүх нь 2000 жилийн тэртээгээс эхлэх ба түүхэндээ улс төр, шашин номын зорилгоор арваад бичиг үсгийг боловсруулан хэрэглэж ирсэн бичиг номын соёлтой ард түмэн билээ. Аль ч бичгээрх дурсгал нь манай соёлын үнэт өв юм. Тэдгээрийн дотроос хамгийн эртний бөгөөд цаг цагийн амьсгалыг даван шалгарсан монгол бичиг бол нийт монголын олон хэл аялгуутанд жигд үйлчилж ирсэн, монгол сэтгэлгээг тусгаж ирсэн бичиг бөгөөд монгол бичгийн баялаг дурсгал уламжлагдан хадгалагдаж байна. Бид бичгийн их соёлт өвөг дээдсээрээ бахархахын зэрэгцээ эдүгээ өөрсдөө бичгийн соёлтой байж, кирилл ба монгол бичгээрээ алдаагүй зөв бичиж хэвшье. Монголын үндэсний соёлын гол цөм болсон монгол бичгээ сайн сурч эзэмшицгээе.

	 


6.2. ЦАГ ТООЛОЛТОЙ ХОЛБОГДСОН УЛАМЖЛАЛ

	 

	Цаг мөчийг эрдэнэ шиг үз

	Цаашаа чармайхыг үүрд бод

	 

	Түлхүүр үг: 

	Цаг тоолол, 

	монгол тооны нэр,

	билгийн тоолол, 

	аргын тоолол, 

	төрсөн жил, 

	гараг,

	ивээл ба харш жил

	 

	 

	Цаг тооллын ялгавар

	Дэлхий дахинаа Бурханы шашны тоолол, Христийн шашны тоолол, Исламын шашны тоолол гол байрыг эзэлдэг. Бурханы шашны тоолол гурван мянган жилийн түүхтэй, Христосын шашны тоолол хоёр мянга гаруй жилийн түүхтэй, Исламын шашны тоолол мянга дөрвөн зуу орчим жилийн түүхтэй ажээ. Христийн тоолол нь нарны хөдөлгөөнийг үндэс болгон жил, сар, өдрийг тоолдог тул аргын тоолол гэдэг. Бурханы шашны болон Исламын шашны тоолол (Хижрагийн тоолол8) нь сарны хувиралтыг үндэс болгож он, сар, өдрийг тоолдог учир билгийн тоолол гэдэг. Эртний Шумерийн үеэс эхлээд 12 жилийн цаг тоолол үүссэн гэж эрдэмтэд үздэг. Эртний түүхийн сурвалжийн мэдээгээр лав Хүннүгийн үеэс Монгол нутаг дахь нүүдэлчид арван хоёр амьтнаар он жилийг тэмдэглэдэг тоололтой байжээ. Хулганаар эхлэн гахай жилээр төгсгөл болгосон арван хоёр эрхтнээр жил, сар, өдөр, цаг мөчийг тэмдэглэн тоолдог эртний уламжлалтай боловч одоогийн билгийн тооллын жарныг 1027 оны улаагчин туулай жилээс эхлэн тоолж иржээ.

	 

	 

	1 дүгээр даалгавар:

	Дараах билгийн тооллоос аргын тоололд шилжүүлэх аргыг эзэмшээд, цөөнгүй дасгал хийгээрэй. (Тухайлбал, аргын тооллын 2014 он нь билгийн тооллын хэддүгээр жарны ямар жилтэй дүйх вэ гэх мэт)

	 

	(1) Тухайн жарны эхний жил + жаран жилийн дугаар = х

	(2) х - 1 = у он

	 

	Жишээлбэл: XV жарны ангижрагч буюу харшлагч хэмээх цагаагчин гахай жил аргын хэдэн онтой дүйх вэ?

	• XV дугаар жарны эхний жил нь: 1867;

	• Ангижрагч буюу харшлагч хэмээх жил нь жаран бүрийн 45 дугаар жилтэй харгалздаг

	 

	Бодох нь: 

	(1) 1867 + 45 = 1912;

	(2) 1912-1 = 1911 он.

	 

	Аргын тооллоос билгийн тоололд шилжүүлэхүй

	(1) АТ - 1026 = х

	(2) х: 60 = у1, у2 (бутархай тоо)

	 

	Эцсийн хариу: у1 + 1 = БТ-ийн жарны дугаар

	у2 = (жаранд эзлэх жилийн дугаар)

	Тэгш хуваагдвал ноогдвор нь шууд жарны дугаар болох бөгөөд тухайн жаранд эзлэх жил нь 60 дугаарт харгалзана.

	 

	Жишээ: Аргын 2002 он билгийн тооллын хэддүгээр жарны хэд дэх онтой дүйх вэ? гэдгийг авч үзье.

	(1) 2002-1026 = 976

	(2) 976 : 60 = 16,16 (буюу тодруулан ялгавал: 161, 162)

	 

	Хариу нь: Бүхэл 161 + 1 = 17 (жарны дугаар)

	Бутархай 162: 17-р жарны 16 дахь жил буюу Олон үет \олон үрт хэмээх хар (усан) морин жилтэй дүйнэ.

	 

	Тэмдэглэх нь:

	1. АТ>БТ-д харгалзуулах бодлогыг тооны цахим машинаар бодоход нэмэлт хоёр үйлдэл болдгийг анхаарна уу.

	2. Үүнээс гадна Буддын уламжлалт ёсны олон зүйл тоолол буй бөгөөд тэрхүү тооллын эхэн Аргын тооллын хэдэн онд эхэлдэг, мөн түүнчлэн Христын тооллын өмнөх үеийг билгийн тоололд хэрхэн шилжүүлэх өөр томьёо байдаг.

	3. Нангиадын буюу хятадын жарны тооллын эхний жил нь монголын тоололтой ихэнхдээ тохирдоггүй тул энэхүү томьёогоор тооцож үл болно.

	 

	 

	2 дугаар даалгавар:

	Дараах Лалын "Хижра" тооллыг аргын тоололд шилжүүлэх аргыг эзэмшээд дасгал хийгээрэй.

	 

	Лалын "Хижра" тоолол (ХТ)-ыг аргын тоололд [2. а.], аргын тоолол (АТ)- ыг "Хижра" тоололд [2. b.] шилжүүлэх томьёо

	[2. а.] ХТ>АТ:

	[2. b.] ХТ + 622 -ХТ/33= ...........(-/+)

	 

	Жишээ: Төв аймгийн Эрдэнэсант сумын нутаг, Цүүгэлийн адагийн Сэртэнгийн бичээс хэмээх араб бичигтэй жижиг хөшөөний ар талд баруунаас зүүнш уншвал 827 гэсэн тоо буй. Үүнийг Хижра тоолол гэж үзвэл аргын хэдэн онтой дүйх вэ?

	 

	827 + 622 -827/33 гарна. Үүнийг 1423/1423 он гэж үзэж болно.

	 

	[2.Ь.] АТ>ХТ:

	 

	АТ - 622 +(АТ-622)/32 = ... (-/+)

	 

	Жишээ: Аргын 1970 Хижрагийн хэдэн онтой дүйх вэ?

	1970-622 +(1970-622)/32= 1390 + иймд 1390/1391 он гэж үзэж болно.

	 

	 

	3 дугаар даалгавар:

	Дараах багц эхийг уншаад, «гарсан өдрийн гараг, төрсөн өдрийн төөрөг» нь хүний амьдралын явцад ямар учир холбогдолтой болохыг ярилцаж, аав ээж, эмэг өвгөөсөө дэлгэрүүлэн лавлаарай.

	 

	Жил орох ёс

	Арван хоёр жилийн давтамжаар хүний заяа төөрөг нь харилцан адилгүй байдаг. Мөн жил орох харш жилийн гай барцад зайлуулах зэрэг олон зүйлийг дорнын хар зурхайн сударт өгүүлсэн байх ажээ. Хар зурхайг төвөдөөр "нагзий" гэдэг бөгөөд Хятадаас уламжилж авсан юм. Энэ зурлага нь нийт хүн зоны заяа төөрөг, аливаа шинж чанар, зан үйлийг гол болгодог тул нийт хүмүүс мэдэх ёстой гэсэн үүднээс хар зурхай хэмээсэн байна. Арван хоёр жил нь эргэлтээрээ өөрийн төрсөн жил дээрээ давтан тоологдохыг "жил орох" гэнэ. Жил орох нь хүн бүрд харилцан адилгүй хүнд, хөнгөн тусдаг. 37-ны жил орохыг хамгийн хатуу жил гэдэг. Тэр дундаа хулгана, морь, тахиа, туулай жилтнүүдийн 37-ны жил бусад найман жилтнээс илүү хүнд орох магадлалтай гэж хар зурхайн ёсонд үздэг байна. Арван хоёр жилийг арга билиг болгон хуваах бөгөөд хулгана, бар, луу, морь, бич нохой жилийг арга буюу эр жил гэдэг. Үхэр, туулай, могой, хонь, тахиа, гахай жилийг билиг буюу эм жил гэдэг. Арван хоёр жилийг дөрөв дөрвөөр нь хувааж жилээ угтаж ордог дөрвөн жил, жилээ барьж ордог дөрвөн жил, дагаж ордог дөрвөн жил гэж гурав хуваадаг.

	 

	Ивээл, харш жил

	Төрсөн мэнгэ олох арга. Өөрийнхөө ямар мэнгэтэй болохыг олохын тулд тухайн жилийн аргын тооллын насан дээр тухайн жилийн мэнгийг нэмээд есөд хуваахад, үлдэгдэл нь төрсөн мэнгэ болой. Жишээ нь: 1975 онд төрсөн модон туулай жилтэй хүний мэнгийг 2007 онд ольё гэвэл 1975 оны хүн 2007 онд аргын тооллоор 2007-1975=32 настай гэж үзвэл 2007 оны огторгуйд ургасан мэнгэ нь хоёр хар мэнгэ болой. 32+2 хар мэнгэ = 34, 34:9 = 3 / 7 үлдэгдэл нь 7 гарсан тул 1975 онд төрсөн хүний биеийн мэнгэ "долоон улаан мэнгэ" гэж олно. Үлдэгдэл нь 0 гарсан бол есөн улаан мэнгэтэй гэж үзнэ. Есөн мэнгэ ихээсээ бага руу тоологдох бөгөөд 2007 оны мэнгэ хоёр хар мэнгэтэй болсон бол 2008 оны мэнгэ нэг цагаан мэнгэтэй байх жишээтэй байдаг.

	Зурхайн ухаанд есөн жилийн давтамжтай есөн өөр шинж агуулсан "Есөн мэнгэ" гэдэг ухагдахуун байдаг. Арван хоёр жил, таван махбод, есөн мэнгэний давтамж нь хүний бие бялдар, сэтгэл хөдлөл, оюун ухаан, ааш авир, зан байдлыг шинжих шалгуур болдог. Иймд мэнгэ голлох, суудал өнцөгдөх, жил орох гэдэг нь хүн хүнд харилцан адилгүй. Есөн өөр мэнгэтэй, арван хоёр өөр жилд төрсөн хүн өөр өөрийн шүтэх бурхантай байдаг.

	 

	1 цагаан мэнгэтэй хүний:

	Шүтэх бурхан: Жанрайсиг

	Шүтэх бурхны зүрхэн тарни: Ум мани бадмэ хум

	 

	2 хар мэнгэтэй хүний 

	Шүтэх бурхан: Очирваань

	Шүтэх бурхны зүрхэн тарни: Ум базар ваани хум пад

	 

	3 хөх мэнгэтэй хүний 

	Шүтэх бурхан: Доржсэмбэ

	Шүтэх бурхны зүрхэн тарни: Ум базар садү аа хум

	 

	4 ногоон мэнгэтэй хүний 

	Шүтэх бурхан: Очирваань

	Шүтэх бурхны зүрхэн тарни: Ум базар ваани хум пад

	 

	5 шар мэнгэтэй хүний 

	Шүтэх бурхан: Шагжтүв (Бурхан багш, Будда)

	Шүтэх бурхны зүрхэн тарни: Дадяата. Ум мүни мүни маха мүни шагжа мүни еэ суухай

	 

	6 цагаан мэнгэтэй хүний 

	Шүтэх бурхан: Манла

	Шүтэх бурхны зүрхэн тарни: Дадяата. Ум биханзи биханзи маха биханзи биханзи раза самүд гадэ суухай

	 

	7 улаан мэнгэтэй хүний:

	Шүтэх бурхан: Ногоон дарь эх

	Шүтэх бурхны зүрхэн тарни: Ум даарий дүдари дүүрий суухай

	 

	8 цагаан мэнгэтэй хүний: 

	Шүтэх бурхан: Шагжтүв (Бурхан багш, Будда)

	Шүтэх бурхны зүрхэн тарни: Дадяата. Ум мүни мүни маха мүни шагжа мүни еэ суухай

	 

	9 улаан мэнгэтэй хүний:

	Шүтэх бурхан: Манзушири

	Шүтэх бурхны зүрхэн тарни: Ум рава зана дий

	 

	 

	 

	4 дүгээр даалгавар:

	Дараах эхийг уншаад, арван хоёр жилийн монгол нэрийн үүсэл гарлыг дэлгэрүүлэн ярилцаарай.

	 

	Арван хоёр жилийн Монгол уламжлалт нэрийтгэл нь арван хоёр эрхтэн болой. Арван хоёр эрхтнээр цаг тоолол тэмдэглэх аргыг Хүннүгээс үүсэлтэй гэдэг. Тэр нь эртнээс Монголын өндөрлөгт нутаглаж байсан эртний үндэстнүүдийн цаг тооллын үндсэн арга хэлбэр болсоор иржээ. "Тан улсын түүх"-ийн "Хиргисийн намтар"-т "Тэд арван хоёр амьтнаар оныг тэмдэглэнэ" гэж тэмдэглэж байдаг. "Пэн Да Ягийн "Хар татаарын хэргийн товч"-д бас "Тэд он жилийг тоолохдоо угаасаа арван хоёр эрхтний дүрийг хэрэглэмүй. Одоод арван өнгө хийгээд арван хоёр жилийг хосолж ээлжлэн он тоолох аргыг хэрэглэв" гэж тэмдэглэсэн ажээ. Юу ч гэсэн арван хоёр эрхтний нэрийдэл нь эртний нүүдэлчин үндэстний ан агнах, мал маллан аж төрөхтэй ихээхэн холбоотой учир зарим эрдэмтэн түүнийг Хүннүгээс үүсэлтэй гэж үзсэн бөгөөд Хүннүгээс Хань улсад дэлгэрэн, дахин Азийн олон улсад тархлаа гэж үзэж байдаг. Монголчууд оршиж суух орон гэрээ бас арван хоёр эрхтний цаг тооллын байр байршлаар тооцож тохируулж байжээ. "Гараг одны зурхайн язгуурыг тодруулсан судар"-т хулганыг хоймрын сүлд гэж дурдсан байдаг. Эртний уламжлалт жаран уньтай, дөрвөн ханат монгол гэрийг ханын толгой буюу тоононы нүхээр тоолбол яв цав бүхэл жарны тоололтой нийцдэг бөгөөд ханын толгой бүрд бүр тогтсон нэрийдэлтэй байжээ.

	 

	[image: Image]

	6.2.1 дүгээр зураг. Зэндмэнэ

	 

	 

	5 дугаар даалгавар:

	Дараах эхийг уншаад, монгол тооны нэрийн үг бүрийн утга гарлыг тайлбар толь бичиг зэргээс лавлаж мэдээрэй.

	 

	Монголын тоо тоолол нь зурхайн ухааныг дагаж хөгжсөн бөгөөд 67 орныг тус бүрээр нь оноож нэрлэж тоолдог ажээ. Тийн атал Европ тоо тоолол нь 42 орноос цааш тоолдоггүй бөгөөд эхний арван хэдэн орон нь тус тусдаа оноосон нэртэй, түүнээс цаашхыг арвын тэдэн зэрэгт гэж нэрлэдэг ажээ. Монгол тооны нэрийг хүснэгтээр үзүүлбэл:

	 

	10 Арав

	102 Зуу

	103 Мянга

	104 Түм

	105 Бум (заримдаа лагшан гэж нэрлэнэ)

	106 Сая

	107 Живаа

	108 Дүнчүүр

	109 Тэрбум

	1010 Их тэрбум

	1011 Наяд

	1012 Их наяд

	1013 Маш дэлгэмэл

	1014 Их маш дэлгэмэл

	1015 Тунамал

	1016 Их тунамал

	1017 Ингүүмэл

	1018 Их ингүүмэл

	1019 Хямралгүй

	1020 Их хямралгүй

	1021 Ялгаруулагч

	1022 Их ялгаруулагч

	1023 Өвөр дээр

	1024 Их өвөр дээр

	1025 Хөөн удирдагч

	1026 Их хөөн удирдагч

	1027 Хязгаар үзэгдэл

	1028 Их хязгаар үзэгдэл

	1029 Шалтгааны зүйл

	1030 Их шалтгааны зүйл

	1031 Үзэсгэлэн гэрэлт

	1032 Их үзэсгэлэн гэрэлт

	1033 Эрхэт

	1034 Их эрхэт

	1035 Сайтар хүрсэн

	1036 Их сайтар хүрсэн

	1037 Ухан одох

	1038 Их ухан одох

	1039 Живэх тоосон

	1040 Их живэх тоосон

	1041 Шалтгааны бэлгэ

	1042 Их шалтгааны бэлгэ

	1043 Хүчин нөхөр

	1044 Их хүчин нөхөр

	1045 Дохио мэдэх

	1046 Их дохио мэдэх

	1047 Тийн болсон

	1048 Их тийн болсон

	1049 Хүчин нүдэн

	1050 Их хүчин нүдэн

	1051 Асрах

	1052 Их асрах

	1053 Нигүүлсэх

	1054 Их нигүүлсэх

	1055 Баясах

	1054 Их баясах

	1057 Тэгшдэхүй

	1058 Их тэгшдэхүй

	1059 Тоолшгүй

	1060 Цаглашгүй

	1061 Хэмжээгүй

	1062 Өгүүлшгүй

	1063 Хирлэшгүй

	1064 Үлишгүй (адилтгашгүй)

	1065 Үлиж дуусашгүй

	1066 Сэтгэшгүй

	 

	Монголын тоог оноож нэрлэсэн нэр нь нэгжийн орноос дүнчүүр хүртэлхийг дан үгээр, тэрбумын орноос хойш их баясах хүртэлх тооны нэрсийг дан нэрээс гадна түүний дараагийн орны нэрд түрүүчийн дан нэрд «их» хэмээх тодотгол холбож, тоолшгүйгээс хойших тооны нэрсийн ард «гүй» гэсэн үгүйсгэл нэмж нэрлэдэг ажээ.

	 

	БИД ЮУ УХААРАВ?

	Цаг тоолол бол тухайн ард түмний танин мэдэхүйн уламжлал хөгжил, соёлын хүрээ, харилцааны түүхийг илтгэж, улс үндэстэнд адил ба өвөрмөц шинжтэй байдаг мэдлэг, бас заншил юм. Монголчуудын цаг тооллын уламжлал нь нэг талаас язгуурын нүүдэлчний соёл иргэншил, нөгөө талаас Бурханы шашны хүрээнд холбогдсон Дорно дахины мэдлэг ухаантай холбоотой байна. Нэгэнтээ манай ард түмний оюуны соёлын үндэстэй ийнхүү холбогдох учир монгол ёс заншлын олон зүйл нь уламжлалт цаг тоололтой зайлшгүй холбогдож байна. Орон цагаас ангид юм нэгээхэн ч үгүй. Тэгэхлээр орон ба цагаа олсон зүйл зохистой, орон цагаа олоогүй бол зохисгүй буруу болно. Иймд ардынхаа зан заншил, ёсыг мэдэж, сахихад уламжлалт цаг тоолол, түүнтэй холбогдсон ёс заншлаа мэддэг байх нь чухал ажээ.

	 


6.3. БАЙГАЛЬ ХАМГААЛАГЧ ХУТАГТ ЛАМТАН

	 

	"Эх болсон байгаль дэлхий гэдэг чинь бидний ариун шүтээн юм шүү. Үүний төлөө нэг ч гэсэн буянтай үйлс бүтээж бай" 

	(Егүзэр хутагт9 Ж. Галсандаш)

	 

	САНАМЖ

	Монголчууд биднийг байгаль дэлхийтэйгээ хамгийн ойр хүмүүс гэдэг. Бид ч түүгээр бахархах дуртай. Харин хүүхэд бүр, хүн бүр байгаль дэлхий, ан амьтан, хонь малтайгаа ойр байж, тэднийг хайрлан хамгаалж чаддаг бил үү. Бидний зарим нь "мах гэхээр ухас хийх, мал гэхээр манас хийх" гэгч болж буй нь нууц биш.

	Бид эцэг, өвгөдийнхөө байгаль хамгаалах уламжлалыг уул овоо тахих төдийгөөр ойлгож болохгүй. Тэд уул овоо тахиж, мал амьтан сэтэрлэж10, цээрийн ёс тогтоон хамгаалахын зэрэгцээ өнөө үеийн шинжлэх ухааны аргаар шилжүүлэх нутагшуулах, тарьж ургуулах, малын үүлдэр угсааг сайжруулах зэргээр байгалиа, ан амьтнаа, малаа хамгаалж ирсэн юм.

	 

	Монголын эрдэмт мэргэн хутагтуудын дотроос халх даяарт алдаршсан тамгатай11 13 хутагтын нэг Егүзэр хутагт Галсандашийн байгаль орчныг хамгаалах бодлого, үйл ажиллагаа онцлог байдаг.

	 

	ЕГҮЗЭР ХУТАГТЫН НАМТАР

	1870 он - Халхын туслагч Жамсранжавын хоёрдугаар хүү болон мэндэлжээ.

	1874 он - Егүзэр хутагтын хувилгаанаар12 тодруулан суудалд нь залжээ.

	1911 он - Богд хаант Монгол Улсын засгийн газарт төрийн сайдын алба хашиж

	1921 он - Ардын засгийн газарт төрийн сайдын алба хашиж, хил хязгаарыг сахин хамгаалах ажлыг хийж байгаад 

	1930 он - 1929 онд хилс хэргээр баривчлагдаж, 1930 оны 9 сарын 30-ны өдөр цаазаар авхуулсан, 

	1990 он - 1990 онд, БНМАУ-ын дээд шүүхээс түүнийг цагаатгасан.

	 

	Монгол үндэстэн бол хүрээлэн буй орчин тойрноо хамгаалах олон жилийн түүхэн уламжлалтай ард түмэн билээ. Тийн хамгаалахын тулд эрт үеэсээ эдүгээг хүртэл олон зүйлийн арга хэрэглэн эх байгалиа хамгаалан хайрлаж ирсэн байдаг. Тухайлбал, удаа дараалан зохиогдож байсан хууль цаазын бичгүүдэд байгаль хамгаалах талаар тусгай зүйл заалтыг оруулах замаар байгаль орчин, ан амьтныг хамгаалах, тухайлсан газар нутгийг дархлах, тусгай хамгаалалтад авах, олны түмний сүсэг бишрэл, шашны үзэл санаанд тулгуурлаж тахил тайлгын зан үйлийн тусламжтайгаар байгаль орчноо тахин шүтэж хамгаалах, ам дамжин уламжилж ирсэн хорио цээрийн зүйлс, уран зохиолын төрөл зүйлийг ашиглан байгалиа хайрлан хамгаалах, хүндлэн дээдлэх сэтгэлгээг залуу үе, үр хүүхдэдээ төлөвшүүлэх арга, зэрэг олон янзын аргыг идэвхтэй хэрэглэж байжээ.

	 

	Егүзэр хутагт Галсандаш өөрийн шавь хошууны байгаль орчныг хамгаалах, ан амьтан өсгөн үржүүлэх, гаршуулан тэжээх, шилжүүлэн нутагшуулах хийгээд ургамал өвсийг шилжүүлэн суулгах, арвай тариа тариалах зэрэг олонд тустай үйлийг хийж байсан юм. Мөн нутгийнхаа ардыг элдэв ажилд сургах, ардын амьжиргааг өөд татах, аж ахуйг нь сайжруулан хөгжүүлэх, тэр дундаа малын угсааг сайжруулан шилмэл омгийн малыг бий болгох талаар анхаарч байсан тодорхой баримт байдаг.

	Тэр бээр өөрийн шавийн нутаг дэвсгэрт хайлаас, монос, тэхийн шээг, яргай, гандий модны төрөл болох гандгарь, нохойн хошуу зэрэг модыг тарьж ургуулсан ба орон нутагт эмийн ургамал ашиглахдаа, сэлгэн тарьж байжээ. Түүнчлэн Хүйст, Чоно гол, Жаргалант зэрэг гол мөрнийг ашиглан тариа, ногоо (харлаг будаа, сонгино, саримс, байцай гэх мэт) тариалдаг байсан нь сүмийнхээ хэрэгцээг хангачихдаг байсан ажээ.

	Ан амьтныг хайрлан хамгаалж, нутагшуулж байсан тухайд, «Егүзэрийн хийд дээр 21 зүйлийн амьтан бүхий хүрээлэн байсан гэх мэдээ бий. Сүм дээр үзэсгэлэнтэй сайхан тогос шувуу, үй олон тагтаа, бас тас, ёл, бүргэд, тоть, халуун орны сармагчин, үнэг, хярс, мануул, муур, нохой зэргийг үзмэр болгож байсан бөгөөд маш журамтай тэжээж, өсгөж, мэдлэг чадвартай хүмүүсээр хариуцуулж байсныг хутагтын амьтан гээд ардууд их хайрладаг байжээ.

	Егүзэр хутагт одоогийн Сүхбаатар аймгийн Эрдэнэцагаан сумын 3 дугаар багийн нутаг Хөндлөн Хайлааст хэмээх газарт буга өсгөн үржүүлж байсан бөгөөд тоо толгой нь нэмэгдэх үед Лхачинвандад ууланд шилжүүлэн нутагшуулсан гэдэг. 1995 оны байдлаар 200-300 буга тоологдсон ч сүүлийн үед тоо толгой нь цөөрч 150 орчим буга байна гэсэн тооцоо бий. Эрдэнэцагаан сумын төвөөс баруунш байх Хуран хэмээх газарт тарвага нутагшуулсан нь үржсээр 80 жилийн дотор ойр орчмын 450 хавтгай дөрвөлжин километр нутаг дэвсгэр нутаг тарвагатай болсон байна.

	Мөн Егүзэр хутагт өөрийн хийд дээр тагтаа үржүүлж байсан гэдэг. Ингэхдээ тусгайлан шувууч банди гаргаж, тагтаанд зориулан хоёр байшин бариад, өдөрт хоёр удаа хооллодог байжээ. Хутагтын тэжээсэн тагтаа олширч байсан боловч 1938 онд сүмийн үйл ажиллагааг зогсоосноор хар болсон лам нарыг даган тархжээ. Хутагтын тэжээн үржүүлсэн тагтаа нь биерхүү, хурдан алхаатай, нэг хөл дээрээ удаан зогсож чаддаг онцлогтой.

	Үүнээс гадна зээрийн сүргийг тогтвор суурьшилтай өсгөн үржүүлэхэд анхаарч зээр байгаа газар орны чонотой тэмцэж байснаар ихээр өсөж хэдэн зуугаараа сүрэглэх болжээ. Егүзэр хутагт бас Хангай газраас сарлаг, Богдын хүрээнээс жижиг адуу аваачин үржүүлж байжээ.

	"Хутагт сүм хийдийн газар шавилан суухаас гадна морь мал хөлөглөн хөдөөгөөр... рашаан усанд суух, уул овоо тайх зэргээр явдаг байжээ. Ийнхүү явахдаа айлын нутаг бууц эргэж, үнс, аргалын хог, новш ноохойгоо овоолон хаяж нүүсэн айлынханд хэл хүргэж, нутаг усыг нь цэвэрлүүлж, цэвэр цэмцгэр болгуулдаг байсан байна. Мөн гол горхи, худаг шандыг үзэж, худгийн амсрыг эвдэж гарамдсан, хашлагыг нураасан, онгоцыг эвдсэн буюу суурийг хөдөлгөж хэлтийлгэсэн бол нутгийн хүмүүст хэл хүргэж засуулдаг. Айл морио гэртээ ойр, өвс муутай газар аргамжсан, нэг газар олон дахин аргамжиж хөрсийг зулгалсан зэргийг бас эзэнд нь хэлүүлж, хойшид морь малаа гэрээсээ зайтай өвс сайтай газар аргамжиж, аргамжаагаа түргэн түргэн сэлгэж байхыг захиж хэвшүүлдэг байжээ" (Өлзийхутаг, Байгаль хамгаалагч Хутагт ламхай, "Байгаль" сонин, 1994 он, №23). Ийнхүү Ж. Галсандаш хутагт нь ургамал амьтан тэжээх, ургуулахын сацуу, ойр орчмынхоо нутаг, байгаль орчныг хамгаалах, арчлах талаар идэвхтэй үйл ажиллагаа явуулж байв.

	 

	 

	Дархан цаазат Лхачинвандад уул

	Сүхбаатар аймгийн Эрдэнэцагаан сумын төвөөс зүүн урагш 75 км зайд орших үзэсгэлэнт байгальт Лхачинвандад уулыг 1965 онд дархан цаазтай болгожээ. Ой модгүй талын ууланд хөвчийн буга идээшин нутаглаж, бор гөрөөс, элбэнх, бусад амьтан үржиж буйг хамгаалах зорилгоор ийнхүү тусгай хамгаалалттай газар болгосон байна. Энэ бол Егүзэр хутагт Галсандашийн байгаль орчноо хайрлан хамгаалах үйлст идэвхийлэн зүтгэж байсан буяны үрийн нэгээхэн нь юм.

	 

	 

	 

	1 дүгээр даалгавар:

	а. Монголчуудын байгаль хамгаалах үзэл санаа, үйл ажиллагааг нэг тогтолцоо болгон бүдүүвчээр харуулна уу. Таны зохиосон бүдүүвчийг нөхөд чинь хэрхэн ойлгож, тайлбарлаж байна вэ?

	б. Байгаль хамгаалагч хутагт ламтан - Егүзэр хутагт Галсандашийн байгаль орчныг хамгаалах бодлого, үйл ажиллагааны онцлогийг та бүхэн хэрхэн тодорхойлох вэ?

	• Байгаль хамгаалах талаар явуулсан түүний үйл ажиллагааг нэрлэж, ач холбогдлыг нь тодорхойлно уу.

	• Сүхбаатар аймгийн газрын зурагт Егүзэр хутагтын буга, тарвага үржүүлсэн, нутагшуулсан газрыг тэмдэглэнэ үү.

	 

	 

	Монголын тамгатай 13 хутагтын нэг Егүзэр Хутагт Галсандаш бээр манжийн дарлалаас ангижрах Монголын ард түмний үндэсний эрх чөлөөний хөдөлгөөнийг талархан дэмжиж, тусгаар тогтносон Монгол улсаа байгуулахын төлөө тэмцэлд өөрийн бие, сэтгэлээ зориулсан хувилгаан байжээ. Галсандаш 1911 оны үндэсний эрх чөлөөний хувьсгалыг дэмжиж, энэ үйл хэрэгт идэвхтэй оролцож байсан хүний нэг тул, Богд хаан Жавзандамба, түүний засгийн газраас Егүзэр хутагтыг Зүүн өмнө хязгаарын Монголчуудыг илбэн тохинуулах сайдаар томилон ажиллуулсан байна. Богд хаант улсын Дотоод хэргийг бүгд захиран шийтгэх яамнаас Егүзэр хутагтын гүйцэтгэх үүргийг тодорхойлохдоо "Галсандашийг дээдийн зарлигаар зүүн өмнө хязгаарыг байцаан үзэж, илбэн тохинуулах сайд болгон тамга үйлдэн олгож нэн даруй өртөөлөн илгээж харьяат хязгаарыг байцаан үзэж, олон монгол овогтныг нэгтгэх, шашин үндсийг бүрэн бүтнээр батлан хамгаалахад тус болгогтун хэмээснийг хичээнгүйлэн дагаж шийтгэсүгэй" хэмээсэн байдаг. Зүүн хязгаарын сайдын ажлыг сайнаар гүйцэтгэсэн тул Богд хаанаас түүнд "Үүрд үнэн сүжигт" цолоор шагнаж байжээ.

	Галсандаш нь 1921 онд ялсан Ардын хувьсгалын жилүүдэд ч тус улсын зүүн хязгаарын сайдаар улиран ажиллаж байжээ. Түүний үүсгэл санаачилгаар 1925 оны 4 сард бага сургуулийн 2 танхимыг байгуулсан нь одоогийн Эрдэнэцагаан сумын сургуулийн эх үүсэл байсан юм.

	 

	 

	2 дугаар даалгавар:

	а. Монголын түүхэнд 1911, 1921 онд болсон гол үйл явдлыг тодорхойлно уу. Эдгээр түүхэн үйл явдалтай Егүзэр хутагт ямар холбоотой вэ?

	б. Хоёр төрд түүний хашиж байсан алба байгаль орчныг хамгаалах бодлого, үйл ажиллагаатай нь хэрхэн холбогдох вэ?

	 

	БИД ЮУ УХААРАВ?

	Монголчууд бэлчээрийн мал аж ахуйн онцлог болон сүсэг бишрэлээ даган байгальд аяндаа ээлтэй хандаж байсан төдий биш, харин ч байгаль орчноо хамгаалах талаар зөв менежмент хийж, идэвхтэй үйл ажил эрхэлж байсан уламжлалтай ажээ. Малын үүлдэр угсааг сайжруулах, мод ургамлыг шинэ нутагт тарьж ургуулах, ан амьтныг нутагшуулан идээшүүлж, өсгөж үржүүлэх, орчныг үл бохиртуулах, хөрс усыг хамгаалахад чиглэсэн олон ажил үйлийг санаачлан хэрэгжүүлж байсан хүний нэг нь Егүзэр хутагт Галсандаш бөгөөд бид ахмад дээд үеийнхний ийм эрхэм үйлсийг бахархан дуурайж, дор бүрнээ нутаг ус, эх байгаль, ан амьтан, ургамал модоо хайрлан хамгаалж байх эрх үүрэгтэй иргэд юм.

	 


6.4. НЭРТ ЭРДЭМТЭН, СОЁН ГЭГЭЭРҮҮЛЭГЧ ЖАМСРАНГИЙН ЦЭВЭЭН

	 

	САНАМЖ

	Аливаа улс орны түүхийг ард түмэн нь бичдэг. Энэ түүхийг бичилцсэн гайхамшигт өвөг дээдсээрээ бахархах нь тэднийхээ тухай үнэн бодит байдлыг судлан мэдэж, түүхэн гавьяаг нь тодруулан, бие биедээ, хүүхэд багачууддаа үлгэрлэн ярихын нэр биш үү. Ийнхүү ойлгох ахул бидний чухамхүү үлгэрлэх нэгэн эрхэм бол нэрт эрдэмтэн, соён гэгээрүүлэгч Жамсрангийн Цэвээн болой.

	Түүхэн цаг үеийн нугачаанд элэг нэгт монголчуудтайгаа хувь заяагаа холбосон, одоогийн ОХУ-ын Чита мужийн Ага голын буриад Ж. Цэвээн монгол улсын шинжлэх ухаан, боловсролын салбарт түүхэнд тэмдэглэгдэх үйл явдлын эзэн болсон хүн юм.

	 

	 

	1 дүгээр даалгавар:

	Ж. Цэвээний товч намтрыг уншаад он цагийн шугам дээр байрлуулж, хэлэлцэнэ үү.

	Ж. Цэвээн 1881 оны хавар одоогийн ОХУ-ын Чита мужид мэндэлжээ. 1891 онд Чита хотын бага сургуульд элсэн эрдэм номын мөрөө эхэлсэн тэр бээр Эрхүү хотын багшийн сургууль, Петербургийн их сургуульд суралцаж төгсөөд, мөн сургуульдаа багшилжээ.

	1911 онд Ж. Цэвээн Их Хүрээнд байх Оросын консулын газрын зөвлөхөөр томилогдсон байна. Энэ үеэс Богд гэгээний засгийн газарт боловсрол эрхэлсэн зөвлөхөөр ажиллаж байжээ. Түүний үүсгэл, санаачилгаар 1912-1915 онуудад иргэний, төрийн анхны бага сургууль байгуулагдан, анхны тогтмол хэвлэлүүд гарч эхэлжээ. 1921 оноос Коминтерний төлөөлөгчөөр Монголд томилогдон, нам төр, соёл боловсрол, шинжлэх ухааны үйл хэрэгт идэвх санаачилгатай ажиллаж эхэлсэн.

	Монгол судлалын ажилд оруулсан хувь нэмрийг нь үнэлэн 1936 онд хэл шинжлэлийн ухааны доктор цол, ЗСБНХУ-ын ШУА-ын сурвалжлагч гишүүнээр сонгосон байна. Петербургийн их сургуулийн анхны буриад төгсөгч, орчин цагийн шинжлэх ухааны ийм өндөр цол хүртсэн анхны монгол хүн юм.

	Ж. Цэвээн 1937 онд баривчлагдан 1942 онд Оренбург мужийн Соль- Елецкийн шоронд нас барсан бөгөөд 1962 онд ЗХУ-ын Дээд шүүх хилс хэргээс цагаатгажээ.

	 

	 

	2 дугаар даалгавар:

	Дараах түүхэн баримтуудыг ашиглан "Монгол улсын боловсролын хөгжилд Ж. Цэвээний оруулсан хувь нэмэр" сэдвээр ярилцана уу.

	6.3.1 дүгээр зураг. Харбухын балгасанд шинжилгээ хийж байх үед нь нэрт монголч эрдэмтэн Котвичийн 1912 онд авсан зураг.

	 

	Баримт 1: Монгол оронд боловсролын шинэтгэл хийх хөтөлбөр, бага, дунд сургуулийн анхны дүрэм зохиож Засгийн газарт өргөн мэдүүлсэн байна. Тэрхүү боловсролын шинэтгэл хийх хөтөлбөртөө:

	"Орос, Франц, Англи зэрэг орнуудын жишгээр одоо цагийн бага, дунд, дээд сургууль байгуулж, тэнд эх хэл, тоо бодлого, газарзүй, бодисын зүй, хувилах ухаан, гадаадын хийгээд өөрийн орны түүх, бусад шинжлэх ухааныг заах, хажуугаар нь цэргийн хэрэг, аж үйлдвэр, газар тариалан, мал аж ахуй, анагаах ухаан зэрэг салбарын мэргэжилтэн бэлтгэх төрөлжсөн сургуулиудыг байгуулан тэдгээрт орос, англи, хятад, манж бичгийг заан сургаж, бүх хичээлийг монгол дээр сурагчийг бэлтгэж байх явдал чухал" гэж бичсэн байна.

	 

	Баримт 2: Чин ван Ханддоржид 1912-3-30-нд мэдүүлсэн "Төрийн сургууль байгуулах тухай Автономитын Гадаад яаманд өргөсөн төслийн бичиг"-тээ "Гадаадын олон хүчирхэг улсын хамаг чадал нь гагцхүү элдэв ухааны эрдэмд нэвтрэлцэн дээд доод эр эм ялгахгүй цөм бага наснаас эхлэн хэрээр адаг, дунд, их гурван зэргийн сургуулиар явж, зүйл бүрийн ухааныг өөр өөрийн төрөлх хэлээр судалснаар энэ мэт хүчирхэг болжээ" хэмээгээд хамгийн түрүүнд бага сургууль байгуулахыг чухалчилж "Учир иймийн тул хүсэх нь,

	Нэгэн зүйл. Да Хүрээ Монгол улсын нийслэл хот, олон түмний төв газар болж тогтсон тул, энд дав дээр дорд сургууль нэгийг байгуулж, хожмоо дундад сургууль нэмэхээр сууриа тавьж дурсагдсан олон ухаанд багачуудыг сургахыг эрсүгэй. Гадаадын харь хэлнээс, Орос, Хятад хоёр хэлийг сурагчдын авьяас дураар сонгож үзүүлбээс зохимуй.

	Нэгэн зүйл. Эрдэм хэмээгчид ер шавь ялгаагүй боловч жинстэн, харцас хоёрыг хамт сургах эсэхийг эртхэнээс болгоохыг гуйсугай. Хэрэв хамт сургах бөгөөс албат лугаа найрсан эелдэх нэгэн сайн билээ" хэмээн бичсэн байна.

	Нэгэн зүйл. Эрдэм хэмээгчид ер шавь ялгаагүй боловч жинстэн, харцас хоёрыг хамт сургах эсэхийг эртхэнээс болгоохыг гуйсугай. Хэрэв хамт сургах бөгөөс албат лугаа найрсан эелдэх нэгэн сайн билээ" хэмээн бичсэн байна.

	 

	 

	3 дугаар даалгавар:

	Дараах эхийг уншаад Монгол улсын шинжлэх ухааны хөгжилд Ж. Цэвээний оруулсан хувь нэмрийг хэлэлцэнэ үү.

	 

	Ж. Цэвээн Судар бичгийн хүрээлэнг байгуулалцсан нь

	Ж. Цэвээн 1921 оны сүүлчээр хэсэг бичиг номын хүмүүстэй санаа зорилгоо нэгтгэн, улс орныхоо хоцрогдлыг арилгах, ард түмнээ гэгээрүүлэх, бичиг үсэг, соёл боловсролтой болгохын тулд шинжлэх ухааны зүйл бүрийн салбарыг үүсгэн хөгжүүлэх тухай саналаа боловсруулж Ардын засгийн газраа өргөн мэдүүлсэн бөгөөд Засгийн газар 1921-11-9-д уг саналыг хэлэлцэн "Эрдэмт түшмэл Жамсрановоос бодолхийлэн зааварлаж, зөвлөсний дагуу Нийслэл хүрээний газар Номын хүрээлэн байгуулж олон улсын ном судар ба сургуулийн бичгүүдээс аль чухал хэрэглэгдэхийг нь өөрийн бичигт (хэл) түүвэрлэн орчуулж, олон ардыг сурган боловсруулж, оюуныг судлуулан нэвтрүүлэхээр..." тогтсон билээ. Засгийн газрын даалгавраар Ж. Цэвээн, О. Жамьян, Д. Дашням, Ч. Бат-Очир нар Судар бичгийн хүрээлэнгийн дүрмийг боловсруулсан бөгөөд Ж. Цэвээн, Орос, Франц, Германы шинжлэх ухааны байгууллагын дүрмийг орчуулан эх сурвалж болгон ашигласан байна.

	Судар бичгийн хүрээлэнгийн анхны хурлаар ажлын үүрэг, чиглэлийг тогтоосон бөгөөд Франц ба Европын хэлний ном судрыг уг хэлнээс нь болон орос хэлнээс орчуулах ажлыг Ж. Цэвээнд хариуцуулсан ба 1921 оны сүүлчээр Судар бичгийн хүрээлэнгийн анхны гишүүдээр О. Жамьян, Ж. Цэвээн, Ч. Бат- Очир, Д. Дашням нарыг сонгосон бичиг шийтгэж үнэмлэх олгосон түүхтэй. Өөрийн ажлын нэгэн тайланд "Миний санаачилгаар үүсгэн байгуулагдсан Судар бичгийн хүрээлэн нь миний Монгол улсад шинжлэх ухааны зүйлүүдийг ухахад хялбар болгон олны дунд тархаан дэлгэрүүлэх явдлыг залгамжлах нь болой. Энэ нь мэлзвэргүй үнэн хэрэг" гэж тодотгон бичсэн билээ.

	1924-2-11-нд Судар бичгийн хүрээлэнгийн ээлжит хурлаар "Нэр томьёоны комисс"-ийг байгуулж даргаар нь Ж. Цэвээнийг сонгосон бөгөөд олон төрлийн шинжлэх ухааны үг хэллэгүүдийг Европын хэлнүүдээс анхлан монгол хэлнээ утга дүйцүүлэн чадварлаг буулгасан ба зарим нэр томьёо одоо ч хэвээр хэрэглэгдэж байна.

	 

	Анхны чөлөөт хэвлэлийг үндэслэгч болох тухайд

	Ж. Цэвээн бол монголын сэтгүүл зүйг үндэслэгч мөн гэж судлаачид баталдаг. Хаант Орос, Манжийн засгийн газраас монголчуудад зориулж, монгол хэлээр нэг бус сонин, сэтгүүл гаргаж байсан ч монголчууд өөрсдийн хүч, оюун ухаанаар бие даан гаргасан анхны чөлөөт хэвлэл нь 1913 оны 3-р сарын 6-ны өдрийн «Шинэ толь» хэмээх бичиг юм. Анх хэвлэгдэхдээ 23х13 см-ийн хэмжээгээр 30-40 хуудастайгаар анхны дөрвөн дугаар нь гарчээ. Дараагийн дугаарууд нь 36х16 см-ийн хэмжээгээр 6-10 нүүртэй гарсан тул сэтгүүлийн хэлбэрээс сонины хэлбэрт шилжсэн ажээ. Ж. Цэвээн бээр хэвлэх үйлдвэрийг байгуулахад хүчин зүтгэж, улмаар өөрөө эрхлэн гаргадаг байжээ.

	Уг сонинд тухайн үеийн эрхтэн дархтан, лам харгүй шүүмжилсэн зүйл нийтэлдэг байсан боловч, Ж. Цэвээн бээр ямагт шинжлэх ухааны зүйл нийтлэхийг эрмэлздэг байжээ. Үүний нэгэн баримт нь: Тухайн үед нийслэл хүрээнд сууж байсан хаант Оросын бүрэн эрхт төлөөлөгч И. Я. Коростовецын тэмдэглэл юм. 1913-1-30-ны тэмдэглэлд: «...Монголд гарах сониныг «Шинэ толь» хэмээн нэрлэжээ. Энэ нэрийг Жамсранов бодож олсон бөгөөд тэр бээр тус сониныг зөвхөн шинжлэх ухааны чиглэлээр бичдэг байлгахыг хүсдэг юм" гэсэн байдаг.

	 

	 

	БИД ЮУ УХААРАВ?

	Монголын өнөөгийн шинжлэх ухаан, боловсрол, соёлын салбарын хөгжлийн тулганы чулууг нь тавилцсан нэрт эрдэмтэн, авьяас билигт орчуулагч, нийгмийн зүтгэлтэн, эх оронч Жамсрангийн Цэвээний улс үндэстнийхээ төлөө чин сэтгэл, хичээл зүтгэлийг бид бахархан дуурайгууштай.

	Бид түүний үйл хэргийг мэдэж байхын зэрэгцээ, "Хөх Монголын хөх туг" зэрэг яруу тансаг хэл найруулга бүхий орчуулгын зохиолыг нь шимтэн уншвал зохих билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Арьс шир гандах — Гандах гэдэг үг олон утгатай. Энд гарч буй утга нь ган саванд арьс ширийг идүүлэх хольц бэлтгэж, түүнд арьс ширээ хийж боловсруулахыг хэлж байна.




	[←2]
	 Уринд өгөх — Хүйтэн цагт хөлдүү юмны гэсэхгүйгээр аяндаа эвэрч, хөвсгөр зөөлөн болохыг хэлж байна. Мөн урь идүүлэх ч гэдэг. Борц хийх арга ч мөн энэ мэт буй.




	[←3]
	 Хөм — Бод малын арьсыг боловсруулж элдсэнийг хэлнэ.




	[←4]
	 Хөх хомоол — Адууны хомоол нар салхинд удаж хөх болсныг хэлнэ.




	[←5]
	 Унгас — "Унга" хэмээх үг эртний монгол хэлэнд эетэй зөөлнийг заадаг бөгөөд "унгас" нь малын зөөлөн үс ноосыг хэлдэг. Мөн энэ үгтэй үндэс язгуур нэгтэй "унгарил" гэдэг үг байдаг нь улиас, уд мод зэргийн үрийн гадуур бүрхэж байх зөөлөн хөвөн шиг зүйлийг хэлдэг.




	[←6]
	 Хялгас — Амьтан, малын дэл сүүл, зогдор зэргийн хатуувтар бүдүүн үсийг хэлнэ.




	[←7]
	 Зулхай тавих — зулж дэвсэхээр бэлтгэж, савж сэмлэсэн ноосыг жигд дэвсэн тавих




	[←8]

